
Kitabumɛn sɛbɛni
Nabi Luka bolo

Kitabu mɛn sɛbɛni Nabi Luka
bolo

1 Ko ba doilu dafanin an tɛma
yan. Wo bolo ma, mɔɔ siyaman da
wuli kawo kibaromafɛnɛ ka a sɛbɛ
damira. 2 Mɛnilu ka wo bɛɛ kɛni
yen ie ɲa la ka sereya kɛbi a damira
waati la, a ni mɛnilu kelayani wo
kibaro lasela, woilu ka a bɛɛ lase
an ma. Alu ka a lase ɲa mɛn ma, a
sɛbɛbailu ye a sɛbɛla wo ɲa le ma.
3 N tericɛ ɲuma Teyofili, n fanan
da ko wo bɛɛ fɛsɛfɛsɛ kɛbi a damira
waati. Wo le rɔ, n da a yen ko n ka
kan ka a bɛɛ sɛbɛ koɲuma ka a lawa
ima, 4kosa i ri a lɔn ko i karanni ko
mɛn na, wo ye tuɲa jɛrɛ jɛrɛ le ri.

Mɛlɛka ka Yaya sɔrɔn ko fɔ
5Waatiwo rɔ, Herodi tɛrɛ ye Jude

maratiiyala. Wo tuma,
sarakalasela do tɛrɛ ye, mɛn tɔɔ

ko Sakariya. A tɛrɛ ye Abiya la
sarakalasela dɛkuru le rɔ. A muso,
Elisabɛti, fanan tɛrɛ sarakalasela
kuntiiba Haruna bɔnsɔn de ri.
6 Sakariya ni a muso, alu fila tɛrɛ
ye mɔɔ telenin de ri Alla ɲakɔrɔ.
Alu tɛrɛ ye Maari Alla la sariyailu
ni jamari bɛɛ bonyala. 7 Kɔni den
tun tɛ ie bolo, baa Elisabɛti tɛrɛ ye
densɔrɔnbali le ri. Alu fila tun da
kɔrɔya.

8Lon do rɔ, dakun sera Sakariya
la sarakalasela dɛkuru ma ko alu
ye wa sarakalase diya Allabato-
bonba la. 9Ka bɛn ie la namunma,
Sakariya suwandira ko a ye don
Allabatobonba lakawusulan janin
yɔrɔ sɛniman kɔndɔ. 10 Wusulan
wa kɛ janinna waati mɛn na, jama
ba ye Alla matarala kɛnɛ ma Alla-
batobonba kɔma.

11Wo tuma, Maari Alla la mɛlɛka
nara i lakɛnɛmayaSakariyaɲakɔrɔ.
Mɛlɛka wo ka i lɔ wusulan saraka
bɔ diya bolokinin fɛ. 12Sakariya ka

mɛlɛka yen tumamɛn na ka amag-
ban. A silanda kojuuya. 13 Kɔni
mɛlɛka ka a fɔ a yɛ ko: «Sakariya, i
kana silan. I ra mɛn ɲinin matarali
rɔ, Alla rawomɛn. I muso Elisabɛti
ri dencɛ sɔrɔn i yɛ. I ye den tɔɔ la
ko Yaya. 14Den wo ri i diya kosɛbɛ.
A wa sɔrɔn, mɔɔ siyaman di sewa
bakɛwo, 15baa den wo kɛtɔmɔɔ ba
le ri Maari ɲakɔrɔ. A tɛ rɛsɛnji wala
dɔlɔ su su min habadan. Kɛbi a na
kɔnɔmaye a la Alla la Nin Sɛniman
ye a fɛ. 16 A ri kɛ sababu ɲuma
ri, mɛn di Isirayɛli mɔɔilu siyaman
laseyi Maari Alla ma. 17 A ri wa
Maari ɲɛfɛ, ka Alla la baara kɛ. A
la hankili ni a la fanka ye ikomin
Nabi Eli fanan tɛrɛ ye ɲa mɛn ma.
Wo rɔ, a ri deni ni ie failu tɛ rabɛn,
ka mɔɔ muruntini yɛlɛman ka kɛ
mɔɔ sɛbɛ ri, ka Alla la mɔɔilu rabɛn
ka ie bila sila bɛrɛ kan.»

18Sakariya kamɛlɛkamaɲininka
ko: «N di la wo la ɲa ɲuman dema?
I ma a lɔn ko n da kɔrɔya wa? N
muso fanan da kɔrɔya.» 19Mɛlɛka
ka Sakariya jabi: «Jibirila ye nde ri.
N ye n lɔla Alla dafɛ. Ale jɛrɛ ra n
kelaya imakon yena kibaro ɲuma
ɲin lase i ma. 20 Awa n da kelaya
mɛn fɔ i yɛ, i ma la wo la. Wo rɔ,
i kɛtɔ bobo ri fo n na kela wa ban
dafala lon mɛn na. Wo lon wa se,
kela wo ri dafa fewu!»

21 Nba, mɔɔilu tɛrɛ ye Sakariya
makɔnɔ la kɛnɛma. Alu kɔndafilira
ka a masɔrɔn a tun da mɛn yɔrɔ
sɛniman kɔndɔ. 22 Sakariya bɔmɛn
kɛni kɛnɛma, ama se kumala ie yɛ.
Alu ka a yen ko Sakariya ra fen do
yen yɔrɔ sɛniman kɔndɔ, baa a tɛrɛ
ye kuma tɔɔmasereyala a bolo le la
jama ɲana, kɔni a mɛnda boboya
rɔ.

23Sakariya la baarawaati banda
tuma mɛn na, a ka kɔseyi a wara.
24Amamɛn bakɛwo kɔ, a muso ka
kɔnɔ ta. Wo kɔ, Elisabɛti ka karo
loolu kɛ a ma bɔ a la wara. 25 A
ko: «A ragbɛ! Maari ka ko mɛn kɛ
n yɛwaatimɛnna, a kamiriya ta ka
maloya bɔ n namɔɔilu ɲana.»

Mɛlɛka ka Isa sɔrɔn ko fɔ
26 Elisabɛti la kɔnɔmaya karo

wɔɔrɔna, Alla ka mɛlɛka Jibirila ke-
laya Nasarɛti so la, Kalile mara rɔ.
27 A wara se sunkurun do ma ye,
mɛn tɔɔ ko Mariyamu. Mariyamu
wo tun ma cɛ lɔn fɔlɔ. A mami-
rani tɛrɛ ye cɛ do bolo la, mɛn tɔɔ
ko Yusufu. Yusufu tɛrɛ ye Mansa
Dawuda bɔnsɔn de ri.

28 Mɛlɛka donda Mariyamu kan
ka a fɔ a yɛ ko: «N na tuwali ye
i yɛ, ile, barakaden. Alla ye ile
fɛ.» 29Tuwali kanwo kaMariyamu
kɔndafili kosɛbɛ. A ma a kɔrɔ lɔn.
30Mɛlɛka ka a fɔ a yɛ ko: «Mariyamu,
i kana silan. I la ko ra diya Alla yɛ.
31Awa i ri kɔnɔ ta ka dencɛ sɔrɔn. I
ye a tɔɔ la ko Isa. 32 A ri kɛ mɔɔba
ri. Mɔɔilu ri a fɔ ale ma ko Alla
Kɔrɔtaninba Dencɛ. Maari Alla ri a
benba Mansa Dawuda la mansaya
di a ma. 33A ri i sii Yakuba bɔnsɔn
kun na foo habadan. A lamansaya
ti ban fewu!»

34 Mariyamu ka mɛlɛka
maɲininka wo ma ko: «Wo ri se
kɛla di, baa cɛ si ma se n ma
fɔlɔ?» 35 Mɛlɛka ka a jabi: «Alla
la Nin Sɛniman di jii i ma. Alla
Kɔrɔtaninba sɛɛbɛ ri birin i kun
na. Wo bolo ma, i ye dencɛ mɛn
sɔrɔnna a ye den sɛniman de ri, a
ri kili ko Alla Dencɛ. 36 I badenma
muso Elisabɛti ra harijee dencɛ la
a la musokɔrɔbaya waati rɔ. Ale
tun da jate densɔrɔnbali le ri, kɔni
a kɔnɔ karɔ wɔɔrɔna le ten. 37 Alla
bali ko sa ye.» 38 Mariyamu ka
jabili kɛ ko: «N ye Maari la jɔn de
ri. I ra a fɔ ɲa mɛn ma, Alla ye a kɛ
wo ɲa.» Mɛlɛka bɔra Mariyamuwo
ɲana le ma ka wa.

MariyamuwaraElisabɛti fo diya
39 A ma mɛn bakɛ wo kɔ,

Mariyamu ka a rabɛn ka a kaliya
ka wa so do la Jude mara koyinkɛ
yɔrɔ rɔ. 40A semɛnkɛni ye, a donda
Sakariya la bon na ka Elisabɛti
tuwa. 41 Elisabɛti ka Mariyamu
tuwali kan mɛn tuma mɛn na, a
den ka a lamaa bakɛ a kɔnɔ rɔ.

Wo tuma, Alla la Nin Sɛniman
jiira Elisabɛti rɔ. 42 Elisabɛti ka
a kan nabɔ wo baraka rɔ ka
a fɔ Mariyamu yɛ ko: «Alla ra
ɲumaya kɛ i yɛ ka tamin muso
bɛɛ la. I harijeene den mɛn na,
Alla ra ɲumaya kɛ wo fanan yɛ!»
43Elisabɛti ka a fɔ ikɔ tuun ko: «Nde
ye mɔɔ su ɲuman de ri fo n Maari
na jɛrɛ ra nabɔ n fɛ yan? 44 I ma a
yen? N ka i tuwali kan mɛn tuma
mɛn na, n den sewara ka a lamaa
bakɛnkɔnɔ rɔ. 45MaariAlla kamɛn
fɔ i yɛ wo lon, i lani a la ko wo ri
dafa. Woboloma,musobarakanin
de ile ri.»

Mariyamu ka Alla tando
46Mariyamu ka a ko:

«N yeMaari bonyala n solɔmɛ rɔ.
47Nnin da sewa ka ɲaalen n Kisiba

Alla ko rɔ.
48 A sɔnda ka a janto n dɔ, a la

jɔnmuso fanmajiini.
Wo bolo ma, ka damira bi haan

ka wa, mɔɔ ri a fɔ n ma ko
barakaden,

49baa Alla Sebɛɛtii ra ko ba kɛ n yɛ.
A tɔɔ sɛniman dɛ!
50 Alla ri kininkinin mɔɔilu ma

mɛnilu ka a bonya,
a ni ie denilu ni ie mamarenilu.
51A ra ko ba siyaman kɛ a la fanka

rɔ.
A ra doilu gbɛn a rɔ, mɛnilu ye

jɛrɛdaba ri.
52A ramansaya bɔmansailu bolo,
kɔni a ka mɔɔ fanmajiininilu

kɔrɔta.
53 A ra kɔnkɔtoilu sɔ damunun

ɲuma rɔ foo ka iwasa,
kɔni a ka nanfulutiilu gbɛn ka ie

lawa bolokolonya rɔ.
54Ama ɲina a la kininkinin mɔɔilu

kɔ.
Wo rɔ, a ra a la jɔnilu dɛmɛn,

Isirayɛli mɔɔilu kɔnin.
55 A tun ka wo lahidi ta an benba

Iburahimani a bɔnsɔnyɛ foo
ka wa kadawu.»

56 Nba, Mariyamu mɛnda
Elisabɛti tɔrɔfɛ ye. A ka karo sawa
ɲɔɔn kɛ, ka ban ka wa a wara.

Yaya sɔrɔn ɲa

57Nba, Elisabɛti moyi lon sera. A
moyira dencɛ la. 58 A siiɲɔɔnilu ni
a badenmailu ka a mɛn ko Maari
Alla ra kininkinin ama ka ko ba kɛ
a yɛ. Alu bɛɛ sewara. 59A sɔrɔn tele
seyin, alu bɛɛ nara ka den kojiiya
kɛ. Alu tɛrɛ ye a fɛ ka a tɔɔ la a
fa Sakariya la. 60 Kɔni a na ka ie
jabi: «Wo tɛ bɛn. A tɔɔ le ko Yaya.»
61Alu ka a sɔsɔ ko: «Ai badenmailu
rɔ mɔɔ si tɔɔ tɛ Yaya.» 62 Alu ka
kuma Sakariya yɛ ie bolo la, ka a
maɲininka den tɔɔma. 63 Sakariya
ka ie jabi a la kuma la a bolo la ko
alu ye walan do don a bolo. Alu ka
do don a bolo. A ka a ta ka sɛbɛli
kɛ a kan ko: «Den tɔɔ le Yaya.» Alu
bɛɛ kawo yen ka kabannakoya. 64 I
kɔrɔ ye, Sakariya da lakara. A sera
kumala ikɔ tuun. A ka Alla tando
bakɛ.

65 Wo ka ye mɔɔilu bɛɛ masilan.
Mɔɔilu bɛɛ tɛrɛ ye a barola ko ɲinilu
kan Jude koyinkɛ yɔrɔ wo fan bɛɛ
rɔ. 66Mɛnilu ka kibaro wo lamɛn,
woilu tɛrɛ ye i mirila ko: «Denwo ri
kɛ mɔɔ su ɲuman di?» Baa, alu ka
Alla la baraka yen den kan.

Sakariya ka Alla tando
67 Alla la Nin Sɛniman jiira

Sakariya rɔ, ka kelaya ko:
68 «Tandoli ye Isirayɛlikailu Maari

Alla yɛ,
baa a ra na ka a la mɔɔilu hɔrɔya.
69A ra Kisiba di anma
ka bɔ a la jɔn Mansa Dawuda

bɔnsɔn dɔ.
70 A ra wo kɛ iko a la nabiɲuma

sɛnimanilu
ka a fɔ ɲamɛnma kɛbi waati jan.
71Kisibawo ri an kisi an juuiluma,
ka an bɔ an kɔniyabailu bɛɛ bolo.
72A ra hina an failu la,
baa a ra a janto a la teriya sɛniman

dɔ,
73 a ka mɛn sidi an benba Ibu-

rahima yɛ kɔnin.
74 A ko, ko a ri an kisi an juuilu

fankama.
Kosa an kana silan mɔɔilu kɔrɔ, fo

ka Alla bato
75 sɛniya rɔ, a ni telenbaya rɔ.

An di baara kɛ a ɲana wo ɲama,
haan ka an si tele bɛɛ ban.»
76 «N den, mɔɔilu ri i kili ko:
‹Alla Kɔrɔtaninba la nabiɲuma.›
Ka amasɔrɔn i ri waMaari ɲɛ,
ka a la sila rabɛn a yɛ.
77A ri kisi ko lɔnniya di a la mɔɔilu

ma,
tuma mɛn na alu julumun ye a

makotola,
78 baa an na Maari Alla ye kinink-

inin tii le ri.
Wo bolo ma, a ri kɛnɛ labɔ an yɛ

ikomin tele bɔtɔla.
79 Sa mɛnilu ye Alla lɔnbaliya dibi

rɔ, a ni mɛnilu silanni saya
dibi yɛ,

woilu ri bɔ dibi wo bɛɛ rɔ.
Sa an di se ka jusu suma sila

taama.»
80 Nba, den wo bonyara ka kɛ

mɔɔ ri, ka sɛɛbɛ sɔrɔn a nin dɔ. A
wara to wula kɔndɔ foo a ka a jɛrɛ
yiraka Isirayɛli mɔɔilu la lonmɛn.

2
Isa sɔrɔn ɲa

1Nba, lon do rɔ, Rɔmumansa ba
Ɔjusiti ka a fɔ ko a la mansaya yɔrɔ
bɛɛmɔɔilu bɛɛ ye wa tɔɔ sɛbɛli diya.
2 Kirinisi le tɛrɛ ye jamanatiiya la
Siri waati wo la, wo tɔɔ sɛbɛli fɔlɔ.
3 Ka bɛn tɔɔ sɛbɛ ko ma, mɔɔ bɛɛ
wara a fa so kɔndɔ. 4Wo rɔ, Yusufu
bɔra Nasarɛti, mɛn ye Kalile mara
rɔ, ka wa Jude mara rɔ. A wara
Bɛtilɛhɛmu, Mansa Dawuda la so
kɔnin, ka a masɔrɔn ale ye Mansa
Dawuda bɔnsɔn de ri. 5Mariyamu
wara a kɔfɛ, mɛn mamirani a bolo
la. Alu fila wara ie tɔɔ sɛbɛli diya
Bɛtilɛhɛmu. Wo tuma, Mariyamu
kɔnɔma le tɛrɛ.

6 Ka ie to Bɛtilɛhɛmu, Mariyamu
moyi lon sera. 7 A moyira a dencɛ
fɔlɔ la. A ka faanin miniminin
den ɲɛrɛnni ma ka a la kolofen na
damunun kɛ fen kɔndɔ, baa alu tun
ma jiya diya sɔrɔn lɔndan jiya bon
na.

Mɛlɛka ka Isa sɔrɔn ko fɔ
saagbɛngbɛnna doilu yɛ

8Wo tuma, saagbɛngbɛnna doilu
tɛrɛ ye Bɛtilɛhɛmu so da la. Alu
tɛrɛ ye sila ie ɲana waa rɔ ye, ka
ie janto ie la saa kuruilu rɔ. 9 Su
wo rɔ, Maari Alla la mɛlɛka do
ka a jɛrɛ yiraka woilu la. Maari
Alla nɔɔrɔ mɛlɛnda ka ie laminin,
ka ie masilan kojuuya. 10 Kɔni
mɛlɛka ka a fɔ ie yɛ ko: «Ai kana
silan, baa n nani kibaro ɲuma fɔla
ai yɛ, mɛn di ai la jamana mɔɔilu
bɛɛ lasewa kosɛbɛ. 11 Kisiba ra
sɔrɔn ai yɛ bi, Mansa Dawuda la
so kɔndɔ. Ale le Maari ri, Alla la
Mɔɔ Ɲenematɔmɔnin kɔnin. 12N ye
tɔɔmasere mɛn yirakala ai la: Ai
ye wa den ɲɛrɛnni sɔrɔn, a mamini
faanin dɔ, a lani soboilu la damu-
nun kɛ fen kɔndɔ.» 13 I kɔrɔkɔrɔ
wo rɔ, wo yɔrɔ kelen dɔ, mɛlɛka
siyaman ba bɔra ka na la mɛlɛka
fɔlɔmanwo kan. Alu bɛɛ ladɛnni ka
Alla tando ko: 14 «Gbiliya ye kɛ Alla
yɛ mɛn ye sankolo rɔ. Jusu suma
ye kɛ mɔɔilu yɛ duukolo kan, mɔɔ
mɛnilu duman a yɛ kɔnin.»

Saagbɛngbɛnnailu wara den
ɲɛrɛnnimafɛnɛ diya

15 Mɛlɛkailu koseyi mɛn kɛni
sankolo rɔ, saagbɛngbɛnnailu
ka a fɔ iɲɔɔn yɛ ko: «An ye wa
Bɛtilɛhɛmu. Alla ra ko mɛn lase an
ma, an ye wa wo lakɔrɔsi.» 16 Alu
ka ikaliya ka wa Mariyamu ni
Yusufu tɛrɛn. Alu ka den ɲɛrɛnni
lani tɛrɛn kolofenilu la damunun
kɛ fen kɔndɔ. 17 Alu ka den wo
yen ɲa mɛn ma, alu ka wo bɛɛ
dantɛɛli kɛ mɔɔilu yɛ. 18Mɛnilu ka
ie la dantɛɛli kan namɛn, woilu bɛɛ
kabannakoyara. 19KɔniMariyamu
ka wo bɛɛ to a jusu rɔ ka imiri wo
ma kosɛbɛ. 20 Saagbɛngbɛnnailu
wo ka ie kɔseyi waati mɛn na, alu
bɛɛ ka Alla gbiliya ka a tando, alu
ka mɛn bɛɛ lamɛn a ni alu ka mɛn
bɛɛ yen, a bɛɛ kɛra ikɔ mɛlɛka ka a
fɔ ie yɛ ɲamɛnma.

Den sɔrɔnbailu wara a ri Allaba-
tobonba kɔndɔ

21Densɔrɔnka tele seyinbɔ tuma
mɛn, alu ka a la kojii kɛ. A tɔɔ
lara ko Isa, mɛlɛka ka tɔɔ mɛn fɔ
Mariyamu yɛ, ka a tɛrɛn a tun ma
kɔnɔ ta burun. 22 Alu sɛniya waati
dafara tuma mɛn, sɛniya waati
mɛn sɛbɛni Nabi Musa la sariya rɔ
kɔnin, Yusufu ni Mariyamu wara
den di Jerusalɛmu. Alu wara a yi-
raka kanma Maari Alla la, 23 baa
a sɛbɛni Maari Alla la sariya rɔ ko:
«Ni i den fɔlɔ kɛra cɛman di, denwo
ye a bila a dan na Maari Alla yɛ.»
24 Maari Alla la sariya ka saraka
mɛn fɔ, ko kanba filawala so kɔndɔ
kanba fila, Yusufu niMariyamu ka
wo bɔ.

Simeyɔn ni Ana ka den ɲɛrɛnni
yen

25 Wo tuma, cɛ do tɛrɛ ye
Jerusalɛmuye,mɛn tɔɔ ko Simeyɔn.
Mɔɔ ɲuma le tɛrɛ; a silanni Alla yɛ
a ɲa jɛrɛ jɛrɛma. Alla tun ka kisiba
lahidi mɛn ta Isirayɛli mɔɔilu yɛ,
Simeyɔn tɛrɛ ye wo dafa makɔnɔla.
Alla laNinSɛnimantɛrɛyeSimeyɔn
kan. 26 Alla la Nin Sɛniman tun
da a yiraka a la ko a tɛ sa fewu
foo a ɲa wa ban lala Maari la
Ɲenematɔmɔnin kan.

27 Nba, Alla la Nin Sɛniman
ka Simeyɔn nana Allabatobonba
kɔndɔ. Wo waati kelen, Yusufu
ni Mariyamu nara den di ye ka
sariya ko ɲanabɔ. Alu don mɛn
kɛni Allabatobonba la, alu bɛnda
Simeyɔn na. 28 Simeyɔn ka den
ɲɛrɛnni ta ka Alla tando. A kan ko:
29 «Sisen, nMaari Alla,
i ri i la jɔn boloka ka wa jususuma

rɔ
ka bɛn i la kumakanma.
30N jɛrɛ ɲa ra la i la kisiba kan bi,
31 i ka mɛn dabɛn adamadenilu bɛɛ

ɲana.
32A kɛtɔ kɛnɛbɔlan di,
mɛn di i la sila yiraka siya gbɛrɛilu

la.
A ri bonya di i la mɔɔilu Isirayɛli

ma.»
33Mɛn fɔni Isa ma Simeyɔn bolo,

wo ka a fa ni a na kabannakoya.

34 Simeyɔn duwara ie yɛ, ka ban ka
a fɔ Isa na Mariyamu yɛ ko: «I tolo
malɔ! Den ɲin di Isirayɛli mɔɔilu
siyaman nabe, ka siyaman fanan
kɔrɔta. A ri kɛ Alla la tɔɔmasere
ri, mɔɔ siyaman di iban mɛn dɔ
kɔnin. 35 Wo rɔ, miriya mɛnilu ye
mɔɔ siyaman kɔndɔ, woilu ri bila
gbɛ rɔ. Kɔni ile, i ri dunin ba sɔrɔn i
jusu rɔ. A ri kɛ iko fan wa i sɔɔ.»

36Wo ka Alla la nabiɲuma muso
do fanan tɛrɛn Allabatobonba
kɔndɔ, mɛn tɔɔ ko Ana. A fa, mɛn
bɔni Asɛri bɔnsɔn dɔ, a tɔɔ tɛrɛ ye
ko Fanuyɛli. Ana ra kɔrɔya bakɛ.
A sunkurunya waati, a furura a
cɛ bolo ka san wɔrɔnwula kɛ. 37 A
furu san wɔrɔnwula, a cɛ sara ka a
kelen to ye. Sisen, a sɔrɔn tun da
san biseyin a ni san naanin bɔ. A
ye Allabatobonba kɔndɔ tuma bɛɛ,
kaAlla bato suni tele. A la baara ye
sun don di, a ni Allamatara. 38Ana
nara se Yusufu ni Mariyamu kɔfɛ.
A ka baraka bila Alla yɛ kosɛbɛ,
ka ban ka wo den na ko fɔ mɔɔilu
yɛ, mɛnilu jii lani Alla kan ko a ri
Jerusalɛmukailu hɔrɔya ka bɔ ie la
tɔrɔya rɔ.

Yusufu ni Mariyamu wara Isa ri
Nasarɛti so kɔndɔ

39 Fen fen fɔni Alla la sariya rɔ,
Yusufu ni Mariyamu ka wo bɛɛ kɛ,
ka ban ka ikɔseyi Kalile mara rɔ.
Aluwara isii ie jɛrɛ la so la, Nasarɛti
kɔnin. 40 Denni kunbayara, ka
fanka sɔrɔn a fari rɔ. A walijiyara.
Alla la ɲumaya ye a kan.

Isa wara Taminkunna Sali rɔ
41 San san Isa sɔrɔnbailu

tun di wa Taminkunna Sali kɛ
Jerusalɛmu. 42 Ka bɛn Isirayɛli
mɔɔilu la namunma, Isa ka san tan
ni fila sɔrɔn san mɛn na, a fanan
warasali rɔasɔrɔnbailukɔfɛ. 43Sali
ban mɛn kɛni, Isa sɔrɔnbailu ka
sila ta ka wa so. Jaa, Isa ra to ie
kɔma Jerusalɛmu ye, kɔni alu ma
wo lɔn. 44 Iko alu mɔɔ siyaman
ba tɛrɛ ye sila kan ka wa so, alu
lara a la ko Isa ye ie taama ɲɔɔn
do bolo jama tɛma ye. Wo boloma,

alu ka tele wo muumɛ kɛ taamala.
Kɔni fitiri waati seni, alu ma Isa
yen fewu! Alu ka a ɲinin ie wara
mɔɔilu tɛma, a ni ie taama ɲɔɔnilu.
45 Alu ma a yen. Wo rɔ, alu ka
ikɔseyi ka wa a ɲinin Jerusalɛmu.
46 A tele sawanan lon, alu donda
Allabatobonba kɔndɔ ka Isa siini
tɛrɛndinakaranmɔɔilu tɛma. A tɛrɛ
ye a tolomalɔla ie la ka ɲininkali kɛ
ie kunma. 47A la hankilimaya ni a
la jabili kawoilu bɛɛ kabannakoya.
48A sɔrɔnbailu ka a yen tumamɛn,
alu fanan kabannakoyara. A na ka
amaɲininka ko: «N dencɛ, nfenna i
ra ko su ɲin kɛ an na? An haminni
tɛrɛ kojuuya. An tun da i ɲinin
fan bɛɛ ka kaɲa.» 49 Isa ka a jabi:
«Nfenna ai tɛrɛ ye n ɲininna ten? Ai
ma a lɔnkon yen fa la bonnawa?»
50Kɔni a sɔrɔnbailumawokɔrɔ lɔn.

51 Isa wara ie kɔfɛ Nasarɛti, ka to
ie bolo ye. A tɛrɛ ye ie kan mirala
tuma bɛɛ ka bonya di ie ma. Ko
mɛnilu bɛɛ taminni, a na kɔnin ka
woilu bɛɛ to a jusu rɔ. 52 Isa tora
kunbayala a fari rɔ. Awalijiyara. A
diyara Alla yɛ, a nimɔɔilu fanan yɛ.

3
Yaya ka kawandili kɛ

1 Nba, Rɔmu mansa ba Tiberi la
mansaya san tan ni looluna, Ponse
Pilate tɛrɛ ye Jude mara kun na,
ni Herodi tɛrɛ ye Kalile mara kun
na, ni a kɔrɔcɛ Filipe tɛrɛ ye Iture
ni Tirakoniti marailu kun na, a
ni Lisaniyasi tɛrɛ ye Abilɛni mara
kun na. 2 Anasi ni Kayifasi tɛrɛ ye
sarakalasela kuntiibaya la.
Wo tuma, Alla ka a la kuma

lase Sakariya dencɛ Yaya ma wula
kɔndɔ. 3 Yaya wulira wo rɔ, ka wa
kawandili kɛ Juridɛn ba fan dɔ. A
ka a fɔ mɔɔilu yɛ ko alu ye sun ji
rɔ tubi kanma, sa Alla ri yafa ie
julumun dɔ. 4 Wo kɛra iko Nabi
Esayi ka a sɛbɛ ɲamɛnma ko:
«Mɔɔ do ri na a kan nabɔ wula

kɔndɔ
ka a fɔ mɔɔilu yɛ ko alu ye sila ba

rabɛnMaari yɛ,

kabankasiladennibɛɛ latelenayɛ.
5Dinban kɔndɔla bɛɛ ye lafa.
Koyinkɛ ni tindi bɛɛ ye rakanya.
Sila rakundunilu ye latelen.
Sila juu ye rabɛn ka nunku.
6Wowakɛ, adamadenilubɛɛ ri Alla

la kisi ko yen.»
7 Jama tɛrɛ ye nala Yaya ma sun

ji rɔ kanma. A ka a fɔ doilu yɛ
ko: «Aileilu fɔnfɔnni, yon ka Alla la
kititɛɛ ɲafɔ ai yɛ? 8 Ai ye kewali kɛ
ikomin jiri den mɛn da yiraka ko
ai tubini. Ai kana a fɔ ai jɛrɛ yɛ ko
‹Iburahima ye an fa le ri.› Baa n
ye fɔla ai yɛ ko Alla ri se kaba ɲin
kɛla Iburahima denilu di. 9 Sisen,
tɛɛran da wuli jiri lulu tɛɛ kanma.
Jiri mɛnilu tɛ den ɲuma kɛla, woilu
ri tɛɛ ka lafili ta rɔ.»

10Mɔɔilu ka Yaya maɲininka ko:
«An ye nfen de kɛ wo rɔ?» 11 Yaya
ka ie jabi: «Duruki fila ye mɛn bolo,
wo ye fɛriyatɔ sɔ duruki kelen na.
Damunun fen tii, wo fanan ye mɔɔ
sɔ wo ɲa ma.» 12 Nisɔnkɔmirala
doilu fanan nani sun ji rɔ kanma.
Alu ka Yaya maɲininka ko: «Karan-
mɔɔ, anyenfendekɛworɔ?» 13Aka
a fɔ ie yɛ ko: «Ai ka kan ka jate mɛn
miramansa yɛ, ai ye danwoma. Ai
kana foyi la wo kan.» 14 Sorodasi
doilu fanan nara a maɲininka ko:
«Andeilu don? Andeilu ka kan ka
nfen de kɛ wo rɔ?» A ka ie jabi:
«Ai kana mɔɔ bolofen si mira a la
fanka la. Ai kanamaborili kɛwuya
la fanan. Ai ye ai wasa don ai sara
rɔ.»

15 Alu bɛɛ tɛrɛ ye imirila ie jusu
rɔ ko: «Alla la Mɔɔ Ɲenematɔmɔnin
mɛn ko fɔni, Yaya le wo ri wo rɔ
wa?» Baa, mɔɔilu tɛrɛ ye wo kisiba
makɔnɔla. 16 Ka bɛn ie miriya wo
ma, Yaya ka a fɔ ie yɛ ko: «Nde ye
ai sunna ji rɔ, kɔni dɔgbɛrɛ natɔ n
kɔ, mɛn fanka ka bon n ta ri. Hali
ka n birin ka a la sanbara julu fuli
a yɛ, wo ka bon nde ma. Ale natɔ
ai sunna Alla la Nin Sɛniman dɔ, a
ni ta! 17A la fɛrɛ ye a bolo, a ri a la

sɛnɛ suman bu ni a fofo ni a kisɛ bɔ
a ɲɔɔn dɔ fɛrɛ mɛn na. A wa wuli
wo baara kanma, a ri suman kisɛ
ni a bu bɔ ɲɔɔn dɔ. A ri suman kisɛ
kɛ bondon kɔndɔ, ka ban ka bu bɛɛ
janin ta la. Ta wo ye ta sabali ri,
mɛn tɛ ban habadan.» 18 Yaya ka
fen siyaman fɔ ie yɛ, ka ie kawandi,
ka Alla la kibaro ɲuma lase ie ma.

19 Yaya ka jamanatii Herodi
jalaki fanan, ka a masɔrɔn a tun
da a kɔrɔcɛ muso Herodiyasi mira
a la. Yaya ka Herodi jalaki kojuu
siyaman dɔ. 20 Jalakili wo gbara
Herodi la, foo ka Yaya mira ka a
bila kaso la. Herodi ka kojuu kɛwo
rɔ, ka wo fanan la a la kojuu tɔilu
bɛɛ kan.

Isa sun ji rɔ ko
21Mɔɔilu ye nala sun ji rɔ kanma

tumamɛn na, Isa fanan nara a sun
diya ji rɔ*. Ka Isa to Alla matarala
sun ji rɔ diya ye, sankolo lakara.
22Alla laNinSɛnimankakanba fari
ɲɔɔn ta ka jii Isa kan. Kuma kan
do bɔra sankolo rɔ ka a fɔ ko: «N
ninkan dencɛ le i ri. I duman n yɛ
kosɛbɛ!»

Isa buruju
23 Isa bɔra sun ji rɔ diya ka a la

baara damira. Wo ka a tɛrɛn a ra
san bisawa ɲɔɔn sɔrɔn. Mɔɔilu tɛrɛ
a jatela Yusufu dencɛ le ri.
Yusufu tɛrɛHeli den de ri.
24Heli tɛrɛMatati den de ri.
Matati tɛrɛ Lebi den de ri.
Lebi tɛrɛMɛlɛki den de ri.
Mɛlɛki tɛrɛ Janayi den de ri.
Janayi tɛrɛ Yusufu den de ri.
25Yusufu tɛrɛMatatiyasi den de ri.
Matatiyasi tɛrɛ Amɔsi den de ri.
Amɔsi tɛrɛNahɔmu den de ri.
Nahɔmu tɛrɛ Esili den de ri.
Esili tɛrɛNakayi den de ri.
26Nakayi tɛrɛMaati den de ri.
Maati tɛrɛMatatiyasi den de ri.
Matatiyasi tɛrɛ Semi den de ri.
Semi tɛrɛ Joseki den de ri.
Joseki tɛrɛ Joda den de ri.
27 Joda tɛrɛ Jowanan den de ri.

* 3:21 Wo tuma, Yayama bila kaso la burun.

Jowanan tɛrɛ Resa den de ri.
Resa tɛrɛ Sorobabɛli den de ri.
Sorobabɛli tɛrɛ Salatiyɛli den de ri.
Salatiyɛli tɛrɛNɛri den de ri.
28Nɛri tɛrɛMɛlɛki den de ri.
Mɛlɛki tɛrɛ Adi den de ri.
Adi tɛrɛ Kosamu den de ri.
Kosamu tɛrɛ Elimada den de ri.
Elimada tɛrɛ Eri den de ri.
29Eri tɛrɛ Yosuwe den de ri.
Yosuwe tɛrɛ Eliyɛsɛri den de ri.
Eliyɛsɛri tɛrɛ Jorimu den de ri.
Jorimu tɛrɛMatati den de ri.
Matati tɛrɛ Lebi den de ri.
30Lebi tɛrɛ Simeyɔn den de ri.
Simeyɔn tɛrɛ Juda den de ri.
Juda tɛrɛ Yusufu den de ri.
Yusufu tɛrɛ Jonamu den de ri.
Jonamu tɛrɛ Eliyakimu den de ri.
31Eliyakimu tɛrɛMɛliya den de ri.
Mɛliya tɛrɛMɛna den de ri.
Mɛna tɛrɛMatata den de ri.
Matata tɛrɛNatan den de ri.
Natan tɛrɛ Mansa Dawuda den de

ri.
32 Mansa Dawuda tɛrɛ Jɛsɛ den de

ri.
Jɛsɛ tɛrɛObedi den de ri.
Obedi tɛrɛ Bowosi den de ri.
Bowosi tɛrɛ Salimɔn den de ri.
Salimɔn tɛrɛNasun den de ri.
33Nasun tɛrɛAminadabu den de ri.
Aminadabu tɛrɛ Adimɛn den de ri.
Adimɛn tɛrɛ Arini den de ri.
Arini tɛrɛHɛsirɔn den de ri.
Hɛsirɔn tɛrɛ Pɛrɛsi den de ri.
Pɛrɛsi tɛrɛ Juda den de ri.
34 Juda tɛrɛ Yakuba den de ri.
Yakuba tɛrɛ Isiyaka den de ri.
Isiyaka tɛrɛ Iburahima den de ri.
Iburahima tɛrɛ Tera den de ri.
Tera tɛrɛNakori den de ri.
35Nakori tɛrɛ Seruki den de ri.
Seruki tɛrɛ Rakawu den de ri.
Rakawu tɛrɛ Falɛki den de ri.
Falɛki tɛrɛ Ebɛri den de ri.
Ebɛri tɛrɛ Sala den de ri.
36 Sala tɛrɛ Kanaan den de ri.
Kanaan tɛrɛ Arifasadi den de ri.
Arifasadi tɛrɛ Sɛmu den de ri.
Sɛmu tɛrɛNuhan den de ri.
Nuhan tɛrɛ Lamɛki den de ri.
37 Lamɛki tɛrɛ Metusalemu den de

ri.
Metusalemu tɛrɛ Enɔki den de ri.
Enɔki tɛrɛ Yarɛdi den de ri.
Yarɛdi tɛrɛMalalɛli den de ri.

Malalɛli tɛrɛ Kenan den de ri.
38Kenan tɛrɛ Enosi den de ri.
Enosi tɛrɛ Sɛti den de ri.
Sɛti tɛrɛ Adama den de ri.
Adama tɛrɛ Alla den de ri.

4
Ibulusa ka Isamanɛɛ

1 Nin Sɛniman tora Isa fɛ. Awa,
Isa tɛrɛ ye bɔla Juridɛn ba da la
tuma mɛn na Alla la Nin Sɛniman
lɔraaɲɔrɔkawaariwulakɔndɔ. 2A
ka tele binaanin kɛ wula kɔndɔ ye,
Ibulusa ye a magbɛrɛn kɛla. A ma
foyi si damun waati wo kɔrɔ. Tele
binaanin dafanin, kɔnkɔ gbara a la
a ɲa ma. 3Wo rɔ Ibulusa nara ka a
fɔayɛko: «Ni ile le yeAllaDencɛ ri, i
ye a fɔkabawoyɛkowoyeyɛlɛman
ka kɛ buru ri.» 4 Isa ka Ibulusa
jabi: «A sɛbɛni Alla la kitabu kɔndɔ
ko: ‹Mɔɔ ti se balola buru gbansan
na.›»

5 Isa banni wo fɔla Ibulusa yɛ,
Ibulusa ka a ta ka wa a ri san ma,
ka dunuɲamansaya bɛɛ yiraka a la
waati kelenna. 6 Ibulusakaa fɔayɛ
ko: «Jamanawoilu bɛɛ dini nde ma.
N wa sɔn mɔɔ mɛn dɔ, n di a bɛɛ di
woma. Ndi i lasii jamanawoilubɛɛ
kun na sa i ri bonya ba sɔrɔn. 7Ni
i ka nde bato, i ri woilu bɛɛ sɔrɔn.»
8 Isa ka a jabi: «A sɛbɛni Alla la
kitabu kɔndɔ ko: ‹I ye i Maari Alla
le bato ka ale kelen pe gbiliya.›»

9 Ibulusa ka Isa ta ka wa a ri
Jerusalɛmu wo rɔ. A wara Isa lalɔ
Allabatobonba kun na, ka a fɔ a yɛ
ko: «Ni ile le ye Alla Dencɛ ri, i ye
igban de ka bɔ yan. 10Ka amasɔrɔn
a sɛbɛni Alla la kitabu kɔndɔ ko:
‹Alla ri a fɔ a la mɛlɛkailu yɛ ko alu
ye i lakanda, 11ka i kɔrɔta ie bolo la,
sa i sen kana se kaba ma.›» 12Kɔni
Isa ka Ibulusa jabi: «A fɔra Alla
la kitabu kɔndɔ fanan ko: ‹I kana
i Maari Alla kɔrɔbɔ.›» 13 Ibulusa
banda Isa manɛɛla, a kaɲara a ma
tuma mɛn na, a bɔra a kɔfɛ ka lon
gbɛrɛmakɔnɔ.

Isa ka a la baara damira Kalile
mara rɔ

14 Isa bɔra ye ka wa Kalile mara
rɔ Nin Sɛniman na sɛɛbaya rɔ. A la
ko fɔramarawo fan bɛɛ rɔ. 15A tɛrɛ
ye wala mɔɔilu karanna salibonilu
la ye. Bɛɛ tɛrɛ ye a tɔɔ ɲuma fɔla.

Nasarɛtikailu ka iban Isa rɔ
16 Isa wara se Nasarɛti, a

makɔlɔra yɔrɔ mɛn dɔ. Ɲɔɲɔn lon
seni, a wara salibon na, ikomin a
darini a kɛla ɲa mɛn ma. A se mɛn
kɛni karan diya ye, a wulira ka ilɔ
kitabu karan kanma. 17Nabi Esayi
la kitabu donda a bolo. A ka yɔrɔ
do ɲinin kitabu rɔ, yɔrɔmɛn karan
loo tɛrɛ ye a la. A sɛbɛni yɔrɔwo rɔ
ko:
18 «Maari Alla la Nin Sɛniman ye n

kan,
kaamasɔrɔnarandeɲenematɔmɔn

ko n ye wa kibaro ɲuma fɔ
fantanilu yɛ.

A ra n kelaya ko n ye a laseyi
kasodenilu ma ko alu ra
kanhɔrɔya,

ko n ye a fɔ ɲa fuyen yɛ ko ie ɲa ri
laka.

A ka n kelaya ko n ye mɔɔ tɔrɔnilu
kanhɔrɔya,

19ko n ye a fɔmɔɔilu yɛ koMaari la
san ba ra se,

a la kininkinin di yiraka ie la san
mɛn na kɔnin.»

20 A banni wo karanna, a ka
kitabu datuun ka a don a lamara
bolo ka isii. Mɔɔilu bɛɛ ɲa lɔni tɛrɛ
a rɔ. 21A ka a fɔ ie yɛ ko: «N da ban
kitabuyɔrɔmɛnkaranna,wokuma
ra dafa ai ɲana bi.»

22Alu bɛɛ tɛrɛ ye a tɔɔ ɲuma fɔla,
baa alu kabannakoyani a la kuma
ɲumailu rɔ. Wo rɔ, alu ka iɲɔɔn
maɲininka ko: «Yusufu dencɛ tɛ ɲin
di wa?»

23 Isa ka a fɔ ie yɛ ko: «Sika tɛ a
rɔ, ai ri sanda ɲin la n yɛ ko: ‹Dan-
dalila, i ka kan ka i jɛrɛ lakɛndɛya
fɔlɔ.› Ai ri a fɔ n yɛ fanan ko: ‹I ka
komɛnilu kɛ Kapɛrinahumu, an ye
woilu kalama. I ye woilu ɲɔɔn kɛ i
jɛrɛ fanan wara rɔ yan.›» 24A ka a
fɔ ie yɛ ko: «Tuɲa le! Nabiɲuma si
tɛ jatela a wara mɔɔilu bolo. 25N di

misali doilu yiraka ai la. Nabi Eli
la tele rɔ, san sawa ni karo wɔɔrɔ
dafara sanci ma se nala Isirayɛli
jamana duu kan. Wo le ka a kɛ,
kɔnkɔ ba donda jamana kɔndɔ. Wo
tuma, cɛsamuso ka siya Isirayɛli ja-
mana rɔ yan. 26Kɔni Alla ma Nabi
Eli lawa wo si dɛmɛnna. Alla ka
Nabi Eli lawa cɛsamuso do wara
Sarɛpita so kɔndɔ, mɛn ye Sidɔn
mara rɔ. 27Ka la wo bɛɛ kan, Nabi
Elise la tele rɔ, kunatɔ tun ka siya
Isirayɛli jamana rɔ yan. Kɔni wo
si ma kɛndɛya Nabi Elise bolo fo
Naaman kelen Siriɲɛka.»

28 Nba, wo ka mɛnilu siini tɛrɛn
ye salibon na, woilu ka kuma wo
mɛn ka monɛ kojuuya. 29 Alu bɛɛ
wulira ka Isa gbɛnka labɔ so kɔndɔ.
Iko so wo lɔni tindi ba kan, alu ka
Isa ta ka wa a ri tindi ba wo kun
dɔ ko ka a lafili, kosa a ri be ka faa.
30Kɔni a taminda ie tɛma kawa.

Isa ka jina gbɛn
31Nba, Isa wara Kapɛrinahumu,

somɛnyeKalilemara rɔ. Ɲɔɲɔn lon
sera, a wara mɔɔilu karan salibon
na. 32Alu kabannakoyara a la mɔɔ
karan ɲa ma, ka a masɔrɔn a tɛrɛ
ye mɔɔilu karanna kuma mɛn na
sebaaya ba tɛrɛ ye wo rɔ. 33 Wo
ka kɛ jinatɔ do tɛrɛ ye jama tɛma
ye. Ka Isa to karanna, jinatɔ wo
kulera fanka la ka a fɔ ko: 34«Ɛɛ, Isa
Nasarɛtika! I ye nfen kɛla andeilu
tɛma yan? I nani an halaki kanma
wa? I ye mɔɔ su mɛn di, n ka wo
lɔn. Alla la Mɔɔ sɛniman de i ri.»
35 Isa jamanda jina ma ka a fɔ a yɛ
ko: «Imakun! Bɔ cɛwo fɛ!» Jina ka
cɛ wo labe duu ma jama bɛɛ ɲana,
ka ban ka bɔ a fɛ. Foyi sima kɛ cɛ la.
36 Mɔɔilu kabannakoyara a ɲa jɛrɛ
jɛrɛ ma wo rɔ. Alu ka a fɔ iɲɔɔn yɛ
ko: «Kuma su ɲuman ye ɲin di? A
ragbɛ! A ye jinailu jamarila fanka
ni sebaaya la. A wa a fɔ ie yɛ ko alu
ye bɔ, alu ri bɔ.» 37Wo rɔ, Isa tɛrɛ
yemɛn kɛla, wo kibaro fɔra fan bɛɛ
yɔrɔwo laminin dɔ.

Isa ka Simɔn biran muso
lakɛndɛya

38 Isa bɔra salibon na ka wa
Simɔn wara. A sera ye ka a tɛrɛn
Simɔn biran muso tɔrɔni kosɛbɛ, a
muso na kɔnin. A fari kalayani
kojuuya. Simɔnwaramɔɔilu ka Isa
madiya ko a ye muso dɛmɛn. 39 Isa
wara se a fɛ, ka ilɔ a kun na. A ka
fari makaliya makuma, ko a ye bɔ
muso rɔ. A bɔra. Musowulira ikɔrɔ
yɛ, ka damunun di ie ma.

Isa ka jankarɔto siyaman
nakɛndɛya

40 Fitiri waati se mɛn kɛni,
mɔɔilu nara jankarɔ tɔilu ri Isa ma.
Jankarɔ su siyaman tɛrɛ ye ie kan.
Isa ka a bolo la a kelen kelenna bɛɛ
kanma ka ie lakɛndɛya. 41 Jinailu
bɔra mɔɔ siyaman fɛ fanan. Alu bɔ
waati, alu kulera ka a fɔ Isa ma ko:
«Alla Dencɛ le ile ri.» Kɔni Isa ka
ie makuma ka ie makun! A ma
sɔn ie ye kuma, ka a masɔrɔn alu
ka a lɔn ko ale le ye Alla la Mɔɔ
Ɲenematɔmɔnin di.

Isawarakawandili kɛ Judemara
rɔ

42Wo duusa gbɛ jona, Isa bɔra so
kɔndɔ ka wa wula kɔndɔ. Mɔɔilu
ka a ɲinin haan ka a sɔrɔn wula
kɔndɔ ye. A loo tɛrɛ ye ie la ka a
laseyi ie wara, baa alu tɛ a fɛ a ye
bɔ ye. 43Kɔni Isa ka a fɔ ie yɛ ko: «A
fɛrɛ tɛ fo n ye wa Alla la mansaya
kibaro ɲuma lase mɔɔilu ma so ba
gbɛrɛilu la. N kelayani wo le la.»
44A tora Jude mara rataamala, wo
rɔ, kamɔɔilukawandi salibonilu la.

5
Simɔn ka jɛɛilu mira Isa baraka

rɔ
1 Nba, lon do rɔ, Isa lɔni tɛrɛ Ke-

nesarɛti Dala tɔrɔfɛ. Jama nara a
laminin fan bɛɛ rɔ ka ie tolo malɔ
Alla la kuma la. 2 A ka kulun fila
lani yen ji dafɛ. Kulun tiilu tun da
bɔ ji kan ka kulunilu to ye. Alu tɛrɛ
ye ie la jɔɔilu makola ji dala. 3 Isa
wara don kulun wo kelen kɔndɔ,
mɛn tɛrɛ ye Simɔn ta ri kɔnin. A

ka a fɔ Simɔn yɛ ko a ye a kulun
mabɔ gbelemala la dooni. Isa ka
isii kulun kɔndɔ ka mɔɔilu karan,
mɛnilu lɔni gbelema.

4A banni mɔɔilu karanna, a ka a
fɔ Simɔn yɛ ko: «I ye kulun nawa ji
kan bɛrɛ kɛ ka ai la jɔɔilu bila ji rɔ,
sa ai ri jɛɛmira.» 5 Simɔn ka a jabi:
«Karanmɔɔ, an da su muumɛ kɛ jɛɛ
ɲininna ka kaɲa. An ma foyi sɔrɔn.
Kɔni n di jɔɔilu kɛ ji rɔ ikɔ tuun i la
kuma sababu la.» 6 Wo rɔ, Simɔn
wara jɔɔilu kɛ ji rɔ. Nba, alu ka jɛɛ
siyaman ba mira. Jɛɛ warara foo
ka jɔɔilu farafara damira. 7 Alu ka
ie baara ɲɔɔilu kili, mɛnilu tɛrɛ ye ji
kan kulun gbɛrɛ kɔndɔ, ko woilu ye
na ie dɛmɛn. Alu nara ie la kulun
dɔ. Kulun fila woilu bɛɛ fara jɛɛ
la kojuuya, foo kulunilu jiitɔ tɛrɛ ji
kɔrɔ. 8SimɔnPiyɛri kawoyen tuma
mɛn, a ka imajii Isa sen kɔrɔ ka a
madiya ko: «Maari, i kana i madon
n na, baa kojuukɛla le ye nde ri.»
9Akawo fɔka amasɔrɔn jɛɛ jatewo
tun da Simɔn ni a la mɔɔilu bɛɛ ka-
bannakoya foo ka silan. 10A baara
ɲɔɔnmɛnilu tɛrɛyeSebededencɛilu
Yakuba ni Yuhana ri, woilu fanan
kabannakoyara.
Kɔni Isa ka a fɔ Simɔn yɛ ko: «I

kana silan. I kusan jɛɛ ɲininna.
Kɔni ka damira bi haan ka wa, i
ri mɔɔilu ɲinin ka ie kɛ Alla ta ri.»
11Alu bɔra ji kan tumamɛn na, alu
ka kulunilu ni jɛɛmira fen bɛɛ to ye
ka bila Isa kɔ.

Isa ka kunatɔ do lakɛndɛya
12Nba, lon do rɔ, Isa tɛrɛ yeKalile

mara rɔ. Ka a to so da la, a bɛnda
kunatɔ do ma. Kuna juu ba le
tɛrɛ ye a ma. A ka Isa yen ka a
ɲakɔrɔbɛnduuma, kaamadiyako:
«Maari, ni i sɔnda, a se ye i yɛ ka
n fari sɛniya foo ka n nakɛndɛya.»
13 Isa ka a bolo maa a la ka a fɔ a
yɛ ko: «N sɔnni. I ye sɛniya.» Kuna
ka a bila ikɔrɔ ye. 14 Isa ka a fɔ a
yɛ ko: «I kana a fɔ mɔɔ si yɛ. Wa i
fari yiraka sarakalasela la. Alla ka
saraka mɛn fɔ Nabi Musa la sariya



Luka 5:15 10 Luka 5:36

rɔ, i ye wo bɔ i la sɛniyali kosɔn, ka
ban ka i la sereya yiraka.» 15 Kɔni
hali wo, Isa tɔɔ tɛrɛ ye fɔla ka jɛnsɛn
fan bɛɛ rɔ. Wo le ka a kɛ, jama
tɛrɛ ye nala ka ie tolo malɔ a la.
Jankarɔtoilu tɛrɛ ye nala kɛndɛya
ɲininna fanan. 16 Kɔni Isa kelen
tɛrɛ ye wala Alla matara diya wula
rɔ ko siyaman.

Isa ka kɔrɔngbɔnin do lakɛndɛya
17 Lon do rɔ, Isa tɛrɛ ye mɔɔilu

karanna bon do la. Farisilu ni
sariya karanmɔɔilu siini tɛrɛ ye.
Woilu nani ka bɔ Kalile mara ni
Jude mara so siyaman na, a ni
Jerusalɛmu so kɔndɔ. Wo tuma,
Maari Alla la sebaaya ye Isa kan ka
mɔɔilu lakɛndɛya.

18Ka Isa to mɔɔilu karanna, mɔɔ
doilu nara cɛ kɔrɔngbɔnin do ri. A
lani tɛrɛ lafen kan. Alu tɛrɛ ye don
ko rɔ bon na, ko ka jankarɔto la
Isa ɲakɔrɔ. Alu ka fɛrɛ bɛɛ kɛ ka a
don ɲa ɲinin. 19 Kɔni jama warani
tɛrɛ kojuuya. Wo rɔ alu ma don
ɲa sɔrɔn. Wo le kosɔn, alu yɛlɛra
bon kan ka yɔrɔ do waranka. Alu
ka kɔrɔngbɔbatɔ ni a la lafen ta ka
a lajii woo wo la. Alu ka a lajii
haan ka wa a la Isa ɲakɔrɔ jama
tɛma. 20 Isa ka wo bɛɛ ragbɛ ka a
yen komɔɔwoilu lani ale la. Wo rɔ,
a ka a fɔcɛ kɔrɔngbɔbatɔ yɛ ko: «N
duuɲɔɔncɛ, i ramakoto i la kojuuilu
la bi.»

21 Sariya karanmɔɔilu ni Farisi
mɛnilu tɛrɛye ye,woilu ka imiri ko:
«Yon de ɲin di mɛn ye Alla tanama
kuma fɔla ten? Yondi semɔɔmako-
tola a julumunna ten, fo Alla kelen
pe?» 22 Isa ka ie la miriya lɔn. Wo
rɔ, a ka a fɔ ie yɛ ko: «Nfennamiriya
su wo ye ai jusu rɔ? 23A ye di? Ka
a fɔ cɛ wo yɛ ko a ra makoto a la
julumun na, wala ka a fɔ a yɛ ko
a ye i wuli ka i taama, ɲuman kɛ
duman wo fila rɔ? 24N di a yiraka
ie la, bi, ko a se ye n yɛ, Mɔɔ Dencɛ
kɔnin, ka mɔɔ makoto kojuuilu la,
dunuɲa ɲin dɔ.» Wo rɔ, a ka a fɔ
kɔrɔngbɔbatɔ yɛ ko: «I wuli. I la

lafen ta. I yewa iwara.» 25Awulira
ikɔrɔ ye jama bɛɛ ɲana ka a la lafen
ta ka wa a wara. A watɔla, a tɛrɛ
ye Alla tandola kosɛbɛ. 26 Mɔɔilu
bɛɛ kabannakoyara ka Alla tando
kabanka silan. Alukanko: «Ɛɛ! An
da ko bailu yen bi!»

Isa ka Lebi kili
27 Wo kɔ, Isa bɔni ye, a

ka nisɔnkɔmirala do siini yen
nisɔnkɔmira diya. A tɔɔ ko Lebi.
Isa ka a fɔ a yɛ ko: «I ye bila n kɔ.»
28Lebiwulira ka a la baara to ye ka
bila Isa kɔ.

29 Kɔfɛ, Lebi ka damunun ba
rabɛn Isa yɛ ka mɔɔilu kili a wara.
Nisɔnkɔmirala siyaman nara, a ni
mɔɔ gbɛrɛilu. Alu bɛɛ tɛrɛ ye damu-
nun kɛla iɲɔɔn fɛ. 30 Farisi doilu
ni sariya karanmɔɔ doilu nara ka
ie bɛɛ siini tɛrɛn yɔrɔ kelen dɔ.
Wo gboyara ie yɛ. Wo rɔ, alu ka
Isa la karandenilu maɲininka ko:
«Nfenna ai ra sɔn ka damunun kɛ
nisɔnkɔmiralailu fɛ, a ni kojuukɛla
gbɛrɛilu?» 31 Isa ka ie jabi: «Mɔɔ
mɛnilu kɛndɛ, woilu mako tɛ dan-
dalila la. Jankarɔtoilu mako ye
dandalila la. 32 N ma na mɔɔ te-
leninilu kili kanma. N nani ko-
juukɛlailu le kili kanma, sa alu ri
tubi.»

Fen kɔrɔ ni fen kura tɛ kelen di
33 Doilu ka a fɔ Isa yɛ ko: «A ye

di? Yaya la karandenilu ni Farisilu
la karandenilu ye sun donnawaati
do la a ni alu ye Alla matara. Kɔni
i la karandenilu ri damunun kɛ ka
minnin waati bɛɛ.» 34 Isa ka ie jabi
sanda do rɔ ko: «A ye di? Ni kɔɲɔ
kura sera do wara, i ri se ka kɔɲɔ
kura tii ni a terilu jamari ko alu
kana damunun kɛ iɲɔɔn fɛwa? Wo
ti se kɛla! 35 Baa lon do natɔ, kɔɲɔ
kura tii ri bɔ a terilu rɔ. Wo lon,
ɲɛnɛsuma ri gba ie la. Wo rɔ, alu ri
sun donwo lon.»

36 Isa ka sanda do fanan la ie yɛ
ko: «Mɔɔ tɛ faanin kura kunkurun
tɛɛ faanin kɔrɔ rabɛn kanma. Ni
i ka wo kɛ, faanin kura ri tiɲan.
Ka la wo kan fanan, i ri a tɛrɛn

faanin kura kunkurun wo ti se
bɛnna faanin kɔrɔ ma. 37 Wo ɲa
kelen ma, mɔɔ tɛ minnin fen fadi-
man kura kɛ foroko kɔrɔ kɔndɔ. Ni
i ka wo kɛ, minnin fen fadiman
kura ri foroko kɔrɔwo te ka a tiɲan.
Minnin fen bɛɛ ri bɔ. Foroko ni
minnin fenbɛɛ ra tiɲanworɔ. 38Wo
le kosɔn, minnin fen fadiman kura
ka kan ka kɛ foroko kura le kɔndɔ.
39 Ni mɔɔ kɔni darira minnin fen
fadiman kɔrɔ minna, a kura loo
tɛ gba a la fewu! A ri a fɔ ko:
‹Kɔrɔman duman.›»

6
Isa kamɛn fɔƝɔɲɔn lonna ko rɔ

1 Ɲɔɲɔn lon do rɔ, Isa ni a la
karandenilu tamintɔ tɛrɛye sɛnɛdo
tɛma. Ka ie to sɛnɛ tɛma, Isa la
karandenilu ka sɛnɛ suman tonson
do bɔrɔndɔ ka a toto ka a damun.
2 Wo kɛra Farisi doilu ɲana. Alu
ka a fɔ karandenilu yɛ ko: «Komɛn
ma kan ka kɛ Ɲɔɲɔn lon ma, ai ye
wo kɛla nfenna?» 3 Isa ka ie jabi:
«Kɔnkɔ tɛrɛ ye Mansa Dawuda ni
a taama ɲɔɔnilu la, a ka mɛn kɛ,
ai ma wo karan wa? 4 A donda
Allabatobonba kɔndɔ, saraka buru
tɛrɛ ye yɔrɔmɛn. Ka bɛn sariya ma,
mɔɔ si ma kan ka buru wo damun
foo sarakalaselailu. Kɔni mansa
Dawuda ka wo ta ka a damun, ka
do di a taama ɲɔɔnilu ma.» 5Wo rɔ,
Isa ka a fɔ ie yɛ ko: «MɔɔDencɛ le ye
Ɲɔɲɔn lon tii ri.»

Isa ka kɛ bolo faanima do
lakɛndɛya

6Nba, Ɲɔɲɔn lon gbɛrɛ, Isa donda
salibon do la ka mɔɔilu karan. Cɛ
do tɛrɛ ye, mɛn bolokinin janin a
la. 7Nba sariya karanmɔɔ doilu ni
Farisi doilu fanan tɛrɛyeye,mɛnilu
tɛrɛ ye kɔrɔsila kojuuya, baa alu
tɛrɛ ye fɛrɛ ɲininna ka Isa jalaki.
Ni a ka bolo janintɔ wo lakɛndɛya
Ɲɔɲɔn lon, alu ri a jalaki sababu
sɔrɔn. 8 Kɔni Isa ka ie miriya lɔn.
A ka a fɔ bolo sabatɔ yɛ ko: «Iwuli
ka ilɔ an tɛma.» A ka ilɔ. 9 Isa
ka jama maɲininka ko: «A ye di?
A daani ka koɲuma kɛ Ɲɔɲɔn lon,

wa kojuu? Ka mɔɔ kisi, wa ka a
faa?» 10 A ka a ɲa lɔ ie bɛɛ rɔ, ka
ban ka a fɔ cɛ wo yɛ ko: «I bolo
rasɔmɔn!» A ka a bolo rasɔmɔn.
Ikɔrɔ ye, a kɛndɛyara. 11 Farisilu
ni sariya karanmɔɔilu ka wo yen
tuma mɛn, ie jusu bɔra kojuuya.
Alu wara iɲɔɔn yen ka a fɔ ko: «An
ye nfen kɛ Isa la?»

Isa ka keladenba tan ni fila
ɲenematɔmɔn

12 Lon gbɛrɛ, Isa wara Alla
matara diya koyinkɛilu yɔrɔ rɔ. A
ka su muumɛ kɛ Alla matarala.
13 Duusa gbɛni, a ka a la karan-
denilu bɛɛ kili ka mɔɔ tan ni fila
ɲenematɔmɔn ie rɔ, ka kɛ a la
keladenbailu ri. 14 Wo mɔɔ tan
ni fila tɔɔ le ɲin: Simɔn, Isa ka
mɛn tɔɔ la ko Piyɛri, a ni a doocɛ
Andere; Yakuba ni Yuhana; Filipe
ni Bartɔlɔmi; 15 Matiyu ni Tomasi;
Alife dencɛ Yakuba ni Simɔn, a ye
fɔlamɛnma ko Fabaden; 16Yakuba
dencɛ Judasi; a ni Judasi Sikariyɔti,
mɛn ye a janfa mɔɔ ri.

Isa ka jama ba karan ka
jankarɔtoilu lakɛndɛya

17 Nba, Isa ni keladenba woilu
jiira koyinkɛ la ka wa se gbɛkula
do rɔ. Alu bɛnda karanden siya-
man di ye. Jama ba fanan tɛrɛ ye
ka bɔ yɔrɔ siyaman. Doilu bɔni
Jerusalɛmu, doilu bɔni Jude mara
rɔ. Doilu fanan bɔni kɔɔji da la,
so mɛnilu tɔɔ ko Tiri ni Sidɔn. Alu
bɛɛ nani ka ie tolo malɔ Isa la, ka
lakɛndɛya. 18 Jinailu tɛrɛ ye mɛnilu
tɔrɔla, woilu lakɛndɛyara fanan.
19Mɔɔ bɛɛ tɛrɛ ye a ɲa ɲininna ka i
maa Isa la, ka a masɔrɔn fanka tɛrɛ
ye a la jankarɔtoilu bɛɛ lakɛndɛya.

Mɛnilu ye barakadenilu ri
20 Isa ka a ɲa lɔ a la karandenilu

rɔ ka a fɔ ie yɛ ko:
«Aile barakaden mɛnilu ye fan-

tanya rɔ,
baa Alla la mansaya ye ai ta le ri.
21 Aile barakadenilu, kɔnkɔ ye

aileilu mɛn na bi,

baa ai ri fa.
Aile barakadenilu ai mɛn ye kasila

bi,
baa ai ri yɛlɛ.
22Aile barakadenilu nimɔɔilu ka ai

lagboyaɲɛ, ka iban ai rɔ, ka
ai nanin, ka ai tɔɔ tiɲan Mɔɔ
Dencɛ kosɔn. 23 Ai ye sewa
wo rɔ kosɛbɛ fo ka ɲaalen,
baa ai barayi ka bon hari-
jeene rɔ. Mɛnilu ri kojuu
su wo kɛ ai la, woilu ben-
bailu ka wo ɲɔɔn kɛ Alla la
nabiɲumailu fanan na.

24Gbalo ye ai yɛ, mɛnilu ye nanfu-
lutii ri sisen,

baa ai ra ai la hɛrɛ sɔrɔn ten.
25 Gbalo ye ai yɛ, ai mɛnilu ye

damununna ka fa sisen. Ai
ri kɔnkɔ.

Gbalo ye ai yɛ, ai mɛnilu yɛlɛla
sisen. Ai ri kasi ka kasi.

26Gbalo ye ai yɛ, ni mɔɔilu ka ai tɔɔ
ɲuma fɔ tuma bɛɛ,

baa woilu benbailu tɛrɛ ye wuya
nabiɲumailu bonyala wo ɲa
kelenma.»

An ye an juuilu kanin
27 Isa kan ko: «Ai, mɛnilu tolo

ye n kan na, ai ye ai juuilu kanin,
ka koɲuma kɛ ai lagboyaɲɛbailu
yɛ. 28 Mɔɔ mɛnilu ye ai dankala,
ai ye duwa woilu yɛ. Mɔɔ mɛnilu
karagbɛlɛman ai ma, ai ye Alla
matara woilu yɛ. 29Ni mɔɔ ka i da
fan kelen gbasi, i ye a tɔ kelen lɔ a
yɛ fanan. Ni mɔɔ ka i la durukiba
bɔ i bolo, i kanaamabali i la duruki
kɔrɔbila fanan tala. 30 Ni mɔɔ mɔɔ
ka i tara, i ye wo sɔ. Ni mɔɔ ka fen
do ta i bolo, i kana a fɔ a yɛ ko: ‹A di
nma.› 31Ai ye a fɛmɔɔilu yɛ komɛn
kɛ ai yɛ, ai jɛrɛ yewo ɲɔɔn kɛmɔɔilu
yɛ.

32 «Ni ai ka ai kaninba dɔrɔn
kanin, julu su ɲuman de wo ri?
Hali kojuukɛlailu fanan ye mɔɔ
kaninna mɛn fanan ka ai kanin.
33 Ni ai ye mɔɔ ladiyala mɛn ka ai
ladiya fanan, julu su ɲuman de wo
ri? Hali kojuukɛlailu ye wo ɲɔɔn

kɛla. 34 Ni ai ka julu don julu sar-
alailu dɔrɔn na, julu su ɲuman de
wo ri? Hali kojuukɛlailu ye julu
donna a sara ko le rɔ. 35Ai kɔni ye
ai juuilu kanin, ka koɲuma kɛ ai yɛ.
Ai ye julu don ie la, ka banka a sara
ko to ye. Ni ai ka a kɛ ten, ai barayi
ri wara; ai ri kɛ Alla Kɔrɔtaninba
denilu jɛrɛ jɛrɛ ri. Ka a masɔrɔn ale
ka ɲi mɔɔ bɛɛ ma, hali fisiriwali ni
mɔɔ juuilu. 36Ai ye kɛhinaba ri, iko
ai Fa Alla hinaba ri ɲamɛnma.»

Ai kanamɔɔilu jii kojuukɛlailu ri
37 Isa ka a fɔ ie yɛ ko: «Ai kana

mɔɔilu jii kojuukɛlailu ri. Wo rɔ, ai
fanan tɛ jii kojuukɛla ri. Ai kana
mɔɔ jalaki. Wo rɔ, ai fanan tɛ jalaki.
Ai ye mɔɔilu makoto. Wo rɔ, Alla
fanan di ai makoto. 38Ai ye mɔɔilu
sɔ, ai fanan di sɔ. Ai ri sɔ iko mɔɔ
ye mɔɔ sɔla suman na ka a wara ɲa
mɛnma. A ri fɛ lafa, ka a juujuu, ka
amadii, ka do fanan la a kan, fo ka
bon. Ai ri sɔ ten. Ai wamɔɔilu sɔ ɲa
mɛnma, Ai fanan di sɔwo ɲama.»

39Wo rɔ, Isa ka sanda doilu la ie
yɛ, ko: «Ayedi? Ɲa fuyendi sekaɲa
fuyen na gbelekemirawa? Alu fila
bɛɛ tɛ be denka rɔwa? 40Karanden
ti se taminna a karanmɔɔ la, kɔni ni
a ka iraja karanna kosɛbɛ, a ri kɛ a
karanmɔɔ ɲɔɔn di.

41«Ɲamaninmɛn ye i badenma ɲa
ma, i ye wo mafɛnɛla nfenna, ka
a tɛrɛn fɛrɛn mɛn ye i jɛrɛ ɲa ma,
i tɛ wo kɔrɔsila? 42 I ri se ka a fɔ
i badenma yɛ di ko: ‹N badenma,
ɲamanin mɛn ye i ɲa ma, n di wo
bɔ i ɲama›, ka a tɛrɛn fɛrɛn ye i jɛrɛ
ɲa ma? Filankafu! I ye fɛrɛn wo bɔ
i jɛrɛ ɲa ma fɔlɔ. Kosa i jɛrɛ ɲa ri
laka. Wo rɔ, i ri se ka ɲamanin bɔ
i badenma ɲama.»

Jiri su ri lɔn a den fɛ
43 Nba, Isa kan ko: «Jiri ɲuma

ti se den juu kɛla. Jiri juu fanan
ti se den ɲuma kɛla. 44 Jiri su ri
lɔn a den fɛ. Toro den ni rɛsɛn
den, wo si tɛ sɔrɔnna jiri wɔnenma
la. 45 Koɲuma ye bɔla mɔɔ ɲuma

solɔmɛ rɔ. Kojuu ye bɔla mɔɔ juu
solɔmɛ rɔ. Mɛnyemɔɔ solɔmɛ rɔ,wo
kuma ri bɔ a da rɔ.»

Bonlɔla fila
46 Isa ko: «Nfenna ai ye a fɔla nde

ma ‹Maari, Maari› ka a tɛrɛn ai tɛ
n na kumakan bonyala? 47 Mɔɔ
mɔɔ nani nde ma, ka a tolo malɔ n
kan na ka wo mira, n di se ka wo
la mɔɔ mɛn ma, n di wo fɔ ai yɛ.
48A ye iko bonlɔla, mɛn ka duu sen
ka a la bon ju birin farakolo kan.
Sanci ba nara, ji bɔra. Ji woyora
kojuuya ka se bon wo ma. Kɔni a
ma foyi si kɛ bon na, ka a masɔrɔn
bon lɔni farakolo kan. 49Mɔɔ mɛn
tɛ n na kumamirala, n di wo fanan
la bonlɔla do ma. Bonlɔla wo ka a
la bon lɔ kiɲɛ kan. A ma a juu sii
farakolo kan. Sanci nara, ji bɔra. Ji
woyo semɛnkɛnibonma, bonbera
kojuuya ka tiɲan fewu!»

7
Isa ka sofaden kuntii la jɔn

nakɛndɛya
1 Isa banni wo fɔla jama yɛ,

a donda Kapɛrinahumu so kɔndɔ.
2Rɔmuka sofaden kuntii do tɛrɛ ye
so kɔndɔ, mɛn diyana jɔn tun ma
kɛndɛ. Wo faatɔ le tɛrɛ jankarɔ
bolo. 3 Sofaden kuntii wo ka Isa
mankutu mɛn waati mɛn na, a
ka Yahudiya mɔɔbailu kelaya ka
Isa madiya, ko a ye na a la jɔn
nakɛndɛya. 4Mɔɔbailu se mɛn kɛni
Isa ma, alu ka a madiya kosɛbɛ ka
a fɔ a yɛ ko: «Sofaden wo la hakan
de. I ka kan ka a dɛmɛn, 5baa an na
jamana mɔɔilu duman a yɛ kosɛbɛ.
A jɛrɛ ka an na salibon lɔ an yɛ.»
6Worɔ, Isawara ie kɔfɛ. Alu sudun-
yani sofaden kuntii wara, sofaden
kuntii ka a teri doilu lawa Isa ma,
ka a fɔ a yɛ ko: «Maari, i kana i jɛrɛ
tɔrɔ. N na hakan tɛ i ye don nwara,
ka amasɔrɔn i ka bonnde ri paaɔn!
7Woboloma, nma sɔn n jɛrɛ yewa
i kunbɛn, ka a masɔrɔn wo ka bon
ndema. Kɔni ni i ka kuma kelen fɔ,
n na jɔn di kɛndɛya. 8Ka amasɔrɔn

n ye do la fanka kɔrɔ, sofaden doilu
fanan ye n na fanka kɔrɔ. N wa
mɛn kelaya, wo ri wa. N wa mɛn
kili, wo ri na. N wa a fɔ n na jɔn
yɛ ko a ye kɛ ten, a ri a kɛ ten.»
9 Isa ka kela wo mɛn waati mɛn
na, a kabannakoyara kosɛbɛ. A ka
iyɛlɛman ka a ɲa lɔ jama rɔ, jama
mɛnbilani a kɔfɛ, ka a fɔ ie yɛko: «N
ye a fɔla ai yɛ ko hali Isirayɛlikailu
rɔ n ma lemɛniya wo ɲɔɔn yen ye.»
10Nba, keladenilu bɔra Isa kɔfɛ, ka
ikɔseyi sofaden kuntii wara. Alu
wara a tɛrɛn ye jɔn wo ra kɛndɛya
fewu!

Isa ka kanberen suu lakunun
11Wokɔ, Isa bɔra Kapɛrinahumu

ka wa so do la, mɛn tɔɔ ko Nahini.
A la karandenilu ni jama ba bilani
tɛrɛ a kɔ. 12 A sudunyani so da la,
a ka iɲɔɔn bɛn suu la, alu ye wala
a madon diya kaburu so la. Dencɛ
kelen pe wo le tɛrɛ cɛsamuso bolo.
Sokɔndɔmɔɔilu siyamanba lenara
muso wo tɔrɔfɛ. 13Maari ka muso
wo kasitɔ yen ka kininkinin a ma.
A ka a fɔmuso yɛ ko: «I kana kasi.»
14Ka ban ka imadon suu ta fen na
ka a bolo maa a la. Suu talailu ka
ilɔ. A ka a fɔ ko: «Kanberen, iwuli.»
15Wo fɔni, suu kununda. A wulira
ka isii ka kuma damira. Isa ka a
di a na ma. 16 Mɔɔ bɛɛ silanda ka
kabannakoyawo rɔ. Alu ka Alla tɔɔ
bonya ka a fɔ ko: «Alla la nabiɲuma
ba do ra na an tɛma.» A ni, «Alla
ra na a la mɔɔilu dɛmɛn kanma.»
17 Nba, Isa kibaro jɛnsɛnda Jude
mara ni a laminin bɛɛ rɔ.

Yaya ka a la karandenilu lawa
Isama

18 Yaya la karandenilu ka Isa la
kibaro lase Yaya ma. Wo rɔ, a ka
karanden fila kili 19ka ie kelaya ko
alu ye wa Maari Isa maɲininka ko:
«Alla la Mɔɔ Ɲenematɔmɔnin mɛn
natɔ, wo ye ile ri wa, wala an ye
dɔgbɛrɛmakɔnɔ?» 20Karanden fila
woilu wulira ka wa Isa maɲininka
ko: «Maari, Yaya ra an lɔ i ma. A
ko an ye na i maɲininka ko: ‹Alla
la Mɔɔ Ɲenematɔmɔnin mɛn natɔ,

wo le ile ri wa, wala an ye dɔgbɛrɛ
makɔnɔ?›» 21 Wo tuma, Isa ye a
kan ka mɔɔ siyaman nakɛndɛya,
jankarɔto a ni lanjiritɔilu, ka ji-
nailu gbɛn jinatɔilu fɛ, ka ɲa fuyen
siyaman ɲa laka. 22 Wo rɔ, Isa ka
keladen fila wo jabi: «Mɛn da kɛ
ai ɲana yan, mɛn fanan da dantɛɛ
ai ɲana, ai ye wa wo bɛɛ fɔ Yaya
yɛ. Ai ye a fɔ a yɛ ko: Fuyenilu
ɲa ra laka. Senkelenilu ra taama
koɲuma. Kunatɔilu ra kɛndɛya.
Tologbedenilu tolo ra laka. Suilu
ra kunun ka wuli. Kibaro ɲuma ra
lasebolokoloniluma. 23Nimɔɔmɔɔ
matɛɛndɔ,woyebarakadenderi.»

24Yaya la keladenilu bɔmɛn kɛni
ye, Isa kumara jama ye Yaya la
ko rɔ. A kan ko: «Ai wa mɛn
kɛra waa rɔ, ai wara nfen mafɛnɛ
ye? Ai wara bin de mafɛnɛ wa,
fɔɲɔ ye mɛn lamaala? Wo kuma
tɛ! 25 Ai wara ka nfen mafɛnɛ
sa? Faanin dagbɛlɛn tii wa? Wo
kumatɛ. Mɛniluye faanindagbɛlɛn
donna, ka ie diyana koilu kɛ, woilu
tɛ sɔrɔnna waa rɔ, fo mansa wara.
26 Ai wara nfen mafɛnɛ diya waa
rɔ? Ai ma wa nabiɲuma domafɛnɛ
wa? Nabiɲuma le tɛrɛ jɔ! Kɔni ale
ka bon nabiɲuma ri paaɔn! 27 A
sɛbɛni a la ko rɔ Alla la kuma rɔ ko:
‹A ragbɛ, n di n na keladen nawa i

ɲɛ ka i la sila rabɛn i ɲɛ›.
28 A ragbɛ! Muso si ma den sɔrɔn
fɔlɔ, mɛn ka bon Yaya ri. Kɔni mɔɔ
mɔɔ yeAlla lamansaya rɔ, halimɛn
ye a bɛɛ kɔrɔ, wo bɛɛ ka bon Yaya ri.
29 Mɔɔ mɛnilu ka Isa la kawandili
kan namɛn, hali nisɔnkɔmiralailu,
alubɛɛkaAllagbiliya, kaamasɔrɔn
alu tɛrɛ ye sunna ji rɔ Yaya la sun
ji rɔ kɔrɔ. 30Kɔni Farisilu ni sariya
karanmɔɔilu ka iban Alla sawo rɔ.
Alu ma sɔn Yaya ye ie sunna ji rɔ.»

31 Isa ka a fɔ ikɔ tuun ko: «N ye bi
mɔɔilu la nfen ma? Alu ni nfen de
munuɲani? 32 Alu bɔni denninilu

la, mɛnilu siini ɲanatɛɛla lɔfɛ rɔ.
Alu ye a fɔla ie duɲɔɔnilu yɛ ko:
‹A ragbɛ. An ka fule fɔ ai yɛ

kɔni ai ma sɔn ka don kɛ.
An ka saya dɔnkili la ai yɛ,

kɔni ai ma kasi.›
33 I ma a yen, Yaya nara, a ma
damununkɛ, amaminnin fen fadi-
man min. Wo rɔ, ai ka a jate ji-
natɔ ri. 34 Mɔɔ Dencɛ ra na sisen.
A ye damunun kɛla, a ye minnin
kɛla. Wo rɔ, ai ye a fɔla a ma ko
a ma foyi si lɔn fo nɔɔmaya a ni
dɔlɔ min, ko nisɔnkɔmiralailu ni
kojuukɛla gbɛrɛilu duman a yɛ ko-
juuya. 35 Kɔni mɔɔ mɛn ye Alla la
walijiyagbiliyala,wo tii yewalijiya
kelen wo yirakala ko a telenni.»

Kaninteya den de yemakoto le ri
36 Lon do rɔ, Farisi cɛ do tɛrɛ ye

mɛn ka Isa kili damunun kanma.
Wo rɔ, Isa wara a wara. Alu ka
damunun kɛ iɲɔɔn fɛ. 37 Ka ie to
damununna, muso donda bon na.
Muso ɲin tɛrɛ ye kojuukɛla le ri.
Musowo tun da amɛn ko Isa rawa
damunun diya Farisi cɛ wara. Wo
rɔ, a wulira ka na daa alabasitari
ri, mɛn fani latikɔlɔn tulu la. 38 A
donda bon na ten. A taminda Isa
*kɔfɛ ka i lɔ a sen kɔrɔ ka kasi. Ka
a to kasila, a ɲaji bɔra ka buruburu
Isa sen kan ka ie suma. Wo rɔ,
a ka Isa sen jɔsi a jɛrɛ kunsi la
ka ie sunbu, ka ban ka ie mamun
latikɔlɔn tulu la.

39 Farisi cɛmɛn ka Isa kili damu-
nun kanma ka wo bɛɛ lakɔrɔsi ka a
fɔa jɛrɛkɔndɔko: «Ni cɛ ɲin tunkɛra
Alla la nabiɲuma jɛrɛ jɛrɛ ri, a tun
di muso suu ɲin lɔn, mɛn da a bolo
maa a la ten. A tun di a lɔn komuso
ɲin tɛrɛ ye kojuukɛla le ri.» 40 Isa ka
a fɔ Farisi cɛ yɛ ko: «Simɔn, n ye a fɛ
kakumado fɔ i yɛ.» Simɔnkaa jabi:
«Karanmɔɔ, i ye a fɔ.» 41 Isa ko: «Cɛ
do la julu tun ye mɔɔ fila la. Kelen
ta bɛnniwodigbɛkɛmɛ loolu la. A tɔ
kelen ta bɛnni wodigbɛ biloolu la.
42Wofila sima se julu sarala. Wodi

* 7:38 Waati wo la, Yahudiya tɛrɛ ye isiila tabali majiinin de la, ka ie sen dasama iɲɔɔn kɔ ma
damunun diya. Wo rɔmuso ka amadon Isa sen na.

tii wo hinara ie la, ka diɲɛ ka ie fila
la julu to ye. A ye di? Alu fila rɔ, cɛ
ri diya yon yɛ ka tamin?» 43 Simɔn
ka a jabi: «N hankili rɔ, mɛn na julu
tun ka bon, cɛ ri diya wo le yɛ ka
tamin.» Isa ko: «Ale le wo ri jɔ!»

44 Isa ka a ɲa lɔ muso rɔ, ka a fɔ
Simɔn yɛ ko: «Simɔn, i mamuso ɲin
yen wa? N nara i wara, i ma ji di n
ma ka n sen mako. Kɔni a ka n sen
suma a ɲaji la, ka a jɔsi a kunsi la.
45 I ma n sunbu foli rɔ. Kɔni kɛbi
n donda yan, ale ma n sen sunbu
boloka. 46 I ma n kun mamun tulu
la, kɔni a ka latikolon mun n sen
na. 47 Tuɲa ka fisa. Muso ɲin da
kojuu siyaman kɛ kɔrɔman. Kɔni a
la hakɛ bɛɛ a labe ka amasɔrɔn a la
kaninteya ra wara. A ragbɛ! Mɔɔ
mɛnmamakotoli ba sɔrɔn ten, a la
kaninteya tɛ kɛ ten.»

48Worɔ, Isa ka a fɔmuso yɛ ko: «I
ramakoto i la kojuu bɛɛ la.»

49Mɛnilu siini tɛrɛ ye, woilu ka a
fɔ ie jɛrɛ kɔndɔ ko: «Ɛɛ! Yon ye ɲin
di, mɛn di mɔɔ makoto a la kojuu
la?»

50Kɔni Isa ka a fɔ muso yɛ ko: «I
ra ikisi bi i la lemɛniya sababu la.
Wa! Alla ye hɛra kɛ i yɛ!»

8
Musomɛnilu bilani tɛrɛ Isa kɔ

1Kɔfɛ, Isa tɛrɛ ye iwala ka mɔɔilu
kawandi so bailu ni so misɛnilu la.
A tɛrɛ ye Alla la mansaya kibaro
ɲuma lasela ie bɛɛ ma. A la ke-
ladenba mɔɔ tan ni fila tɛrɛ ye a
kɔfɛ. 2Musoilu fanan bilani tɛrɛ ye
a kɔ, Isa tun da mɛnilu lakɛndɛya.
Doilu fanan tɛrɛ ye ie fɛ, Isa ka
jinailu gbɛn ka bɔmɛnilu fɛ. Do tɔɔ
tɛrɛ ye ko Mariyamu Makidalaka.
Isa tun ka jina wɔrɔnwula gbɛn ka
bɔ ale kɔfɛ. 3 Cɛ mɛn tɔɔ ko Cusa,
wo muso fanan tɛrɛ ye, mɛn tɔɔ ko
Yohani. Cusa wo tɛrɛ ye Mansa
Herodi la nanfulu kunnasiila ri.
Muso mɛn tɔɔ ko Susana fanan tɛrɛ
ye, a ni muso dɔgbɛrɛilu. Muso

woilu bɛɛ tɛrɛ ye Isa ni a la karan-
denilumadɛmɛnna ie bolofenilu la
ko rɔ.

Si foyila la sanda
4 Mɔɔilu bɔra so siyaman na ka

na Isa ma. A ka sanda do la jama
ba wo yɛ. A ko: 5 «Sɛnɛkɛla do bɔra
ka wa si foyi diya a la sɛnɛ rɔ. A
seni ye, a ka si foyi. Si do bera sila
dafɛ. Taminbatɔilu ka si wo radɔn
ie sen na ka a tiɲan. Kɔnɔilu nara
a tɔ ta ka a damun. 6 Si do fanan
bera farakoloma yɔrɔ kan. Si wo
fɛrɛnda, kɔni a ma mɛn. A bɛɛ jara,
kaamasɔrɔnsumaya tun tɛyɔrɔwo
rɔ. 7Si do fanan bera yɔrɔ do rɔ, bin
wɔnenmailu ye bɔla yɔrɔ mɛn. Si
wo fɛrɛnda, binwɔnenmailu fanan
fɛrɛnda. Kɔfɛ, bin wɔnenmailu
warara si fɛrɛnnilumaka iemabali
bonyala. 8 Si do fanan bera duu
duman dɔ. Si wo fɛrɛnda koɲuma
kabonyakadenkosɛbɛ. Si jatemɛn
bera duu duman wo rɔ, wo ɲɔɔn
kɛmɛ sɔrɔnda.» Isa banni sanda
lala ka a kan nabɔ ko: «Tolo ye
mɛnilu kun ma, woilu ye ie tolo
malɔ sanda ɲin na kosɛbɛ.»

9 A la karandenilu ka a
maɲininka ko: «Sanda wo kɔrɔ ye
nfen di?» 10 Isa ka a fɔ ie yɛ ko: «Alla
la mansaya koilu suturani, aile ra
famunyali do sɔrɔn ie rɔ. Kɔni wo
koilu ye fɔla mɔɔ tɔilu yɛ sandailu
le rɔ. Wo rɔ,
‹alu ɲa ye ie la, kɔni alu kana fen

yen;
alu tolo ye ie la, kɔni alu kana fen

famun.›
11 «Nba, sanda wo kɔrɔ le ɲin di.

Si wo ye Alla la kuma munuɲa le
ri. 12 Si do bera sila dafɛ. Si mɛn
bera yɔrɔwo yemɔɔ doilu munuɲa
le ri. Mɔɔ woilu ra Alla la kuma
mɛn, kɔni Ibulusa ra na wo bɔ ie
jusu rɔ. Kosa alu kana se lala Alla
la kuma la ka kisi. 13Si domɛnbera
farakoloma yɔrɔ kan, wo fanan ye
mɔɔ doilu munuɲa le ri. Mɔɔwoilu
kaAlla lakumamɛnkaamira sewa
rɔ. Kɔni kuma wo ma don ie jusu
rɔ bɛrɛ bɛrɛ kɛ. Alu ri to lemɛniya

rɔ dooni. Gbɛliya waati wa se ie
ma, alu ri sila ɲuma bila. 14 Si do
mɛn bera bin wɔnenmailu yɔrɔ rɔ,
wo fanan ye mɔɔ doilu munuɲa le
ri, mɔɔmɛnilu ka Alla la kumamɛn
fewu! Kɔni dunuɲaratɛɛ hamin da
wara ie ma, a ni nanfulu ko nata
a ni ie jɛrɛ diyana koilu. Wo bolo
ma, Alla la kuma ri mabali ie jusu
rɔ, ka kɛ iko sɛnɛ fen, mɛn jara ka a
denkobali to ye. 15Nba, si do fanan
bera duu duman dɔ. A fɛrɛnda
koɲumaka bonya ka den kosɛbɛ. Si
mɛn bera duu duman yɔrɔ, wo ye
mɔɔdoilumunuɲa le rimɛndaAlla
la kuma lamɛn ka a mira. Alu jusu
telenni rɔ, alu ye kankelentiilu ri.
Wo mɔɔilu ye irajala ka Alla sawo
kɛ kosɛbɛwaati bɛɛ.»

Fitina la sanda
16 Isa ka a fɔ ie yɛ ikɔ tuun ko:

«Mɔɔ si tɛ fitina lamɛlɛn, ka ban ka
fen birin a kan na, wala ka a sii
lafen kɔrɔ. Alu ri a lamɛlɛn ka a sii
fen kɔrɔtani kan. Kosa mɔɔmɛnilu
ye donna bon na, woilu ri fitina
mɛlɛnyen. 17Nba,mɔɔilu ra fen fen
dokon,wobɛɛ ri yen. Alu ra fen fen
sutura, wo bɛɛ ri bɔ gbɛ rɔ. 18Alu ye
a kɛ kunyɛ ie la tolo malɔ rɔ! Baa ni
fen do kɛramɔɔdobolo a ri do kura
sɔrɔn, kɔni ni fen sa mɛn bolo wo ti
fen fen sɔrɔnna.»

Isa na ni a badenmailu
19 Isa na ni a doocɛilu nara Isa

ma, kɔni alu ma se ka imadon a la
jamabolo la. 20 Isaa lalɔnnirako: «I
na ni i doocɛilu lɔni da la, ko alu ye
a fɛ ka i yen.» 21 Isa ka jabili kɛ ko:
«Mɔɔmɛniluye ie tolomalɔlaAlla la
kuma la ka a mira, woilu le n na ni
n badenmailu ri.»

Isa ka fɔɲɔ ba lalɔ
22Londo rɔ, Isa ka a fɔ a la karan-

deniluyɛko: «Anyewadalakɔma.»
Wo rɔ, alu bɛɛ donda kulun dɔ ka
wa. 23Ka alu to ji kan kulun dɔ, Isa
sunɔɔra. Wo kɔrɔ, fɔɲɔ ba wulira ji
kan ka kulun namaa fo ka ji don a
kɔndɔ. Ji siyayara kulun kɔndɔ. Wo
rɔ kulun jiitɔla tɛrɛ ye ji kɔrɔ. 24Alu

ka ibori ka Isa lakunun ka a fɔ a yɛ
ko: «Maari, Maari an tununtɔ le ji
rɔ.» A wulira ka fɔɲɔ ni ji makuma.
Fɔɲɔ ni ji ka ilɔ ka masuma. 25 A
ka a fɔ ie yɛ ko: «Ai la lemɛniya ɲa
le wo ri wa?» Alu bɛɛ silanda ka
kabannakoya, ka a fɔ iɲɔɔn yɛ ko:
«Ɛɛ! Mɔɔ su ɲuman de ɲin di? A ye
fɔɲɔni jimarala, hali woilu bɛɛ ye a
kumakanmirala.»

Isa ka jina gbɛn ka bɔ cɛ do fɛ
26 Wo kɔ, Isa ni a la karande-

nilu ka dala tɛɛ ka se Jerasa mara
rɔ. Dala wo tɛrɛ ye Jerasa mara ni
Kalilemara tɛma. 27 Isa jiimɛnkɛni
ka bɔ kulun kɔndɔ, cɛ jinatɔdonara
a labɛn. Kɛbi waati jan jinatɔ wo
tun tɛ feriyabɔ donna muumɛ. A
tun tɛ sɔnnaka to sokɔndɔ. A tɛrɛye
sila kaburuwo le rɔ. 28A ka Isa yen
tumamɛnna, a kulerabakɛ. Anara
ibe duu ma Isa sen kɔrɔ, ka a kan
nabɔ ko: «Ile Isa, Alla Kɔrɔtaninba
Dencɛ! N bila! I nani an jakankata
kanmawa?» 29Akawokuma fɔ, ka
amasɔrɔn Isa tun da jina jamari ko
ayebɔa fɛ. Jina tundawomira siɲa
siyaman kɔrɔman. A wa a mira, so
kɔndɔmɔɔilu ri a bolo sidi jɔlɔkɔ la,
ka a sen don nɛɛ la, ka ie janto a rɔ.
Kɔni a ri jɔlɔkɔ ni nɛɛ kadi ka wa.
Jina ri a gbɛngbɛn fo wula jan.

30 Isa ka a maɲininka ko: «I tɔɔ
di?» A ka a jabi: «An tɔɔ le ko jama
ba, baa an ye ikomin kɛlɛden jama
ba.» Wo kɔrɔ le, jina siyaman tɛrɛ
ye a fɛ. 31 Jina woilu ka Isa madiya
ko a kana ie lawa denka dun ba rɔ,
jakankata yɔrɔ kɔnin.

32Wo tuma, kosɛ kuruba tɛrɛ ye
damunun kɛla tindi kan ye. Ji-
nailu ko Isa ye diɲɛ alu ye don
kosɛilu kɔndɔ. Isa sɔnda alu ye wa.
33 Jinailu bɔra jinatɔ fɛ ka wa don
kosɛilu kɔndɔ. Wo rɔ, kosɛilu ka
ibori kosɛbɛka jii tindi la kawadon
ji rɔ. Alu bɛɛ tununda ji rɔ. 34Nba,
wo bɛɛ kɛra kosɛ gbɛngbɛnnailu
ɲana. Alu ka ibori ka wa a ɲafɔ
so kɔndɔ mɔɔilu yɛ, a ni bonda la
mɔɔilu. 35 So kɔndɔ mɔɔilu bɔra ka

wa ka wo mafɛnɛ. Alu seni yɔrɔ
wo rɔ, alu ka jinatɔ kɔrɔmasumani
siini yen Isa sen kɔrɔ. Jina si tun tɛ
a fɛ. Duruki tɛrɛ ye a kan na. So
kɔndɔ mɔɔilu silanda kojuuya wo
rɔ. 36 Jinailu gbɛnda mɛnilu ɲana,
woilu ka dantɛɛli kɛ mɔɔ tɔilu yɛ.
37 Jerasakailu bɛɛ silanda a ɲa jɛrɛ
jɛrɛma, ka a fɔ Isa yɛ ko a ye bɔ ie la
jamana rɔ. Awa Isa ni a la karan-
denilu donda kulun dɔ ka ikɔseyi.
38 Isa wa tuma, jinatɔ kɔrɔ nara a
madiya ko a ye a fɛ ka to Isa kɔfɛ,
kɔni Isa ma sɔn fo ka a kelaya ko:
39«I yewa iwara. Alla ra kobamɛn
kɛ i yɛ, i ye wo kibaro lase i wara
mɔɔilu ma.» Isa tun damɛn kɛ a yɛ,
a wara ka to wo kibaro lasela a so
fan bɛɛ rɔ.

Sunkurun faani a ni muso
jankarɔto

40 Isa kɔseyitɔla, jama ba ka a
labɛn baa alu tɛrɛ ye a makɔnɔla
41Wo tuma, cɛ do nara se a ma, ka
ila a sen kɔrɔ. Wo cɛ, mɛn tɔɔ ko
Jayirusi, tɛrɛ ye salibon kuntiiya la.
A ka Isa madiya ko a ye diɲɛ ka wa
a wara, 42 baa a denmuso kelen pe
faatɔ le. Den wo ra san tan ni fila
sɔrɔn. Wo rɔ, Isa ka Jayirusi wara
sila ta. Kɔni a watɔla, jama warara
a kɔfɛ kojuuya, fo ka a ragbɛdɛn ie
tɛma.

43Muso jankarɔto do tɛrɛye jama
wo tɛma. Jigbe jankarɔ tɛrɛ ye a la
kɛbi san tan ni fila. Dandalilailu
tun da a bolofen bɛɛ damun, kɔni
wo si ma se ka a lakɛndɛya. 44A ka
imadon Isa la ka imaa a la duruki
kɔ la. A la jigbe ka ilɔ ikɔrɔ ye. 45 Isa
ka ɲininkali kɛ kelendi ko: «Yon
ka a bolo maa n na?» Bɛɛ ka a fɔ
ko: «Nde tɛ.» Piyɛri ka a fɔ ko: «N
Maari, i ma jama warani yen fo ka
i ragbɛdɛn ie tɛma.» 46 Isa ka a jabi:
«Jama ko tɛ dɛ! Mɔɔ kelen da imaa n
na. N ye a kalama ko sebaaya ra bɔ
n dɔ ka ko kɛ do yɛ sisen!»

47Muso ka wo lakɔrɔsi ka a yen
ko a ti se ka idoon Isa ma. A
yɛrɛyɛrɛni nara ila Isa sen kɔrɔ. A
ka imaa Isa la duruki kɔ la kunmɛn

na, a ni a kɛndɛyara kelendi ɲamɛn
ma, a ka wo bɛɛ ɲafɔ Isa yɛ jama
bɛɛ ɲana. 48 Isa ka a fɔ a yɛ ko: «N
denmuso, i ra bɔ jankarɔ rɔ ka kisi i
la lemɛniya sababu rɔ. I yewa hɛra
rɔ.» 49 Ka Isa to wo fɔla, keladen
nara ka bɔ salibon kuntii Jayirusi
wara. Wonaraa fɔ Jayirusi yɛko: «I
denmuso ra ban. I kana karanmɔɔ
tɔrɔ butun.» 50 Isa ka kela wo mɛn
ka a fɔ Jayirusi yɛ ko: «I kana jiitɛɛ.
I ye la n na dɔrɔn. I denmuso ri
kɛndɛya.»

51 Isa se mɛn kɛni Jayirusi wara,
a ma sɔn mɔɔ si ye don a kɔfɛ
bon kɔndɔ, fo Piyɛri, ni Yuhana,
ni Yakuba, a ni den fa ni a na.
52Mɔɔilu tɛrɛ ye kasila ka kule, ko
den da faa. Isa ka a fɔ ie yɛ ko:
«Ai kana kasi. Den ma faa. A ye
sunɔɔ rɔ.» 53 Alu ka Isa mayɛlɛ,
baa alu bɛɛ ka a lɔn fewu ko den
da faa. 54 Isa ni a la mɔɔilu donda
bon kɔndɔ. A wara den mira a
bolo ma ka a kan nabɔ ko: «Dennin,
iwuli!» 55Dennin nin kɔseyira a rɔ.
A wulira ka ilɔ kelendi. Isa ka a fɔ
ko alu ye damunun di a ma. 56Den
fa ni a na kabannakoyara, kɔni Isa
ka ie jamari ko alu ra mɛn yen bon
kɔndɔ ye, alu kana wo fɔmɔɔ si yɛ.

9
Isa ka a la keladenbailu kelaya

1Wokɔ, Isa ka a la keladenba tan
ni fila kili. A ka fanka ni sebaaya
di ie ma, kosa alu ri jinailu gbɛn
ka bɔ mɔɔilu fɛ, ka jankarɔtoilu
lakɛndɛya. 2 A ka ie kelaya ko
alu ye wa Alla la mansaya ko lase
mɔɔilu ma, ka jankarɔtoilu fanan
lakɛndɛya. 3 A ka a fɔ ie yɛ ko: «Ai
kana dɛmɛn fen si ta taama ɲin dɔ,
gbelekewo, bɔrɔwo, damunun fen
wo, wodi wo, ai kana wo si ta. Hali
duruki fila, ai kana wo ta. 4 Ai wa
jiya yɔrɔ mɛn dɔ, ai kana bɔ ye. Ai
ye to ye fo ai bɔ tuma wa se so wo
kɔndɔ. 5Ni mɔɔilu ka iban ai jiyala,
ai ye bɔ ie wara, ka ye gbangban
bɔ ai sen ma. Wo ri kɛ sereya ri ye

mɔɔilu ma, ko alu ka juu.» 6 Nba,
alu bɔra ye ka itaama ka se so siya-
mandɔ. Alukakibaroɲuma laseka
jankarɔtoilu lakɛndɛya fan bɛɛ rɔ.

Isa la ko kaHerodi kɔndafili
7Nba, ko ko kɛni tɛrɛ ye Isa bolo,

Mansa Herodi tɛrɛ ye wo kibaro
kalama. Wo kibaro ka a kɔndafili
kosɛbɛ, baa doilu tɛrɛ ye Isa jatela
Yaya le ri. Alu kan ko Yaya ra wuli
ka bɔ saya rɔ. 8 Doilu tɛrɛ ye Isa
jatela Nabi Eli le ri. Alu kan ko
Eli ra na ikɔ tuunni. Doilu tɛrɛ ye
Isa jatela nabiɲuma gbɛrɛ ri, bi ma
mɛn ban. Alu kan ko wo ra bɔ saya
rɔ ka na ikɔ tuunni. 9 Herodi kan
ko: «N ka mɔɔ lɔ Yaya kun tɛɛla a
la. A ye di wo rɔ? N ye kibaro
mɛn sɔrɔnna ɲin, wo tii ye yon de ri
wa?» Wo rɔ, a loo tɛrɛ ye Herodi la
ka a ɲa la Isa kan.

Isa ka damunun di jamama
10 Isa la keladenbailu bɔra taama

rɔ ka na dantɛɛli kɛ Isa yɛ. Alu tun
dakokokɛ, alukawobɛɛ fɔayɛ. Wo
banni, Isa ka ie ta, ko ka wa ɲɔɲɔn
diya Betisayida so fan dɔ. 11 Kɔni
mɔɔ siyaman kolɔnda ie wa ko rɔ,
ka ibori ie kɔ. Isa ka ie bɛɛ ramira
koɲuma. A ka Alla la mansaya ko
lase ie ma, ka ban ka jankarɔtoilu
lakɛndɛya. 12 Alu bɛɛ mɛnda ye fo
ka fitiri sudunya. Keladenba tan ni
fila wo nara, wo rɔ, ka a fɔ Isa yɛ
ko: «AnMaari, i ye sila di jamama.
Sa alu ri wa si diya a ni damunun
ɲinin yan laminin soilu la, a ni to-
dailu la. I ma a lɔn, an ye waa le
rɔ yan? Foyi tɛ yan.» 13 Isa ka ie
jabi: «Ai jɛrɛ ye damunundi iema.»
Keladenbailu ka a fɔ ko: «Buru kala
loolu ni jɛɛ fila-pe ye an bolo yan.
Nba, i ye a fɛ an ye wa damunun
san jama ɲin bɛɛ yɛ wa?» 14 Jama
wo ka siya ba le. Cɛmɛnilu ye a rɔ,
woilu jate ri mɔɔwaa loolu bɔ.
Nba, Isa ka a fɔ a la karan-

denilu yɛ ko: «Ai ye jama lasii
mɔɔ biloolu biloolu dɛkuruilu rɔ.»
15 Karandenilu ka jama ladɛn ka

ie lasii ten. 16 Wo banni, Isa ka
buru kala loolu ni jɛɛ fila ta, ka a
ɲa lɔ san ma ka baraka bila Alla
yɛ. A ka buru ni jɛɛ rakadikadi ka
a di karandeniluma, ko ka a rafara
jama tɛma. 17Mɔɔ bɛɛ ka damunun
kɛ fo ka ie fa. Alu bɛɛ banmɛn kɛni
damununna, karandenilu ka buru
ni jɛɛ kunkundun tɔilu ladɛn. Wo
kunkundunilu ka seye tan ni fila
lafa.

Piyɛri kamɛn fɔ Isama
18Lon do rɔ, Isa kelen tɛrɛ ye Alla

matarala yɔrɔ do rɔ. A la karande-
nilu tɛrɛ ma jan ale bakɛ. Isa ka ie
maɲininka ko: «Mɔɔilu ye n jatela
yon di?» 19Alu ka a jabi: «Doilu kan
ko i ye Yaya le ri. Doilu kan ko i ye
Nabi Eli le ri. Doilu fanan kan ko
nabiɲuma do ra bɔ saya rɔ ka na, bi
mamɛn ban.»

20A ka iemaɲininka ko: «Ai don?
Ai ye n jatela yon di?» Piyɛri ka a
jabi: «Alla laMɔɔƝenematɔmɔninde
ile ri.»

21 Isa ka a fɔ ka a magbɛlɛya ie
yɛ ko alu kana wo kuma fɔ mɔɔ
si yɛ. 22 A kan ko: «A fɛrɛ tɛ, fo
Mɔɔ Dencɛ ye jakankata. Mɔɔbailu
ni sarakalasela kuntiilu ni sariya
karanmɔɔilu, alu bɛɛ ri iban a rɔ,
ka a mira ka a faa. Kɔni a faa tele
sawana, a ri lawuli ka bɔ saya rɔ.»

23 A banni wo fɔla a la karan-
denilu yɛ, a ka a fɔ mɔɔilu bɛɛ yɛ
ko: «Ni mɔɔ ye a fɛ ka na n ma,
wo ye ban a jɛrɛ rɔ. Lon lon a
ye a la gbɔngbɔn jiri ta ka bila n
kɔfɛ. 24 Nba, ni mɔɔ mɔɔ ka a si
kɔnɔgbɛn a la dunuɲaratɛɛ rɔ, wo
tii ti ɲenemayala, kɔni ni mɔɔ mɔɔ
bɔnɔra a si rɔ a la dunuɲaratɛɛ rɔ
nde la ko rɔ a ri ɲenemaya. 25 A
ye di? Ni mɔɔ do ka dunuɲa fen
bɛɛ sɔrɔn yan, ka wa bɔnɔ a nin dɔ
sini, wo tɔnɔ ye nfen di? 26Mɛn di
maloya ka iban i lɔla n na ko rɔ, a
ni n na kuma rɔ, Mɔɔ Dencɛ wa na
lon mɛn, a ri maloya wo tii la ko
la fanan. Wo lon, a natɔ a la nɔɔrɔ
rɔ, a ni a Fa Alla ta, a ni mɛlɛka
sɛnimanilu ta. 27 Sika tɛ a rɔ: doilu

ye ai tɛmayan,mɛnilu tɛ sa fewuni
aluma Alla la mansaya yen fɔlɔ.»

Isa fari yɛlɛman ko
28 Wo fɔ tele seyin ɲɔɔn, Isa ka

Piyɛri ni Yuhana ni Yakuba ta ka
wa Alla matara diya koyinkɛ do
kan. 29 Ka Isa to Alla matarala,
a ɲakɔrɔ yɛlɛmanda. A la faanin
gbɛra fo ka mɛlɛnmɛlɛn iko
sanmɛlɛnmɛlɛn. 30 Ikɔrɔkɔrɔ cɛ fila
kumara a yɛ mɛn ye Nabi Musa a
ni Nabi Eli. Bi tɛrɛ ma cɛ fila wo
sa. 31Alu lɔni tɛrɛ nɔɔrɔ ba rɔ ka Isa
baro. Alu barora Isa faa ko kan, a
natɔmɛn dafala Jerusalɛmu. 32Wo
ka a tɛrɛn Piyɛri ni a dafɔɲɔɔnilu ra
sunɔɔ. Alu kununda ka Isa nɔɔrɔni
yen, a ni cɛfilawo. 33Ka sɔrɔnNabi
Musa ni Nabi Eli watɔ le tɛrɛ, Piyɛri
ka a fɔ Isa yɛ ko: «Karanmɔɔ, yan
bɛnni an ma. An ye to yan. An di
gba sawa lɔ, i takelen,NabiMusa ta
kelen, a ni Nabi Eli ta kelen.» Piyɛri
tɛrɛ ye kumala tuun, kɔni a ma wo
kɔrɔ lɔn. 34 Ka Piyɛri to kumala,
banda do jiira ka birin ie kun na,
ka ie latunun, wo rɔ alu silanda a
ɲa ma. 35 Wo tuma, kumakan do
bɔra banda rɔ ko: «N Dencɛ le ɲin
di, n da mɛn Ɲenematɔmɔn. Bɛɛ ye
a tolo malɔ a la.» 36 Kuma banni,
karandenilu ma mɔɔ si tɛrɛn ye fo
Isa kelen pe. Alu bɛɛ ka imakunwo
ko ma. Alu ka mɛn yen, alu ma wo
fɔmɔɔ si yɛ.

Isa ka den jinatɔ do lakɛndɛya
37Woduusa gbɛ, Isa ni karanden

sawa wo jiira koyinkɛ kɔrɔ tuma
mɛn na, mɔɔ siyaman ka Isa labɛn.
38Nba, cɛ do tora jama wo tɛma ka
a kan nabɔ ko: «Karanmɔɔ, n ye i
madiyala, i ye n dencɛ dɛmɛn. A
kelenpe lenbolo. 39 Jinayea tɔrɔla.
A wa a mira, den di kule ikɔrɔ ye.
Jina ri a lajɛrɛjɛrɛ, fo ka a da kanfa
ji labɔ. A ti sɔn fewu ka den bila
fo a wa ban a sɛɛla kojuuya. 40 N
nara ka i la karandenilumadiya ko
alu ye jina gbɛn. Alu ma se a la.»
41 Isa ka jabili kɛ ko: «Ai bi mɔɔilu

ka juu. Ai tɛ la Alla la muumɛ! N
ye to ai tɛma haanwaati ɲuman ka
ai la lemɛniyabaliya muɲun?» A
ka a fɔ cɛ wo yɛ ko: «Na i dencɛ
ri yan.» 42 Den ka imadon Isa la
waati mɛn na, jina ka den wo labe
duu ma, ka a yɛrɛyɛrɛ kojuuya. Isa
ka jina makuma ko a ye bɔ den
fɛ. Jina bɔra, den kɛndɛyara. Isa
ka den naseyi a fa ma. 43 Mɔɔilu
bɛɛ kabannakoyara wo rɔ, ko Alla
makabani ba le.

Isa ka a la saya ko fɔ ikɔ tuun
Isa tɛrɛ ye ko mɛnilu kɛla, woilu

ka ie bɛɛ kabannakoya. Ka alu to
wo la, a ka a fɔ a la karandenilu yɛ
ko: 44 «Ai ye ai tolo malɔ koɲuma
kuma ɲin na. Janfa natɔdonnaMɔɔ
Dencɛ ma, sa a ri don mɔɔ juuilu
bolo.» 45Karandenilumakumawo
ɲayen. A kɔrɔ dooni tɛrɛ iema. Hali
alu ma a famun, alu ma sɔn ka Isa
ɲininka a kɔrɔmaka amasɔrɔn alu
silanni kojuuya.

Yon ye ɲɛmɔɔ ri?
46 Wo tuma, sɔsɔli do wulira

karandenilu tɛma, ko yon kɛtɔ
ɲɛmɔɔ ri ie dɛkuru rɔ? 47 Isa ka
ie miriya lɔn. Wo rɔ, a ka dennin
do ta ka a lalɔ a tɔrɔfɛ. 48 A ka a fɔ
karandenilu yɛ ko: «Mɔɔ mɛn wa
dennin ɲin ɲɔɔn damira koɲuma
nde kosɔn,wo ra n jɛrɛ ramira. Mɔɔ
mɛnwa nde ramira koɲuma, wo ra
n kelayaba ramira koɲuma fanan,
baamɛn di sɔn ka a jɛrɛ kɛ dooman
mɔɔ ri ai tɛma, wo le ka bon a tɔ bɛɛ
ri.»

Mɛn tɛ ie juu ri, wo ye ie ɲiin de ri
49 Isa la karanden mɛn tɔɔ ko

Yuhana,wokaa fɔko: «Maari, anka
cɛ do yen, a tɛrɛ ye jinailu gbɛnna
ka bɔ mɔɔilu fɛ i tɔɔ rɔ. An ka a fɔ
a yɛ ko a ye wo boloka, baa a tɛ an
na dɛkuru mɔɔ ri.» 50 Isa ka a fɔ ie
yɛ ko: «Ai kana amabali wo la. Mɔɔ
mɛn tɛ i kanma, wo ye i fɛ.»

Samarikailu ka iban Isa rɔ
51Nba, ka a tɛrɛn a waati tun da

sudunya ka ikɔseyi a Fa Alla wara,

Isa ka a jusu latɛɛ ko a fɛrɛ tɛ fo a
ye wa Jerusalɛmu. 52A ka keladen
doilu lawa a kɔrɔ. Woilu wara don
Samari so do la, ka jiya diya ɲinin
a yɛ. 53 Kɔni ye mɔɔilu ma sɔn
ka Isa jiya, ka a masɔrɔn a watɔ
Jerusalɛmu. 54 Wo rɔ Yakuba ni
Yuhanaka Isamaɲininkako: «An tɛ
ta lajii ka bɔ san dɔ ka ie janinwa?»
55 Isaka iyɛlɛmanka iemakuma, ko
alu jo tɛ. 56 Alu taminda ye, ka wa
so gbɛrɛ ɲinin.

Ka bila Isa kɔ
57 Alu watɔla, mɔɔ do ka a fɔ Isa

yɛ ko: «I wa kɛ wala fan fan, n di
to i kɔ.» 58 Isa ka a jabi: «Tɔɔn ye
sɔyaninilu bolo. Ɲaan ye kɔnɔilu
bolo. Kɔni si diya si tɛ Mɔɔ Dencɛ
bolo, a ri se ka iɲɔɲɔn yɔrɔmɛn.»

59 Isa ka a fɔ cɛ gbɛrɛ yɛ ko: «I ye
bila n kɔ.» Wo ka a jabi: «Maari, i
ye diɲɛ n ye wa n fa suu don fɔlɔ.»
60 Isa ka a fɔ a yɛ ko: «Mɛnilu faani,
mɛnilu ma ɲenema bɛrɛ lɔn, i ye
a to woilu yɛ ie ɲɔɔn suu don. Ile
kɔni ye wa Alla la mansaya ko lase
mɔɔilu ma.»

61 Dogbɛrɛ ka a fɔ Isa yɛ ko:
«Maari, n ye a fɛ ka bila i kɔ. Kɔni,
n yewa n sara nwaramɔɔilu la fɔlɔ
ko an bɛn sɔɔma.» 62 Isa ka a jabi:
«Mɔɔ mɛn wa nisi daba mira ka
sɛnɛ kɛ damira, ka ban ka to a kɔfɛ
mafɛnɛla, wo ti se Alla la mansaya
baara nɔɔla.»

10
Isa ka keladen biwɔrɔnwula ni

fila kelaya
1 Wo kɔ rɔ, Isa ka mɔɔ

biwɔrɔnwula ni mɔɔ fila gbɛrɛ kili
ka ie kelaya. A ka ie mɔɔ fila fila
lawa a kɔrɔ. A jɛrɛwatɔ yɔrɔmɛnilu
rɔ, a ka ie lawa a kɔrɔ, yɔrɔ woilu
bɛɛ rɔ. 2 A ka a fɔ ie yɛ ko: «Suman
ka waati ra se. Suman ka siya.
Kɔni wo baaralailu ma siya. Ai ye
Suman Fɛ Tii* madiya, kosa a ri do
kafo baaralailu ma suman fɛ rɔ.

3«Ai yewa sisen. N ye ai kelayala
ka kɛ iko saa dennin, mɛn bilani
nɔɔsowuluilu tɛma. 4Ai kanawodi
bila ai kun. Ai kanabɔrɔ ta. Ai kana
sanbaragbɛrɛ ta. Aikanasɔnfoli ye
ai la baara lanɔɔ sila la.

5 «Ai wa jiya yɔrɔ mɛn dɔ, ai ye
ye mɔɔilu fo fɔlɔ ko: ‹Jusu suma ye
don bon ɲin na.› 6 Ni wo ka do
tɛrɛnye,mɛnye jususuma ɲininna,
ai la duwawu ri mira a yɛ. Ni wo
tɛ, ai la duwawu ri ikɔseyi ai ma.
7Mɛnilu wa sɔn ka ai jiya, ai ye to
woilu bolo. Alu wa damunun fen
fen di ai ma, ai ye wo damun. Alu
wa minnin fen fen di ai ma, ai ye
womin. Baaradenni a sara ka kan.
Ai kana ai jiya diya yɛlɛman.

8 «Ai wa don so fen fen kɔndɔ,
ni ye mɔɔilu ka ai ramira ka na
damunun fen do sii ai kɔrɔ, ai ye
a damun. 9 Jankarɔto mɛnilu ye
so kɔndɔ ye, ai ye woilu lakɛndɛya.
Ai ye a fɔ mɔɔilu yɛ ko: ‹Alla la
mansaya ra imadon ai la!›

10 «Kɔni ai wa don so fen fen
kɔndɔ, ka a tɛrɛn ye mɔɔilu ma sɔn
ai jiyala, ai ye bɔ. Ai ye wa ilɔ
sila tɛma, ka ai kan nabɔ ie ma
ko: 11 ‹Hali ai la so gbangban, mɛn
tɛrɛ ye an sen ma, an da wo bɔ an
sen ma. Wo ri kɛ tɔɔmasere ri ai
kan yan, kɔni ai ye a lɔn ko Alla la
mansaya ra imadon ai la.› 12 N di
a fɔ ai yɛ ko kiti lon wa se, jahadi
juuman di la so wo kan ka tamin
Sɔdɔmu kan.»

Somɛnilu ka iban lemɛniya la
13 «Korasɛnkailu, gbalo ye ai yɛ.

Betisayidakailu, gbalo ye ai fanan
yɛ. Ka a masɔrɔn kabannako bailu
kɛra ai tɛma. Ni woilu ɲɔɔn tun
kɛra Tiri so kɔndɔ, wala Sidɔn so
kɔndɔ, sa wo mɔɔilu ra tubi kɛbi
waati jan. Alu tun di isii bu-
urigbɛ rɔ ka kasabɔrɔ bila ie kan
na, ka kɛ nimisa tɔɔmasere ri, ka
tubi. 14 Wo le kosɔn, kiti lon wa
se, Tirikailu ni Sidɔnkailu la ja-
hadi ri nɔɔya ka tamin ai ta kan.
15 Kapɛrinahumukailu ai don? Ai

* 10:2 Suman Fɛ Tii wo ye Alla le ri.

ri bonya haan ka se sankolo rɔwa?
Wo kuma tɛ! Ai ri jii fo ka se ja-
hanama kɔndɔ!»

16 Isa ka a fɔ a la karandenilu
yɛ ko: «Mɔɔ mɛn wa ai kumakan
namɛn, wo ra n kan namɛn fanan.
Mɔɔmɛnma sɔn ai rɔ, wo ra iban n
dɔ fanan. Mɛn ka iban n dɔ, wo ra
iban n kelayaba rɔ fanan.»

Keladenilu ka ie koseyi
17Karanden biwɔrɔnwula ni fila

banni kela lasela, alu koseyi mɛn
kɛni, alu sewani ba nara dantɛɛli
kɛ Isa yɛ ko: «Maari, hali jinailu
silanni an yɛ ka an kan mira, i tɔɔ
rɔ.» 18 Isa ka jabili kɛ ko: «N da
Setanabetɔyenkabɔ sankolo rɔ iko
sanmɛlɛnmɛlɛn ye jiila ɲa mɛn ma.
19A ragbɛ, n da sebaaya di aima, sa
ai ri sailu ni kɔsɔilu radɔn, ka se ai
juu Setana ni a fanka bɛɛ la. Foyi ti
se ai la. 20Haliwo, ai kana sewawo
rɔ, ko jinailu ye imajiila ai kɔrɔ. Ai
ye sewa mɛn dɔ, wo le ɲin di: ai tɔɔ
ra sɛbɛ harijeene rɔ.»

Isa sewara
21Wo tuma, sewa ba le tɛrɛ Isa la,

sewamɛn bɔni Alla la Nin Sɛniman
dɔ. Wo rɔ, a ka Alla tando ko: «N
Fa Alla, sankolo ni duukolo tii, n ye
i tandola, ka a masɔrɔn a diyara i
yɛ ka lɔnniya di denniniluma, i ma
mɛn di hankilimailu ni lɔnninna
bailu ma. Ɔɔn, N Fa, i sawo le.»

22 Isa kaa fɔmɔɔilu yɛko: «NFa ra
fenbɛɛkarifanna. Mɔɔ simaDencɛ
lɔn fo n Fa Alla. Mɔɔ si fanan ma n
FaAlla lɔn foDencɛkelen,mɛnbɔra
Alla rɔ. N wa n Fa yirakamɛnilu la,
woilu fanan di se a lɔnna.»

23Wo kɔ, Isa ka iyɛlɛman ka a fɔ
a la karandenilu yɛ ko: «Hɛrɛ ye ɲa
yɛ ai ɲa mɛn ka yen! 24Baa ai ɲa ye
mɛn yenna, a loo tɛrɛ ye nabiɲuma
siyaman ni mansa siyaman na ka
wo yen, kɔni alu ma fɛrɛ sɔrɔn ka
ie ɲa la a kan. Ai tolo ye mɛn
namɛnna, a loo tɛrɛ nabi siyaman
ni mansa siyaman na ka wo mɛn.
Kɔni alu ma fɛrɛ sɔrɔn ka ie tolo
malɔ a la.»

Samarika cɛ ɲuma
25 Lon do rɔ sariya karanmɔɔ do

ka ilɔ ka ɲininkali do kɛ Isa kun a
kɔrɔbɔ kanma. A ka a fɔ ko: «Karan-
mɔɔ, n ye nfen kɛ, sa n di ɲenemaya
sɔrɔn?» 26 Isa ka a jabi: «Nfen de
sɛbɛni Alla la sariya rɔ? I ra nfen
de famun wo rɔ?» 27 A ka Isa jabi:
«A sɛbɛni sariya rɔ ko: ‹I ye i Maari
Alla kanin i jusu bɛɛ rɔ, i solɔmɛ bɛɛ
la, i fanka bɛɛ la, a ni i miriya bɛɛ
la.› Ka la wo kan, a kan ko: ‹I ye i
siiɲɔɔn kanin iko i ye i jɛrɛ kaninna
ɲa mɛn ma.›» 28 Isa ka a jabi: «I
ra mɛn fɔ, i jo wo rɔ. Ni i ka sila
wo taama, i ri ɲenemaya sɔrɔn.»
29Kɔni a loo tɛrɛ ye karanmɔɔwo la
ka jo di a jɛrɛ kɛwalilu ma. Wo rɔ, a
ka Isamaɲininka ko: «N ye yon jate
n siiɲɔɔn di?»

30 Isa ka a jabi sanda do rɔ ko: «Cɛ
do bɔra Jerusalɛmu ka wa Jeriko.
Ka a to sila kan, benkaninnailu
bera a kan ka a bolofen bɛɛ bɔ a
bolo, hali a feriyabɔ bɛɛ. Alu ka a
gbasi kojuuya. Dooni alu ma a faa.
Alu bɔra ye ka a lani to sila tɛma.
31Amamɛnwo kɔ, sarakalasela do
nara sila wo kan. A ka madunbatɔ
lani yen sila tɛma. A ka a ragbɛ, ka
tamin a la ka wa. 32Allabatobonba
baaraden do nara sila wo kan.
A nara madunbatɔ lani tɛrɛn sila
tɛma. A ka a ragbɛ, ka tamin a la
ka wa. 33 Wo kɔfɛ, Samarika do
fanan nara sila wo kan. A nara
madunbatɔ lani tɛrɛn sila tɛma. A
ka a ragbɛ, a kininkinin donda a rɔ.
34 A ka imadon a la ka a la dailu
basi kawoilu sidi. A kamadunbatɔ
lawuli kaa lala a la fali kan, kawaa
ri lɔndan jiya bon do la. Alu semɛn
kɛni jiya bon na, a ka a janto a rɔ.
35 Duusa gbɛni, a ka †wodi bɔ ka a
di bon tii ma ka a fɔ a yɛ ko: ‹I janto
madunbatɔ wo rɔ kosɛbɛ. A mako
wakɛ fen fenna, i yewodi ama. Ni
wodi ɲinmaabɛɛbɔ, nwankoseyi,
n di i la wodi bɛɛ laseyi i ma.›

36 «A ye di? Mɔɔ sawa woilu
rɔ, yon kɛra madunbatɔ siiɲɔɔn

† 10:35 Kawodi mɛn di wo ye tele fila baara sara le ri.

di?» 37Sariya karanmɔɔ ka Isa jabi:
«Mɛn hinara a la ka a dɛmɛn.» Isa
ko: «Jɔ! I ye wawo ɲɔɔn kɛ.»

Isa wara Mariyamu ni Marita
wara

38 Nba, Isa ni a la karandenilu
tɛrɛ ye taamala Jerusalɛmu sila
kan. Alu semɛn kɛni so do la,muso
doka ie jiya awara. Musowo tɔɔko
Marita. 39 Marita doomuso fanan
tɛrɛ ye, mɛn tɔɔ ko Mariyamu.
Mariyamu wara isii Maari Isa sen
kɔrɔ ka a tolo malɔ a la. 40 Wo ka
a tɛrɛn, Marita ɲagbani gba donna
kojuuya. Wo rɔ, a ka imadonMaari
Isa la ka a fɔ a yɛ ko: «Maari, n
mamuso ra n kelen to baarala ten.
Wo tɛ gbala i la wa? I ye a fɔ a yɛ ko
a ye wuli ka n dɛmɛn.» 41Maari ka
a jabi: «Marita, Marita. I haminni
ko siyaman na fo ka i jɛrɛ ɲagba.
42 Kɔni fen kelen pe le munafan
ka bon fen tɔ bɛɛ ri. Mariyamu
ra munafan fen wo ɲenematɔmɔn.
Foyi tɛwo bɔ a bolo.»

11
Allamatara ɲa

1 Lon do rɔ, Isa tɛrɛ ye Alla
matarala yɔrɔ do rɔ. A banni, a la
karanden do ka a fɔ a yɛ ko: «Maari,
i ye an karan Alla matara la, iko
Yaya ka a la karandenilu karan ɲa
mɛn ma.» 2 Isa ka a jabi: «Ai wa kɛ
Alla matarala, ai ye a fɔ ko:
An Fa Alla, i tɔɔ sɛniman ye bonya.
I ye i la mansaya labɔ gbɛ rɔ.
3 I ye an na damunun di an ma lon

lon.
4 I ye anmakoto an na kojuuilu la,
baamɛnilu ra kojuu kɛ anna, an da

woilu makoto.
I kanaan to annamiriya juuilu sila

kan.»
5A ka a fɔ a la karandenilu yɛ ko:

«Ni ai do wara i duɲɔɔn wara duu
tala ma, ka a la da makonkon ka i
kan nabɔ ko: ‹N duɲɔɔn, iwuli. I ye
buru kala sawa di nma. 6Nduɲɔɔn
cɛ bɔtɔla le taama rɔ ka na jiya n

wara sisen sisen. Damunun fen si
tɛ n bolo ka sii a kɔrɔ.› 7 I duɲɔɔn
di to bon kɔndɔ ka jabili kɛ ko: ‹Ɛɛ,
cɛ, i kana na n tɔrɔ sa. N da n na da
tuun ka a sɔɔ. N ni n na denilu bɛɛ
ra ban an lala. N ti sɔn ka foyi di i
ma sisen.› 8Hali a ma sɔn ka buru
di ima ai la duɲɔɔnya kosɔn, iwa to
a la damakonkon na fo ka a ɲagba,
a ri wuli ka i mako bɛɛ ɲa jɔ! Baa, i
ma sɔn ka amatara boloka.

9 «Wo rɔ, n di a fɔla ai yɛ ai wa
matara foyi la, ai ri wo sɔrɔn; ai
wa ɲinin, a ri a sɔrɔn; ai ye da
makonkon, a ri laka ai yɛ. 10 Ka a
masɔrɔn mɔɔ si wa matara a ri a
sɔrɔn;mɔɔwafenɲinin, a ri a sɔrɔn;
mɔɔwadamakonkon, a ri lakaayɛ.

11 «Yon ye ai tɛma yan, ni i dencɛ
ka i matara jɛɛ la, i ri sa don a bolo
wa? 12Wala, ni i dencɛ ka i matara
sisɛkili la, i ri kɔsɔn don a bolo
wa? 13 Nba, ni ai, adamadenilu
mɛn ka juu, ai kusan fen ɲuma dila
ai denilu ma, wo gbɛnin de an Fa
Allamɛn ye sankolo rɔwo ri se Nin
Sɛniman dila a tarabailu bɛɛma.»

Isa ni Ibulusa la ko
14Lon do rɔ, Isa ka jina gbɛn ka a

bɔ bobo cɛ do fɛ. Jina bɔ mɛn kɛni
a fɛ, cɛ ka kuma damira. Wo ka
jama kabannakoya kosɛbɛ. 15Kɔni
doilu ka a fɔ ko Isa tɛrɛ ye jinailu
gbɛnna *Bɛlɛsɛbu baraka le rɔ, mɛn
ye jinailu la kuntii ba ri. 16Doilu ka
Isa kɔrɔbɔ, ko a ye tɔɔmasere do kɛ
ie ɲana,mɛn di a yiraka ie la ko a la
sebaaya bɔni Alla rɔ.

17 Kɔni Isa ka ie bɛɛ miriya lɔn.
Wo rɔ, a ka a fɔ ie yɛ ko: «Mansaya
kelenwa rafara fila ri ka iɲɔɔn kɛlɛ,
mansaya wo tiɲantɔ le. Bon kelen
wa rafara fila ri ka iɲɔɔn kɛlɛ, bon
wo ri be. 18 A ye di wo rɔ? Ni
Setana la baaradenilu rafarara fila
ri ka iɲɔɔn kɛlɛ, a la mansaya tɛ
tiɲan wa? Ai kan ko n ye jinailu
gbɛnna jina kuntii ba Bɛlɛsɛbu le
baraka rɔ. 19 A ye di? Ni n ye
jinailu gbɛnna Bɛlɛsɛbu baraka rɔ,

* 11:15 Kɛrɛkika la miriya ye le ko Bɛlɛsɛbu a ye jinamansaden de ri

ai la karandenilu ye jinailu gbɛnna
yonbaraka rɔ? Ai la karandenilu ri
ai la kititɛɛ, ko ai jo tɛ wo rɔ. 20 Ni
wo tɛ, ni n ye jinailu gbɛnna Alla
baraka le rɔ, wo ra a yiraka ko Alla
la mansaya ra se ai tɛma.

21 «Ai ɲa lɔ! Fankama wa a rabɛn
kɛlɛ kɛ muranilu la, ko ka a la
bon kanda, wo bolofenilu kandani
a ɲuma la. 22 Kɔni ni fankama
dɔgbɛrɛ bera a kan, mɛn fanka ka
bon a ta ri, wo ri se a la. Wo ri
a la kɛlɛ kɛ muran bɛɛ ta, a jii lani
tɛrɛ mɛnilu kan kɔnin, ka ban ka a
bolofen bɛɛ rafaramɔɔilu tɛma.»

23 Isa banda misali yirakala ka a
fɔ ie yɛ ko: «Mɔɔ mɛn tɛ n fɛ, wo ye
n juu le ri. Mɔɔ mɛn tɛ n dɛmɛnna
ka mɔɔilu ladɛn, wo ye baarala ka
mɔɔilu lajɛnsɛn.»

Jina ka ikɔseyi ka to cɛ fɛ
24 Isa ko: «Jina wa gbɛn ka bɔ cɛ

do fɛ, a ri wa ɲɔɲɔn diya ɲinin fo
wula jan ka kaɲa, ka ban ka a fɔ
ko: ‹N di n koseyi ka wa n bɔ diya
rɔ.› 25 A wa koseyi cɛ jinatɔ kɔrɔ
ma, a ri a tɛrɛn ko wo ra sɛniya, iko
bon mɛn firanni ka a kɔndɔ rabɛn
koɲuma. 26Worɔ, jina ri wa ka jina
wɔrɔnwula ladɛn, mɛnilu ka juu a
jɛrɛ ri. Alu bɛɛ ri na ka to cɛwo fɛ. A
laban, jinatɔ la ko ri juuyaka tamin
a fɔlɔma kan.»

27 Ka Isa to kuma la, muso do
tora jama tɛma ka a kan nabɔ ko:
«Musomɛnka i kɔnɔ ta ka i sɔrɔn, ka
ban ka a sin di i ma, muso wo kun-
nadiyani.» 28 Isa ka a jabi: «Kɔni
mɔɔ mɛnilu ri ie tolo malɔ Alla la
kuma la ka wo mira, woilu le mɔɔ
kunnadiyani bailu ri.»

Yunusa tɔɔmasere ɲɔɔn di kɛ bi
mɔɔilu yɛ

29 Ka a tɛrɛn jama waratɔ le
Isa laminin dɔ, a ka ie karan
ko: «Bi mɔɔilu kɛwali ka juu. Ai
ye kabannako ko rɔ, mɛn di kɛ
tɔɔmasere ri, kɔni kabannakogbɛrɛ
si tɛ kɛ ai ɲana, fo Yunusa ta ɲɔɔn.
30Nabi Yunusa jɛrɛ kɛra tɔɔmasere
ri Ninibekailu bɛɛ ɲana ɲa mɛn

ma, Mɔɔ Dencɛ fanan natɔ kɛla
tɔɔmasere ri bi mɔɔilu ɲana wo
ɲa le ma. 31 Nba, kiti lon wa se,
Seba jamana mansa muso ri wuli
ka ilɔ ai tɔrɔfɛ ka ai jalaki, baa ale
bɔra fo yɔrɔ jan ka na a tolo malɔ
Mansa Sulemani la hankilimaya
kuma la. Do ye yan bi, mɛn ka
bon Mansa Sulemani ri. 32Kiti lon
wo, Ninibekailu fanan di wuli ka
ilɔ ai tɔrɔfɛ ka ai jalaki, baa Nabi
Yunusa wara ie kawandi lon mɛn,
alu tubira. Do ye yan bi, mɛn ka
bon Nabi Yunusa ri.»

Fitina ni ɲa kisɛ la sanda
33 Isa ka a fɔ ikɔ tuunni ko: «Mɔɔ

si tɛfitina lamɛlɛnka a dokon,wala
ka sumanifen do birin a kun na.
Wo kuma tɛ! Mɔɔwa a lamɛlɛn, a ri
a sii fitina sii fen kan, kosa mɛnilu
wa don bon kɔndɔ ri a mɛlɛn yen.
34Mɔɔ ɲa kisɛ le a fari banku fitina
ri. Ni i ɲa kisɛ ka ɲi, kɛnɛ ri don a
la, ka i kɔndɔ gbɛ. Ni i ɲa kisɛma ɲi,
foyi si tɛ don fo dibi. 35Wo le kosɔn,
ai ye ai jɛrɛ lakɔrɔsi. Ai kana iban
kɛnɛ rɔ, ka sɔn dibi rɔ. 36Ni i kɔndɔ
gbɛra kɛnɛ bolo, ka a tɛrɛn dibi tɛ a
yɔrɔ si rɔ, i ra kɛ kɛnɛ rɔ fasayi. A ye
iko fitina ra lamɛlɛn ka i bila kɛnɛ
rɔ.»

Isa ka Farisilu ni sariya
karanmɔɔilu jalaki

37 Isa banni kumala, Farisi cɛ do
ka a kili ko a ye wa damunun kɛ
a wara. Alu wara don a wara, ka
isii damunun diya. 38 Isama a bolo
ko fɔlɔ iko Farisilu ye a kɛla ɲamɛn
ma. Wo ka Farisi cɛ kabannakoya
kosɛbɛ. 39Maari Isa ka a fɔ a yɛ ko:
«Ai Farisilu ye daailu ni muranilu
kɔkan makola ka gbɛ, ka ai kɔndɔ
nɔɔni to natabaya ni kojuu su bɛɛ
la. 40 Ai hankilitanilu! Mɛn ka
kokan ladan, wo le ma a kɔndɔla
fanan dan wa? 41 Ai ye ai kɔndɔ
rɔ di fantanilu ma, wo wa kɛ bɛɛ ri
sɛniya.

42 «Gbalo ye ai Farisilu yɛ! Ai ye
irajala ka jaka bɔ, hali ai la suma
fira kelen kelenna bɛɛ rɔ. Ai ra
telenbaya a ni Alla la kanintɛya la

bilani to. Ai ka kan ka wo kɛ fɔlɔ
ka a tɔ bɛɛ ladɛnni kɛ. 43Gbalo ye ai
Farisilu yɛ! Ka amasɔrɔnaiwadon
salibon kɔndɔ, ai ye ɲɛmɔɔ sii diya
ɲininna. Aiwakɛ sokɔndɔ, ai yea fɛ
mɔɔilu yeai bonyakaai fo. 44Gbalo
ye ai Farisilu yɛ! Ka a masɔrɔn ai
ye iko kaburu, mɛn ni duu bɛɛ ra
kɛ kelen di. Mɔɔilu ye taminna wo
kan, kɔni alu ma a lɔn ko kaburu
le.»

45 Sariya karanmɔɔ do ka Isa
jabi: «Karanmɔɔ, i la kuma ma dan
Farisilu kelen ma dɛ! I ye an-
deilu fanan dooyala kosɛbɛ!» 46 Isa
ka a jabi: «Gbalo ye ai sariya
karanmɔɔilu fanan yɛ! Ai ye donin
ba siila mɔɔilu kun ma, donin mɛn
ta gbɛlɛman kojuuya. Kɔni ai ti
sɔn muumɛ ka ie dɛmɛn wo donin
tala! 47Gbalo ye ai yɛ, ka amasɔrɔn
ai benbailu ka nabiɲuma mɛnilu
faa, ai ye woilu kaburuilu ma-
sidila. 48 Ai ra sɔn ai benbailu la
baara juu ma, ka a masɔrɔn alu
ka nabiɲumailu faa ka kaburuma-
sidi ko to ai ma. 49 Wo le kosɔn,
Alla ka a fɔ a la hankilimaya rɔ
ko: ‹N di nabiɲumailu lawa ie ma,
a ni keladenbailu. Alu ri doilu
faa ka doilu jakankata.› 50 Wo
rɔ, mɔɔilu ra nabiɲuma fen fen faa
kɛbi dunuɲa dan waati, Alla ri bi
mɔɔilu ɲininka wo kelen kelenna
bɛɛ saya ko ma. 51 A ri damira
Abila la saya ma, haan ka wa Nabi
Sakariya la saya ma, mɛn sara
saraka bɔ diya a ni Allabatobonba
tɛma. Ndi a fɔai yɛ, Alla ri bimɔɔilu
ɲininkawobɛɛmakiti lon. 52Gbalo
ye ai yɛ, ai sariya karanmɔɔilu! Ai
ra iban lɔnni bɛrɛ rɔ, kawo da tuun
ka a sɔɔ. Ai jɛrɛ ti don a rɔ. Ai ye
mɔɔilu labanna fanan, mɔɔmɛnilu
ye don ko rɔ.»

53 Isa bɔ mɛn kɛni yɔrɔ wo rɔ,
sariya karanmɔɔilu ni Farisilu ka
a laɲinin ɲininkali siyaman na.
54 Alu ye a fɛ a ye jabili bɛnbali do
kɛ, mɛn di kɛ amira sababu ri.

12
Isa ka mɔɔilu lali kuma siyaman

dɔ
1 Wo tuma, mɔɔ waa siyaman

ladɛnni Isa laminin dɔ. Alu warara
haan ka ilɔ iɲɔɔn kan. Ka Isa to
jama tɛma, a ka a la karandenilu
karan. A ka a fɔ ie yɛ ko: «Ai ye
ai jɛrɛ latanka Farisilu la lɛbɛn ma,
ie la filankafuya kɔnin. 2Mɔɔilu la
ko si dokonni a ri bɔ gbe rɔ, lon do
rɔ. Mɛnilu suturani,woilu bɛɛ ri lɔn
mɔɔilu bolo. 3 Ai wa idoon ka fen
fen fɔ mɔɔilu yɛ dibi rɔ, woilu bɛɛ
ri lamɛn kɛnɛ ma. Ai wa fen fen fɔ
mɔɔilu tolo kɔrɔkanmajii rɔ, hali ni
a kɛra bon kɔndɔ sutura rɔ, woilu
bɛɛ ri fɔ gbɛ rɔ, ka kɛ iko mɔɔ ra ilɔ
bon kun na ka wo bɛɛ lase fan bɛɛ
rɔ.

4 «N terilu, n di a fɔ ai yɛ ko
mɔɔmɛnilu senimɔɔ faala dɔrɔn, ai
kana silan woilu yɛ, baa woilu dan
ye mɔɔ fari banku faa ri. Alu ti se
ka tamin wo kan. 5Ai ye silan mɛn
yɛ, n diwoyiraka ai la. Mɛndi se ka
mɔɔ faa, ka ban ka a fili jahanama
kɔndɔ, ai ye silan wo yɛ.

6 «A ye di? Kɔnɔ misɛn loolu tɛ
sannawodimisɛnnawa? KɔniAlla
ka a kelen kelenna bɛɛ lɔn. 7 Alla
ka ai lɔn kosɛbɛ, hali ai kunsi jate!
Wo rɔ, ai kana silan fewu. Alla ye
ai jatela ka tamin kɔnɔilu kan.

8 «N di a fɔ ai yɛ ko mɔɔ fen fen
wa ilɔ n tɔɔ la mɔɔilu ɲana, Mɔɔ
Dencɛ fanan di ilɔ wo tii la Alla la
mɛlɛkailu ɲana. 9Kɔni mɛn di iban
n dɔmɔɔilu ɲana, Mɔɔ Dencɛ fanan
di iban wo rɔ Alla la mɛlɛkailu
ɲana. 10Nimɔɔ kaMɔɔDencɛmafɔ,
a ri se amakotola. KɔnimɔɔwaAlla
la Nin Sɛniman tanama kuma fɔ, a
tɛmakoto habadan!

11 «Lon do rɔ, mɔɔilu ri ai mira.
Alu wa ai lana salibonilu ɲɛmɔɔilu
ma, wala kititɛɛla su bɛɛ, ai ka kan
ka kumamɛn fɔ ka ai jɛrɛ lafasa, ai
kana hamin wo la. 12Ka amasɔrɔn
ai ka kan ka mɛn fɔ, Alla la Nin
Sɛniman di wo kuma bila ai kɔndɔ
wowaati kelen na.»

Nanfulutii hankilitan

13Cɛ do tora jama rɔ ka a fɔ Isa yɛ
ko: «An karanmɔɔ, i ye a fɔ n kɔrɔcɛ
yɛ ko an fa sara ka cɛ mɛn to, ko a
ye cɛ wo rafara ka n ta di n ma.»
14 Isa ka a jabi: «Ɛɛ, cɛ! Yon de ka
nde lasii, ka n kɛ ai la kititɛɛla ri,
wala ai la cɛ rafarala?» 15 Wo kɔ,
Isa ka a fɔ jama yɛ ko: «Ai ye a kɛ
koɲuma, ka ai jɛrɛ mira natabaya
ma. Ka a masɔrɔn hali ni mɔɔ la
nanfulu siyayara a ɲa jɛrɛ ma, wo
ti se ka ɲenemaya jɛrɛ di a ma.»

16 Isa ka wo kɔrɔ yiraka ie la
sanda do rɔ. A kan ko: «Waati do
kɛra, nanfulutii do la sɛnɛ fenilu
sɔnda kosɛbɛ. 17Wo rɔ, a ka a jate
mira a jɛrɛ kɔndɔ ko: ‹N di nfen de
kɛ sa? Sumanmaradiya si tɛnbolo,
suman jate wo ri kunmɛn dɔ.› 18A
ka imiri wo ma ka a fɔ ko: ‹N di n
na bondon bɛɛ lawuya ka kurailu
lɔ ka woilu wara. N di n na suman
kisɛ ni n na sɛnɛ fen bɛɛ kɛ ie kɔndɔ
ka a bɛɛ lamara ye. 19Wo wa ban,
n di a fɔ n jɛrɛ yɛ ko: «Cɛ, i ɲɔɲɔn
fewu! Suman siyaman ba marani
i bolo, suman mɛn di san siyaman
bɔ. I ye damunun kɛ, ka minnin kɛ,
ka sewa.»› 20 Alla ka a fɔ a yɛ ko:
‹Ile, kɔmɔɔ gbeden. Bi su ɲin dɔ jɛrɛ,
i nin di mira i la. I ra mɛn nadɛn i
jɛrɛ yɛ, wo totɔ yon bolo sa?› 21Mɔɔ
mɛnyenanfuluɲininnaa jɛrɛyɛ, ka
a ban Alla rɔ, wo betɔ ten de.»

An kana hamin
22Wo rɔ, Isa ka a fɔ a la karande-

nilu yɛ ko: «Nba, n kan de, ai kana
hamin ai nin na ai la dunuɲaratɛɛ
damunun ko rɔ, wala ai la fari
banku la feriyabɔ ko rɔ. 23 Ka a
masɔrɔn nin ka bon damunun fen
di. Fari banku ka bon feriyabɔ ri.

24 «Ai ye kɔrɔnduwailu lakɔrɔsi.
Alu tɛ sɛnɛ kɛla, alu tɛ suman kala.
Suman mara diya su su tɛ ie bolo.
Kɔni Alla ye woilu balola. Ai mu-
nanfan ka bon kɔnɔilu munanfan
di paaon Alla ɲana. 25 A ragbɛ!
Yon ye ai rɔ, mɛn hamin di se do
kafula a si ma, hali waati kelen?
26 Ni ai la hamin ti se hali wo ko
fitini la, nfenna ai ye haminna ko

tɔilu bɛɛ la? 27 Ai ye waa rɔ binilu
lakɔrɔsi. Bin woilu ye wulila ka
fɛrɛn ka ɲa. Alu tɛ baara kɛla, alu tɛ
feriyabɔ ɲininna. Kɔni hali Mansa
Sulemani, mɛn kɛra nanfulu ba tii
ri, wo ma duruki si don, mɛn ka
kɛnyani bin fɛrɛn kelen na. 28 A
ragbɛ! Bin mɛnilu ye wulila bi
woilu ri janin ta la sini. Hali wo,
Alla ka ie feriyabɔ fɛrɛnilu la. A ye
di? Alla tɛ ai dɛmɛn fanan, ka ai
feriyabɔwa? Kɔni ai la lemɛniya ka
doo fewu!

29 «Ai kana hamin ka a fɔ ko:
‹An di nfen damun ka nfen min?›
30 Jamana mɛn mɔɔ ma Alla lɔn
dunuɲa rɔ bi, woilu le ye ko su
wo ɲininna waati bɛɛ rɔ. Kɔni ai
mako ye fenmɛnilu la, ai Fa Alla ka
woilu bɛɛ lɔn. 31Wo le rɔ, ai ye Alla
la mansaya ɲinin fɔlɔ. Alla ri fen
woilu fanan di ai ma.»

Nanfulu banbali
32 Isa ka a fɔ a la karandenilu

yɛ ko: «N na dɛkuru ɲin, ai kana
silan. A diyara ai Fa Alla yɛ ka a
la mansaya di ai ma. 33 Ai ye ai
bolofenilu sankamɔɔbolokolonilu
sɔwodi wo rɔ. Ai ye nanfulu mara
yɔrɔ ladan ai jɛrɛ yɛ harijeene, nan-
fulu mara yɔrɔ mɛn tɛ tiɲan. Sa
ai ri nanfulu bila ai yɛ harijeene,
nanfulu mɛn tɛ dɛsɛ habadan. Son
si ti se yɔrɔ wo sɔrɔnna, ɲɛnbɛrɛ ni
kɔrikɔri si ti tiɲani kɛ ye, 34 baa i la
nanfulu marani yɔrɔmɛn, i solɔmɛ
ye yɔrɔwo le rɔ.»

Jɔnmɛnilu rabɛnni
35 Isa ka a fɔ ie yɛ ko: «Ai ye ai

jɛrɛ tɛsidi ka ai rabɛnbaara kanma.
Ai ye ai la fitina lamɛlɛni to waati
bɛɛ rɔ. 36 Ai ye kɛ iko jɔn, mɛnilu
ye ie la kuntii makɔnɔla bon kɔndɔ.
Ni kuntii bɔra kɔɲɔmalɔ diya ka na
da makonkon, alu ri da laka a yɛ.
37 Ni kuntii nara ka a tɛrɛn jɔnilu
ma sunɔɔ fewu, baraka ri don ie la
ko rɔ. A ragbɛ! Kuntii ri a tɛsidi ka
a jɛrɛ rabɛn ka jɔnilu kili. A ri ie bɛɛ
lasii ka damunun sii ie kɔrɔ. 38Wo
le rɔ, ni kuntii nara duu tala waati,

wala dondon kasi waati, ni a nara
ka a tɛrɛn jɔnilu ma sunɔɔ, baraka
ri don ie la ko rɔ.

39 «Ai tolo malɔ! Ni bon tii tun ye
a kalama ko son natɔ le a wara a
waatimɛnna, a tundi a jɛrɛ rabɛna
ɲɔ rɔ. 40Woɲakelenma, ai fananye
ai rabɛn. Ka a masɔrɔn Mɔɔ Dencɛ
ri nawaati do rɔ, ai hankili tɛwaati
mɛn na.»

Jɔn ɲuma ni jɔn juu
41 Piyɛri ka Isa maɲininka wo rɔ

ko: «Maari, i ra sanda ɲin la an-
deilu dɔrɔn de yɛ, wala jama bɛɛ?»
42 Maari ka a jabi: «Yon ye jatela
jɔn telenni ri,wala jɔnhankiliman?
Kuntii ri jɔnwo lasii awarabɛɛkun
na, ko a ye a janto jɔn tɔilu rɔ, ka
solo bɔ ka a di ie ma. 43 Ni kuntii
narakaa tɛrɛn jɔnwoyebaarakan,
baraka ri don jɔnna ko rɔ. 44Kuntii
ri a bolofenilu bɛɛ karifa jɔn wo la.
Tuɲa le fewu! 45Kɔni, ni jɔn wo ka
imiri ko: ‹N na kuntii ti nala jona›.
A ri jɔn tɔilu tɔrɔ ka ie gbasi, cɛ ni
muso. A ri damunun kɛ kojuuya ka
dɔlɔmin haan ka a jɛrɛ ɲa laminin.
46Wo ko rɔ, a la kuntii ri na waati
do rɔ, jɔn wo hankili tɛ waati mɛn
na. A wa na, a ri a la jɔn tɔrɔya
kojuuyakaakɛ ikominAlla lɔnbali.

47 «Jɔn mɛn ka a la kuntii diyana
ko lɔn, kɔni a kɔndɔgbo ma sɔn ka
a janto a rɔ, kuntii ri wo gbasi ko-
juuya ka jahadi la a kan kosɛbɛ!
48 Jɔnmɛnma a la kuntii diyana ko
lɔn, ni a filira ka baara juu do kɛ,
mɛn ye gbasili ko ri, jɔn wo fanan
di gbasi. Ale kɔni tɛ gbasi kojuuya.
Mɔɔ mɔɔ wa siyaman sɔrɔn, siya-
man di ɲinin wo fɛ. Siyaman wa
karifa fen fen na, siyaman di ɲinin
wo fɛ fanan.»

Hɛrawala bɛnbaliya?
49 Isa ka a fɔ ie yɛ ko: «N da

na ta su kanma duukolo kan. N
da gbedenni ba le fo ta wo ye
mɛlɛn. 50Kɔni a fɛrɛ tɛ fo n ye n na
jakankatayɛdafa. Yani nyebanwo
kɛla, n tɛ jususuman sɔrɔn. 51A ye
di? A ye ai kɔndɔ ko n da na ka hɛra

kɛduukolo kanwa? Wokuma tɛ! N
nani bɛnbaliya bilala mɔɔilu tɛma.
52 Ka damira bi ma, ni mɔɔ loolu
kɛra denbaya kelen dɔ, mɔɔ sawa ri
kɛmɔɔ fila kanma, wala mɔɔ fila ri
kɛ mɔɔ sawa kanma. 53 Cɛ dencɛ ri
bila a la, cɛ fanan di bila a dencɛ
la. Musodenmuso ri bila a la,muso
fanan di bila a denmuso la. Muso a
dencɛmuso ri bila a la,muso fanan
di bila a dencɛmuso la.»

Bi mɔɔilu ka kan ka waati ɲin
lakɔrɔsi

54 Isa ka a fɔ jama yɛ ko: «Ni ai
ka banda finni yen tele be rɔ, ai ye
a fɔla ko sanci natɔ le. Sanji di na
iko ai ka a fɔ ɲa mɛnma. 55Ni ai ka
a yen fɔɲɔ ye bɔla tele kankan bolo
maran fan fɛ ai ye a fɔla ko: ‹Tara
ri bɔ.› Tara ri bɔ ikomin ai ka a fɔ
ɲa mɛn ma. 56 Tɔɔmasere mɛnilu
ye kɛla sankolo ni duukolo kan,
ai kusan woilu faranfasila. Kɔni
Alla ye ko mɛnilu kɛla bi mɔɔilu
tɛma, nfenna ai ma kusan woilu
fanan faranfasila? Ai filankafuilu!
57Nfenna ai tɛ a fɛ ka ko telennilu
jate mira ai jɛrɛma kawoilu kɛ?

58 «A ragbɛ! Ko wa kɛ i ni mɔɔ
do tɛma, ni wo ye a fɛ ka i lana kiti
diya, yani ai ye se ye, i ye fɛrɛ bɛɛ
kɛ ka a madiya sani ai ye se kititɛɛ
diya. Ni wo tɛ, kititɛɛla ri i don
tasidilu bolo. Polisi ri i bila kaso la.
59Ni i donda kaso la, i ti bɔ fewu fo
i wa ban wodi wo bɛɛ sarala. Tuɲa
le fewu!»

13
Mɔɔilu ye ikɔseyi Allama

1 Nba, waati wo rɔ, mɔɔilu tɛrɛ
ye nala Isa ma ka a fɔ a yɛ ko mɛn
kɛni Kalilekailu la Pilate bolo. A
ka Kalilekailu jeli ni saraka sobo
jeli basan iɲɔɔn na. 2 Isa ka ie jabi:
«A ye di? Ai hankili rɔ, Kalileka
mɛnilu faani ten, woilu tun da ko-
juu le kɛ ka tamin Kalileka tɔ bɛɛ
kan wa? Alu faara wo sababu la
wa? 3Wo kuma tɛ! Kɔni ni ai ma
tubi, ai fanan di halaki. 4 Waati
taminni, Silowe sankaso jan bera
mɔɔ tan ni seyin kan ka woilu faa

Jerusalɛmu so kɔndɔ. Wo tɛ ai
miri rɔ, mɔɔ tan ni seyin wo, woilu
la kɛwalilu tun ka juu ka tamin
Jerusalɛmukailu tɔ bɛɛ ta kan wa?
5Ɛɛn, dɛ! Wokuma tɛ! Kɔnini aima
tubi, ai bɛɛ fanan di halaki.»

Jiri denbali
6Akamisali di iemasandarɔ, ko:

«Toro ju kelen tɛrɛ ye cɛ do bolo a la
sɛnɛ rɔ. Lon do rɔ, a wara toro den
ɲinin. A ma foyi sɔrɔn a la. 7 A ka
a fɔ a la baaraden yɛ ko: ‹N da san
sawa kɛ, n ye toro den ɲininna nna
toro ju la. Haan bi, n ma foyi sɔrɔn
a la munun. Wo rɔ, i ye a tɛɛ, ka a
bɔ ye. Tɔnɔ tɛ a la. A kana to ten
ka n na duu tiɲan.› 8 Baaraden ka
a madiya ko: ‹Faama, i ye a to ten
san kelen ɲin na munun. N di duu
sen a kɔrɔ ka nɔɔ kɛ a fɛ. 9 Sando ni
a ka den kɛ, ale le wo ri. Kɔni ni a
ma den kɛ, i ri a tɛɛ ka a bɔ ye.›»

Isa ka muso do lakɛndɛya Ɲɔɲɔn
lon

10 Lon do rɔ, Isa tɛrɛ ye mɔɔilu
karanna Alla la salibon do la.
Ɲɔɲɔn lon de tɛrɛ. 11 Muso
jankarɔto do tɛrɛ ye, jinailu ra dan
ba bila mɛn kɔ kan. A ra san tan
ni seyin bɔ, a ma se a kɔ lawulila.
12 Isa ka muso wo yen ka a kili. A
ka a fɔ a yɛ ko: «N badenma muso,
i ra hɔrɔya i la jankarɔ rɔ ka bɔ a
rɔ fewu.» 13 A ka a bolo la muso
kan. Muso kɛndɛyara ikɔrɔ ye ka a
kɔ latelen, ka ban ka Alla tando.

14 Kɔni salibon kuntii ka wo bɛɛ
lakɔrɔsi ka diminya. A monɛra Isa
ma ka a masɔrɔn a ka lakɛndɛyali
kɛ Ɲɔɲɔn lon. Kuntii wulira ka a
fɔ jama yɛ ko: «Tele wɔɔrɔ ye an
bolo ka baara kɛ. Ai ye na kɛndɛya
ɲinin tele wɔɔrɔ wo kɔrɔ. Ai kana
na Ɲɔɲɔn lon fewu!» 15 Maari ka
salibon kuntii jabi: «Ai ye filanka-
fuilu le ri. I ɲa lɔ! Ni nisi wala
fali kɛra ai bolo, ai tɛ wa ie furɛn
ka iemayɛlɛman ka ie lamin Ɲɔɲɔn
lon wa? 16 Ni ai ye wo kɛla, a ye
di? Muso ɲin ye Iburahima bɔnsɔn
de ri. Setana ra a sidi jankarɔ la

kɛbi san tan ni seyin. N ma kan
ka wo furɛn ka a lakɛndɛya Ɲɔɲɔn
lon wa?» 17Wo jabili ka Isa juuilu
bɛɛ maloya. Kɔni jama bɛɛ sewara
Isa la kosɛbɛ, ka amasɔrɔn a tɛrɛ ye
kabannako bailu kɛla.

Alla lamansaya ye lala nfenma?
18 Wo rɔ Isa ka ɲininkali kɛ ko:

«Alla lamansayani nfenmununni?
N di se a ni nfen lala a ɲɔɔn ma?
19Alla lamansaya ye iko sɛbɛni fira
kisɛ. Cɛ do kawo ta kawa a lan a la
nako rɔ. Kisɛwo fɛrɛnda, ka bonya
ka kɛ jiri ju ri. Kɔnɔilu ka ie ɲaan la
jiri wo bolonilu la.»

20 Isa ka ɲininkali kɛ ko: «N ye
Alla la mansaya lala nfen ma ikɔ
tuun? 21 A ye iko lɛbɛn. Ni muso
ka wo ta ka dooni kɛ farɛni muu
siyaman dɔ, a ri farɛni muu bɛɛ
funu.»

Kisi sila ye iko lu kɔndɔ danin
22Wo kɔ, Isa watɔla Jerusalɛmu,

a tɛrɛ ye mɔɔilu karanna sila la so
bailu ni so misɛnnilu la.

23 Do ka Isa maɲininka ko:
«Maari, mɔɔ gbɛnsɛni ri kisi wa?»
Isa ka ie jabi: 24 «Ai ye iraja ka don
da doomanin na. Ka a masɔrɔn n
di a fɔ ai ɲana, mɔɔ siyaman di don
diya ɲinin ka kaɲa. 25Maari, mɛn
ye bontii ri, ni a wulira ka bon da
latuun, ai ri to kɛnɛ ma. Ai ri da
makonkon ka a fɔ ko: ‹Maari, i ye
da laka an yɛ.› Bontii ri jabili kɛ
ko: ‹N ma a lɔn i bɔni yɔrɔ mɛn
dɔ.› 26 Ai ri a fɔ ko: ‹Maari, an
bɛɛ ka damunun kɛ ka an min yɔrɔ
kelen. I ka an karan an na soilu
la.› 27 Maari ri a fɔ ai yɛ ko: ‹Ai
kojuukɛlailu, n ma ai lɔn, n ma ai
bɔ diya lɔn. Ai ye bɔ yan!›

28 «Wo lon, ai wa Iburahima ni
Isiyaka ni Yakuba ni nabiɲumailu
bɛɛ yen Alla la mansaya rɔ, ka a
tɛrɛn ai lafilini kɔkan. Ai ri kasi ka
mɔnɛ fo ka ai ɲin makin. 29Mɔɔilu
ri bɔ dunuɲa fan bɛɛ rɔ ka na isii
Alla lamansaya rɔ ka damunun kɛ.
30 Nba, doilu ye kɔmamɔɔilu ri bi,
mɛnilu ri kɛ ɲɛmɔɔilu ri sini. Doilu

fananye ɲɛmɔɔilu ri bi,mɛnilu ri kɛ
kɔmamɔɔilu ri sini.»

Isa ni Jerusalɛmukailu
31 Wo waati kelen, Farisi doilu

nara Isa lali ko: «I ye yanbila kawa
yɔrɔ gbɛrɛ rɔ, baa Mansa Herodi ye
i faa ko rɔ.» 32 Isa ka ie jabi: «Ai ye
wa a fɔ sɔyani wo yɛ, Herodi kɔnin,
ko n ye jina gbɛnna ka bɔ mɔɔilu
fɛ, ka jankarɔtoilu lakɛndɛya. Bi
ni sini, n ye wo baara kan. A tele
sawana, nnabaara ri dafa. 33Afɛrɛ
tɛ fo n ye n daja ka n taama bi, a ni
sini a ni sini kɛndɛ, baa nabiɲuma
kana faa yɔrɔ si fo Jerusalɛmu.»

34 Isa ka a kan nabɔ ka fɔ ko:
«Jerusalɛmu, Jerusalɛmu. Ai ye
nabiɲumailu faala a ni mɛnilu yon
ai kawandi la, ai yewoilu bonkaba
la ka ie faa. Siɲa siyaman, n tɛrɛ
ye a fɛ ka ai ladɛn iko sisɛ ba ri a
denilu ladɛn ɲa mɛn ka ie dokon a
kɔrɔ. Kɔni ai ma sɔn wo ma. 35Wo
rɔ, ai la bon nafilinin de tɛrɛ. Ai ɲa
tɛ la n kan butun, fo ai wa a fɔ lon
mɛn ko: ‹Kunnadiya wo mɛn nani
Maari Alla tɔɔ rɔ.›»

14
Isa ka jankarɔto do lakɛndɛya

Ɲɔɲɔn lon
1Ɲɔɲɔn londo rɔ, Isawaradamu-

nundiya Farisilu la ɲɛmɔɔdowara.
Mɛnilu siini tɛrɛ damunun na ye,
woilu bɛɛ tɛrɛ ye a lakɔrɔsila ko-
juuya. 2 Jankarɔto do tɛrɛ ye Isa
ɲana jama tɛma ye. Jankarɔ tun
da a fari yɔrɔ doilu mafunufunu.
3 Isa ka sariya karanmɔɔ ni Farisilu
maɲininka ko: «A ye di? Ka
mɔɔ lakɛndɛyaƝɔɲɔn lon, wo bɛnni
an na sariya ma, wala wo bɛnni
tɛ?» 4 Alu ka imakun. Wo rɔ, Isa
ka a bolo la jankarɔto kan ka a
lakɛndɛya, ka ban ka sila di a ma.
5Abɔmɛnkɛni, Isa ka iemaɲininka
ko: «Ni ai la den,wala ai la nisi bera
kɔlɔn kɔndɔ, yon ye ai tɛma yan,
mɛn di iban wo layɛlɛla Ɲɔɲɔn lon?
Ai ri a labɔ jona,wo tɛ?» 6Aluma se
Isa jabila.

Ɲɛmɔɔ sii diya ɲininnailu
7 Ka Isa to damunun diya ye,

a ka mɔɔilu lakɔrɔsi, mɛnilu kilini
damunun kanma. Alu nani ɲɛmɔɔ
sii diya tala ie jɛrɛ yɛ. Wo rɔ, a ka
sanda do la ie yɛ. A kan ko: 8 «Iwa
kili ka wa kɔɲɔmalɔ diya rɔ, i kana
wa isii ɲɛmɔɔ sii diya rɔ, baa wo ri
a tɛrɛn tumado ɲɛmɔɔ do kilini ye,
mɛn ka bon i ri. 9 Ni wo nara ka i
siini tɛrɛn ɲɛmɔɔ sii diya, imaloyatɔ
le. Mɛnkaaifilabɛɛkili,wo ri naka
a fɔ i yɛ ko: ‹Iwuli ka sii diya wo di
mɔɔba ma.› I ri wuli maloya rɔ ka
kɔmamɔɔ sii diya ɲinin jama kɔfɛ.

10 «Nba, i wa kili kɔɲɔ malɔ diya
rɔ, i ye wa isii kɔmamɔɔ sii diya rɔ.
Wo wa kɛ, mɛn ka ai bɛɛ kili, wo ri
lakɔrɔsili kɛ ka a fɔ ko i ma kan ka
isii ten. A ri sii diya gbɛrɛ ɲinin i yɛ,
mɛn ka ɲi fɔlɔman di. A ri a fɔ i yɛ
ko: ‹N teri, i ye na isii ɲɛmɔɔ sii diya
rɔ.› I ri bonya ba sɔrɔn mɔɔilu bɛɛ
ɲana. 11A ragbɛ! Mɔɔmɔɔwa a jɛrɛ
bonya, Alla ri wo majii. Kɔni mɔɔ
mɔɔ wa a jɛrɛ fanmajii, Alla ri wo
bonya.»

12 Isa ka kuma do fɔ cɛ yɛ fanan,
a kilini mɛn bolo. A kan ko: «I wa
kɛmɔɔilu kilila damunun kanma, i
kana dan i terilu ni i badenmailu
ma, a ni i siiɲɔɔn nanfulutiilu, baa
lon do rɔ, woilu fanan di a ɲɔɔn
kɛ i yɛ, ka i sara wo rɔ. 13 Ni i ka
mɔɔilu kili sali damunun kanma, i
ye fantanilu ni lanjiiritɔilu a ni ɲa
fuyenilu kili dumunun diya. 14 I ri
barayi sɔrɔn wo rɔ, ka a masɔrɔn
woilu ti se ka i la koɲuma julu sara.
Alla wa telenbailu suu lawuli, a ri
wo baaraji di i ma.»

Mɛnilu kilini damunun koma
15 Isa damunun ɲɔɔn do ka a tolo

malɔwobɛɛ la, ka a fɔ a yɛ ko: «Mɛn
di damunun kɛ Alla la mansaya rɔ,
a ri a kunnadiya sɔrɔn a la ko rɔ
kosɛbɛ.» 16 Isa ka jabili kɛ sanda
do rɔ. A ko: «Lon do rɔ, cɛ do
tɛrɛ ye a fɛ ka damunun ba rabɛn
ka mɔɔ siyaman kili. 17 Damunun
waati sera tuma mɛn na, a ka a

la jɔncɛ lɔ mɔɔilu kili la, ko alu ye
na damunun kɛ. 18 Kɔni, alu bɛɛ
ka bɔɲa ɲinin a bolo. A wara mɔɔ
fɔlɔ mɛn kili, wo ka a fɔ ko: ‹N da
duu do san. A fɛrɛ tɛ fo n ye wa a
mafɛnɛ. I sabari ka yafa a ma. N
ti se wala.› 19 Mɔɔ filana kan ko:
‹N da sɛnɛkɛ nisi tan san. N watɔ
woilu mafɛnɛla. I sabari ka yafa n
ma.› 20Mɔɔ sawana fanan kan ko:
‹N ban san de muso furula. Wo le
kosɔn, n ti se wala.› 21 Jɔncɛ wara
wo ɲafɔ a la kuntii yɛ. A la kuntii
duunyara kosɛbɛ, ka a fɔ jɔncɛ yɛ
ko: ‹Ibori ka wa se so kɔndɔ fan
bɛɛ, tiritilu ni sila misɛnilu la. I wa
fantan mɛnilu yen, i ye ie kili, a ni
lanjiiritɔilu. I ye ie bɛɛ ta ka na ie
ri yan.› 22 Jɔncɛ ka a fɔ a la kuntii
yɛ ko: ‹I ka mɛn fɔ, n da ban wo
kɛla. Kɔni haan bi, i la bon ma fa
munun.› 23Kuntii ka a fɔ a yɛ ko: ‹I
ye bɔ so kɔndɔ ka wa kɔkan. I wa
mɔɔ mɔɔ tɛrɛn silailu la ye, i ye ie
kili. I ye fɛrɛ bɛɛ kɛ kosa alu ri na
n na bon nafa a ɲa ma. 24A ragbɛ!
N ka so kɔndɔ mɔɔ mɛnilu fɔlɔman
kili, mɛnilu ka iban nde rɔ, alu tɛ
foyi si sɔrɔn n na balo rɔ.›»

Ka Sankɔ Jate
25 Lon do rɔ, jama ba bilani tɛrɛ

ye Isa kɔfɛ. A ka iyɛlɛman ka a fɔ ie
yɛ ko: 26 «Nimɔɔmɛn ye a fɛ ka bila
n kɔfɛ, a ma sɔn n na ko ye diya a
yɛ ka tamin a fa la, ka tamin a na
fanan na, ka tamin a muso la, ka
tamin a denilu fanan na, ka tamin
a doonilu ni a kɔrɔilu la, hali ka a
tamin a jɛrɛ nin na, wo ti se ka kɛ n
na karanden jɛrɛ jɛrɛ ri. 27Mɛn ma
sɔn a gbɔngbɔnjiri ta, ka bila n kɔfɛ,
wo ti se kɛla n na karanden di.

28«Ayedi? Yondeye ai tɛmayan,
ni a ye a fɛka sankaso lɔ, a tɛ isii fɔlɔ
ka jate mira kɛ? Kosa a ri a lɔn ni a
ri se ka a lɔ ka a laban. 29Ni a ma
wokɛ fɔlɔ, a ri sankaso ju sii, ka ban
ka kaɲa a lɔla ka a to ye. Wo wa kɛ,
mɔɔilu ri a mayɛlɛ wo rɔ. 30 Alu ri
a fɔ ko: ‹Han, cɛ wo! A kan ko a ri
sankaso lɔ, kɔni a ra kaɲa fewu!›

31 «A ye di? Mansa ɲuman di sɔn
ka bɔmansa gbɛrɛ kɛlɛ kanma, ni a
ma isii fɔlɔ ka jatemira kɛ. Kosa a ri
a lɔn ni a la sofadenmɔɔwaa tan di
se wo la sofaden mɔɔ waa muwan
na. 32Ni a ka a yen ko a ti se wo la,
yani mansawo ye sudunya ama, a
ri keladenilu lawa kɛlɛ ban kanma.
33 A ragbɛ! Ni i ma iban i jɛrɛ rɔ,
ka fen bɛɛ to ye, i ti se kɛla n na
karanden di.

34 «I ka a lɔn, kɔɔ ye fen ɲuma
ri. Kɔni ni a diya bɔra a la, a ti se
ladiyala ikɔ. 35Ni a diya bɔra a la, a
ti se ka duu diya sɛnɛ rɔ, a ti se foyi
ɲala sununkunna fanan. A ri lafili.
Nba, mɛn tolo ye mɛnni kɛla wo ye
a tolo malɔmisali ɲin na.»

15
Saa tununni le

1 Nisɔnkɔmiralailu ni kojuukɛla
gbɛrɛilu tɛrɛ ye nala ka ie tolo
malɔ Isa la. 2 Farisilu ni sariya
karanmɔɔilu ka wo yen ka a fɔ ie
da kɔrɔ Isa ma ko: «A ragbɛ! Cɛ
wo ye kojuukɛlailu ramirala, fo ka
damunun kɛ fɛ kelen dɔ.» 3Wo rɔ,
Isa ka sanda la ie yɛ ko: 4 «Ni saa
kɛmɛ kɛramɔɔ kelen bolo ai rɔ yan,
saa kelen wa tunun, yon tɛ sɔn ka
saabikɔnɔndɔni kɔnɔndɔ towaa rɔ,
ka wa saa tununni kelen pe ɲinin
diya haan ka a yen? 5 A wa saa
tununni wo yen, a ri sewa. A ri a ta
ka a la a kan ma ka na a ri. 6A wa
se a la lu ma, a ri a fɔ a terilu ni a
siiɲɔɔnilu yɛ ko: ‹An ye sewa. N na
saa tununni tɛrɛ, kɔni n da a ɲinin
ka a yen.›

7 «A ragbɛ! Wo ɲa kelen ma,
kojuukɛla kelen pe wa tubi, wo ye
sewakoba le riAllawara. Wosewa
ka bon paaon, ka tamin telenba
mɔɔ bikɔnɔndɔ ni kɔnɔndɔ ta kan,
mɛnilu mako tɛ tubi koma.»

Muso la wodigbɛ tununni le
8 Isa ko: «Ni wodigbɛ tan kɛra

musodobolo, kelenwa tununama
bon kɔndɔ, a ri nfen kɛ? A tɛ wuli
wa, ka fitina lamɛlɛn ka bon kɔndɔ
firan, ka wodi wo ɲinin a ɲa jɛrɛ

jɛrɛ ma wa, haan ka a yen? 9 Ni
a ka a yen, a ri a terilu kili, a ni a
siiɲɔɔnilu, ka a fɔ ie yɛ ko: ‹An ye
sewa. N da n na wodigbɛ yen, mɛn
tununni tɛrɛ n ma.›» 10 Isa ko: «A
ragbɛ! Wo ɲa kelen ma, kojuukɛla
kelen pe wa tubi, Alla la mɛlɛkailu
ri sewa.»

Den kanberen fila
11 Isa fanan ko: «Dencɛ fila tɛrɛ

ye cɛ do bolo. 12 Lon do rɔ, den
doomanni ka a fɔ a fa yɛ ko: ‹N fa,
i ye i la nanfulu bɛɛ rafara, ka n ta
fan di n ma sisen.› Cɛ wo ka a la
nanfulu rafara a den fila tɛma, ka
a dencɛ doomanni ta fan di a ma.
13Wo cɛ tun ma mɛn bakɛ, den wo
ka a bolofen bɛɛ ta ka wa taama rɔ
jamana jan do rɔ. A se mɛn kɛni
ye, a ma foyi kɛ fo manamanaya.
A tora wo la haan ka a bolofen bɛɛ
tiɲan.

14 «Nba, kɔfɛ, kɔnkɔ fitina donda
jamana wo rɔ, ka a tɛrɛn kanberen
na wodi ra ban fewu. A la damu-
nun dɛsɛra. Wo gbɛlɛyara a ma
kosɛbɛ. 15Wo rɔ, a ka baara ɲinin
ye mɔɔ do fɛ. Wo ka a ta ka a lawa
waa rɔ a la kosɛilu gbɛngbɛn diya.
16 Ka a to waa rɔ ye, kɔnkɔ gbara
a la kojuuya, haan ka kosɛilu la
damunun fen sɔsɔ fara damun loo
bila a la. Hali wo, mɔɔ si ma a sɔ
damunun dɔ.

17 «Kɔfɛ sa, a ka imiri ka hankili
sɔrɔn. A kan ko: ‹Baaraden siya-
man ye n fa bolo. Woilu bɛɛ ye
damunun sɔrɔnna tuma bɛɛ, haan
ka fa ka a tɔ to. Kɔni nde faatɔ le
kɔnkɔ bolo yan.› 18A kan ko: ‹Nba,
n di n wuli ka wa n fa wara. N wa
se ye, n di a fɔ a yɛ ko: «N fa, n
da julumun sɔrɔn Alla la, ka hakɛ
sɔrɔn i fanan na. 19 I kana n jate i
den di butun. Wo ka bon nde ma.
I ye n ta ka n kɛ i la baaraden di.»›
20Wo rɔ, a wulira ka wa a fa wara.
«Ka a to yɔrɔ jan, a fa ka a natɔla

yen ka kininkinin a ma. A ka ibori
ka wa a den nabɛn, ka iton a den
kan ka a sunbu. 21 A den ka a fɔ
a yɛ ko: ‹N fa, n da julumun sɔrɔn
Alla la, ka hakɛ sɔrɔn ile fanan na. I

kana n jate i den di butun. Wo ka
bon nde ma.› 22 Kɔni a fa ka a fɔ
a la jɔnilu yɛ ko: ‹Ai ye ibori ka na
duruki ba ɲuma ri, ka a bila a kan
na, ka ban ka bolola koyina don a
bolo la, ka sanbara don a sen dɔ.
23 Ai ye nisi den ɲuma ɲuma ta ka
a kan natɛɛ. An ye damunun kɛ ka
sewa, 24ka a masɔrɔn n den tun da
sa, kɔnia rakunun. A tunda tunun,
kɔni bi a ra yen.› Alu bɛɛ sewara a
ɲa jɛrɛ jɛrɛma.

25 «Wo ka a tɛrɛn, den kɔrɔmamɔɔ
ye sɛnɛ rɔ. A bɔ mɛn kɛni ye, a
sudunyara a fa wara ka dɔnkili la
kanmɛn, ani foli kan. 26Aka jɔndo
kili ka a maɲininka ko: ‹Nfen kɛni
yan bi?› 27 Wo ka a fɔ a yɛ ko: ‹I
doocɛ ra na! I fa ra sewa ka nisi
den ɲuma ɲuma faa a yɛ, ko a den
kɛndɛ ra na.› 28 Den kɔrɔmamɔɔ
monɛra kojuuya, fo ka iban donna
lu ma. Wo rɔ, a fa bɔra lu ma ka
wa a madiya. 29Kɔni a ka a fa jabi:
‹A ragbɛ! A ra san siyaman bɔ, n
ye baarala i yɛ. N da i kumakan
bonya tuma bɛɛ. Kɔni haan bi, i
ma hali baadenni kelen di n ma,
kosa n di n terilu kili ka tolon kɛ
ka sobo damunun. 30 Bari sisen,
tumamɛnna i dendana,mɛnwani
tɛrɛ yɔrɔ jan ka i la nanfulu tiɲan
manamanaya rɔ, i ra sɔn ka nisi
den ɲuma ɲuma faa wo yɛ.› 31 A fa
ka a fɔ a yɛko: ‹Nden, anfila ye yan
tuma bɛɛ. Fen fen ye n bolo, wo bɛɛ
ye i ta le ri fanan. 32Kɔni an ka kan
kasewakaɲaalenbi. I doocɛ tunda
sa, kɔnia rakunun. A tunda tunun,
kɔni bi a ra yen.›»

16
Nanfulu kunnasiila telenbali

1Lon do rɔ, Isa ka a fɔ a la karan-
denilu yɛ ko: «Nanfulutii do tɛrɛ ye,
mɛn ka a lamɛn ko a la nanfulu
kunnnasiila tɛrɛ ye a la nanfulu
tiɲanna. 2A ka a kili ka a fɔ a yɛ ko:
‹A fɔra n ɲana ko i ye n na nanfulu
tiɲanna. Wo ye di? I ra fen fen kɛ n
na nanfulu la, i ye nawo bɛɛ dantɛɛ
n ɲana. I ti nala kɛla n na nanfulu

kunnnasiila ri butun!› 3 Nanfulu
kunnasiila ka a fɔ a jɛrɛ kɔndɔ ko:
‹N ye nfen kɛ sa? N na kuntii kɛtɔ
n gbɛnna ka n bila baarabaliya rɔ.
Fanka tɛ n na ka sɛnɛ kɛ. N di
maloya sɔrɔn ni n ka tarali damira.
4Nba, n da sila yen sisen, n ka kan
ka tamin mɛn fɛ. Kosa, n na kuntii
wa n gbɛn, mɔɔilu ri hina n na ka n
damira ie wara.›

5 «Wo rɔ, a wulira ka mɔɔilu kili,
a la kuntii la julu tɛrɛ ye mɛnilu
la. A ka ie kelen kelenna bɛɛ kili.
Alu se mɛn kɛni ye, a ka a mɔɔ fɔlɔ
maɲininka ko: ‹Julu mɛn ye i la,
wo bɛnni yɛli ma?› 6 Wo ka a jabi:
‹Olibiye tulu palan ɲa kɛmɛ seyin.›
A ka a fɔ a yɛ ko: ‹I sii jona ka i
la julu sɛbɛ yɛlɛman. I ye palan ɲa
kɛmɛ naanin sɛbɛwo nɔ rɔ.› 7 A ka
dɔgbɛrɛ maɲininka ko: ‹Julu mɛn
ye i la, wo bɛnni yɛli ma?› Wo ka a
jabi: ‹Bile kisɛ bɔrɔ kɛmɛ loolu.› A
ka a fɔ a yɛ ko: ‹I ye i la julu sɛbɛ
yɛlɛmankakɛbɔrɔkɛmɛnaanindi.›

8 «Nanfulutii ka a la nanfulu kun-
nasiila telenbali tando, ko a kiwoy-
ani. A mafɛnɛ! Alla lɔnbalilu ki-
woyani. Alu ka iɲɔɔn mira ɲa lɔn
fasayi! Alu kiwoyani Alla lɔnnailu
ri. 9 N di ai lali. Ni dunuɲa nan-
fulu kɛra ai bolo, ai ye a kɛ mɔɔilu
dɛmɛnni fen di. Kosa, ai la nanfulu
waban, ai ri ramiraAllawara, yɔrɔ
mɛn tɛ ban habadan.

10 «Ni mɔɔ mɛn ye a telenna ka
fen fitini lamara wo tii ri se a
telenna ka fen kunba ba lamara
fanan. Kɔni ni mɔɔ mɛn ma se a
telenna ka fen fitini lamara, wo ti
se a telennaka fen siyaman lamara
fanan. 11Dunuɲa nanfulu, ni aima
isɛbɛdonwomirala, yondinanfulu
bɛrɛ bɛrɛ karifa ai la? 12 Ni ai ma
telenmɔɔ la nanfulu lamarala, yon
di nanfulu di ai ma ka kɛ ai jɛrɛ ta
ri? 13 Jɔncɛ ti se ka baara kɛ kuntii
fila yɛ waati kelen. Ni kuntii kɛra
fila ri jɔncɛ ri do kanin ka tamin do
kan. A ri do kumakan bonya ka
tamin do ta la. Wo rɔ, ai ti se ai jii
lala Alla ni nanfulu rɔ.»

14 Farisilu ka kuma wo mɛn ka
Isa mayɛlɛ, ka a masɔrɔn nanfulu
ko duman ie yɛ kojuuya. 15 Isa ka ie
jabi: «Ka ai jɛrɛ kɛ mɔɔilu ɲana iko
telenbailu, wo duman ai yɛ. Kɔni
mɛn ye ai jusu rɔ, Alla ka wo bɛɛ
lɔn. Adamadenilu ye mɛn jatela,
wo gboman kojuuya Alla yɛ.

Alla la sariya tɛ ban
16 «Ka a tɛrɛn Yaya ma kawandili

kɛ waati mɛn na fɔlɔ, mɔɔilu tɛrɛ
ye Alla la sariya lataamala, a
ni nabiɲumailu la kuma. Kɛbi
Yaya nara ka kawandili kɛ, Alla
la mansaya kibaro ɲuma ye lasela
mɔɔiluma. Bɛɛye irajala kadonwo
mansaya rɔ.

17 «Sankolo ni duukolo ban du-
man ka tamin Alla la sariya kelen
pe ban na, hali sariyatombeli ke-
len.

18 «Mɔɔmɔɔwa a la muso furusa
ka dɔgbɛrɛ furu, wo ra kaninkɛ.
Mɔɔmɔɔwamuso furusanin ta, wo
fanan da kaninkɛ.

Nanfulutii ni Lasari
19 «Nanfulutii do tɛrɛ ye. Faanin

dagbɛlɛn bilani tɛrɛ a kan na tuma
bɛɛ. Lon lon, a tɛrɛ ye damunun
duman kɛla ka fa. 20 Kɔni a la
bonda lafantan do tɛrɛ lani ye mɛn
to ko Lasari, kudukudu ni da ye a
fari fan bɛɛ ma. 21A tɛrɛ ye a fɛ ka
nanfulutii la daatɔdamun, fenmɛn
ye burunna tabali kɔrɔ. Wuluilu
tɛrɛ ye nala ka a lani tɛrɛn bon da
la ka a dailu maanɛn.

22 «Lon do rɔ, fantan cɛ wo sara.
Mɛlɛkailu ka a ta ka wa a ri hari-
jeene, Iburahima dafɛ. Kɔfɛ, nan-
fulutii fanan sara. Mɔɔilu ka a suu
don. 23 Ka nanfulutii jakankatani
to lakira, a ka a ɲa lɔ ka Iburahima
yen yɔrɔ jan. Lasari siini tɛrɛ Ibu-
rahima dafɛ. 24 Nanfulutii ka a
kan nabɔ Iburahima ma ko: ‹N
fa Iburahima. I ye hina n na ka
n dɛmɛn. I ye Lasari lɔ a bolo
koyini sula ji rɔ, ka na a maa n
nen na. N jakankatani ta rɔ yan
kojuuya.› 25 Kɔni Iburahima ka a
jabi: ‹N dencɛ, i ye imiri kunun

ma. Kunun, i dafanin tɛrɛ a ɲa
jɛrɛ jɛrɛma, ka a tɛrɛn Lasari tɔrɔni
tɛrɛ kojuuya. Bi, a sewani yan,
ka a tɛrɛn i jakankatani. 26 Ka la
wo kan, denka dun ba ye an ni
ile tɛma, sa mɔɔ si kana bɔ yan ka
wa ye, wala ka bɔ ye ka na yan.›
27 Wo rɔ nanfulutii ka a jabi: ‹N
fa Iburahima, n ye i madiyala. I
ye Lasari lawa duukolo kan n fa
wara. 28 N badenma mɔɔ loolu ye
ye. I ye diɲɛ Lasari ye wa ie lali.
Kosa alu kana na jakankata diya
yan.› 29 Kɔni Iburahima ka nanfu-
lutii jabi: ‹Nabi Musa la sariya ni
nabiɲuma tɔilu la kawandili ye ye.
Alu ye womira.› 30Nanfulutii ka a
sɔsɔko: ‹N fa Iburahima,wo tɛ a ɲa.
Kɔni ni mɔɔ kelen wulira ka bɔ su-
uilu tɛma ka wa ie ma, alu ri tubi.›
31 Iburahima ka a fɔ a yɛ ko: ‹Nabi
Musa la sariya ni nabiɲumailu la
kawandili kan ye ye. Ni aluma sɔn
ka wo bonya, alu ti sɔn kawandili
kan sima. Hali nimɔɔ kelenwulira
ka bɔ saya rɔ kawa ie kawandi, alu
ti sɔn a rɔ fewu.›»

17
Makotoli ni lemɛniya

1 Isa ka a fɔ a la karandenilu yɛ,
londo rɔ, ko: «Sika tɛa rɔ, lafili koilu
ri na ka mɔɔilu lɔ kojuu kɛla. Kɔni
mɔɔmɛnwa lafili koilu lanamɔɔilu
ma, gbalo yewoyɛ. 2Hali ni alu tun
ka kabakurun ba sidi wo tii kan na
ka a lafili kɔɔji rɔ, wo tun di fisaya
wo rɔ, sa ni a ye kɛ sababu ri ka den
kelen nafili. 3Ai ye ai jɛrɛ lakɔrɔsi.
Ni i badenma do ka hakɛ ta, i ye a
kili ka a lali. Ni a nimisara, i ye a
makoto. 4 I badenma wa hakɛ ta i
la haan siɲa wɔrɔnwula tele kelen
kɔrɔ, ni a nara wo kelen kelenna
bɛɛ rɔ ka a fɔ ko a ra nimisa, i ye a
makoto.»

5 Keladenbailu ka a fɔ Isa yɛ ko:
«Maari, i ye do la an na lemɛniya
kan.» 6 Maari ka ie jabi: «Hali ni
ai la lemɛniya dooyara ka kɛ iko
sɛbɛni fira kisɛ kelen, wo lemɛniya

jate baraka rɔ ai ri se a fɔla jiri
luluma ba yɛ ko: ‹I ye bɔ yan ka wa
turu fo kɔɔji rɔ›. Jiri wo ri i gbiliya.»

Jɔnilu ka kan kamɛn kɛ
7 Isa ka a fɔ ie yɛ ko: «A ye di? Ni

i la jɔn do bɔra sɛnɛ kɛ diya, wala
kolofen gbɛndiya, ka na luma, yon
ye ai tɛma, mɛn di sɔn ka a fɔ a yɛ
ko ‹i ye na isii jona ka damunun kɛ
fɔlɔ›? 8 Wo kuma tɛ! I ri a jamari
ko ‹i ye ikaliya ka tibili kɛ, ka i jɛrɛ
rabɛn, ka na damunun sii n kɔrɔ.
N di damunun kɛ ka fa ka ji min.
Wo kɔ, i ri damunun kɛ ka ji min›.
9Ni jɔn ka a la baara kɛ, a la kuntii
ri baraka bila a yɛ wo rɔ wa? Wo
kuma tɛ! 10A yewo ɲa kelen dema
ai fanan fan fɛ. Baara mɛn fɔni ai
yɛ, fo wo ye kɛ. Bonya ko tɛ a rɔ. Ni
ai banda baara wo bɛɛ la, ai ye a fɔ
ko: ‹An tara mɛn kanma, an da wo
dɔrɔn de kɛ. Bonya tɛ an yɛ.›»

Kunatɔ tan
11 Isa tɛrɛ ye sila kan ka wa

Jerusalɛmu. A tamintɔ tɛrɛ ye
Samari mara ni Kalile mara tɛma.
12 A dontɔla so do kɔndɔ, kunatɔ
tan nara a labɛn. Alu lɔni tora yɔrɔ
jan, 13 ka ie kan nabɔ Isa ma ko:
«Isa, an na faama, i ye kininkinin
an na ka an dɛmɛn.» 14 Isa ka ie
yen tuma mɛn, a ka a fɔ ko: «Ai
yewa ai jɛrɛ yiraka sarakalaselailu
la.» Wo bolo ma, alu bɔra ye ka
wa. Alu watɔla, alu bɛɛ kɛndɛyara.
15 Kelen ka a yen ko a ra kɛndɛya.
Ka a to Alla tandola kan ba la, a
ka ikɔseyi ka na Isa ma. 16 A ka a
ɲakɔrɔ bɛn duu ma Isa sen kɔrɔ ka
baraka bila a yɛ. Samarika le tɛrɛ.
17 Isa ka a maɲininka ko: «Mɔɔ tan
ma kɛndɛya wa? A tɔ kɔnɔndɔ ye
mi? 18 Mɔɔ si ma seyi ka na Alla
tando fo cɛ kelen pe ɲinwa,mɛn ye
siya gbɛrɛ mɔɔ ri?» 19 Isa ka a fɔ a
yɛ ko: «Iwuli! Wa, i ra kɛndɛya i la
lemɛniya sababu la!»

Alla lamansaya tɔɔmasereilu
20 Farisi doilu ka Isa maɲininka,

lon do rɔ, ko: «Alla lamansaya ri na

waati ɲuman?» Isa ka ie jabi: «Alla
lamansaya ti nala yenna ɲa la. 21A
ti nala a fɔla ko: ‹Alla la mansaya
ye yan› wala ‹a ye ye›. Kɔni Alla la
mansaya ye ai tɛma.»

22 A ka a fɔ a la karandenilu yɛ
ko: «A loo ri kɛ ai la, lon do rɔ, ka
Mɔɔ Dencɛ tele kelen yen, kɔni ai ti
se ka wo yen. 23Mɔɔilu ri a fɔ ai yɛ
ko: ‹A fɛlɛ, a ye ye› wala ‹a ye yan›.
Kɔni ai kana ibori wo kɔ. 24 I ɲa
lɔ! Sanmɛlɛnin ye bɔla sankolo fan
kelenna kawa fando fɛ ɲama,Mɔɔ
Dencɛwa kɛ nala lon mɛn, a natɔla
ri kɛ wo ɲa kelen ma. 25 Kɔni yani
wo ye dafa, a fɛrɛ tɛ fo bi mɔɔilu ye
a tɔrɔ kojuuya fɔlɔ ka iban a rɔ.

26 «Yani Mɔɔ Dencɛ ye na iko tu-
unni, ko mɛnilu kɛra Nuhan tele
rɔ, woilu ɲɔɔn di kɛ. 27Nuhan tele
rɔ, mɔɔilu toradamununniminnin
na, ni muso furula, a ni ka ie den-
musoilu furu. A tɛrɛ ye wo ɲa fo
Nuhan donda kulunba kɔndɔ. Wo
lon kelen sanci ba ka nali damira.
Sanci woma tɛɛ, fo ka a to gbiliyala
a ɲa jɛrɛ jɛrɛma ka dunuɲa yɔrɔ bɛɛ
latunun kamɔɔilu bɛɛ halaki.

28 «Mɛn kɛra Luti tele rɔ, wo ɲɔɔn
fanan di kɛ. Luti tele rɔ, mɔɔilu
tora damunun ni minnin na, ka to
sanni kɛla, ka to sɛnɛ kɛ ni bon lɔla.
29 A tɛrɛ ye wo ɲa haan Luti bɔra
Sɔdɔmu so kɔndɔ lon mɛn. Wo lon
kelen, ta ni tinbiriki bɔra sankolo
rɔ ka jii Sɔdɔmu so kɔndɔ iko sanci.
Wo ka Sɔdɔmumɔɔilu bɛɛ halaki.

30 «A ri kɛ wo ɲa ma Mɔɔ Dencɛ
bɔtɔ gbɛ ma lon mɛn. 31 Ni wo
lon sera ka a tɛrɛn do ra yɛlɛ bon
bilikun sanfɛkaabolofenilu tobon
kɔndɔ, wo ma kan ka jii a bolofe-
nilu ta kanma bon kɔndɔ. Ni wo
lon sera ka do tɛrɛn sɛnɛ rɔ, wo
ma kan ka ikɔseyi a bolofenilu ta
diya so kɔndɔ. 32 Ko mɛn kɛra Luti
muso la, ai ye ai hankili to wo rɔ.
33 Mɔɔ mɛn ye dunuɲaratɛɛ daha
dɔrɔn de ɲininna bi, wo ri bɔnɔ
sini. A tɛ ɲenemaya banbali sɔrɔn

sini. Kɔni mɛn wa sɔn ka bɔnɔ
dunuɲaratɛɛ daha rɔ bi, sini wo ri
kisi ka ɲenemaya banbali sɔrɔn.

34 «N ye fɔla ai la ko su wo rɔmɔɔ
fila ri sunɔɔ lafen kelen kan; mɔɔ
kelendi takakelen toye. 35-36Muso
fila ri suman kisɛ bundɛ iɲɔɔn fɛ,
muso kelen di ta ka muso kelen to
ye.» *

37Karandenilu ka Isamaɲininka
ko: «Maari wo ri kɛ mi?» Isa ka ie
jabi sanda rɔ ko: «Suu wa kɛ diya
mɛn dɔ, duwailu ri jii ye.»

18
Kititɛɛla Juu

1 Nba, wo kɔ, Isa ka sanda do
la ka a la karandenilu karan, ka
a masɔrɔn a ye a fɛ alu ye to Alla
matara tuma bɛɛ. Alu kana jiitɛɛ ka
wo boloka.

2 A ko: «Kititɛɛla do tɛrɛ ye so do
la. A tun tɛ silanna Alla yɛ, a tun
tɛ mɔɔ bonyala. 3 Nba, cɛsamuso
do tɛrɛ yemɛn tɛrɛ sela kititɛɛla ma
tuma bɛɛ ka a fɔ a yɛ ko: ‹I ye n na
kiti tɛɛ, baa n juu ra kojuu kɛ n na.›
4 A mɛnda, kititɛɛla ma sɔn ka kiti
wo tɛɛ. Kɔni, lon do rɔ, kititɛɛla ka
a fɔ a jɛrɛ kɔndɔ ko: ‹Tuɲa le. N tɛ
silanna Alla yɛ, n tɛ mɔɔ bonyala,
5 kɔni, muso ɲin da n tɔrɔ kojuuya.
Wo boloma, a fɛrɛ tɛ fo n ye kiti wo
tɛɛ. Ni wo tɛ, a ri to n ɲagbala tuma
bɛɛ fo ka n sɛɛ.›»

6 Wo rɔ, Maari ka a fɔ ko: «Ki-
titɛɛla telenbali wo ka mɛn fɔ, ai ye
ai tolo malɔ wo la kosɛbɛ. 7Ni Alla
la mɔɔilu ka ie kan nabɔ ale ma ka
kitiɲinina fɛ suni tele, a tɛ iedɛmɛn
ka ie la kititɛɛilu ɲanabɔ wa? A tɛ
iban ie rɔ. 8Alla ri akaliyakakiti tɛɛ
ie yɛ telenbaya la. A ye ten de! Kɔni
hali wo,MɔɔDencɛwa seyi dunuɲa
kan waati mɛn na, a ri mɔɔ tɛrɛn
yanwa, mɛn lani ale la?»

Farisi ni nisɔnkɔmirala
9Mɔɔ doilu tɛrɛ ye, mɛnilu tɛrɛ ye

ie jɛrɛ jatela mɔɔ telennilu ri. Alu
* 17:35-36 Sɛbɛli do fɔla ko: «Ni cɛ fila kɛra sɛnɛ rɔ iɲɔɔn fɛ, cɛ kelen di ta ka kelen to ye.»

lani a la ko alu ka ɲimɔɔ tɔilu ri. Isa
ka sanda do la woilu le yɛ.

10 A kan ko: «Mɔɔ fila wara Alla
matara diya Allabatobonba kɔndɔ.
Kelen tɛrɛ ye Farisi ri. Kelen tɛrɛ
ye nisɔnkɔmirala ri. 11 Farisi cɛwo
ka ilɔ ka Alla matara a jɛrɛ la ko rɔ
ko: ‹Ɔ Alla, n ye baraka bilala i yɛ,
n tɛ iko mɔɔ tɔmailu, ka a masɔrɔn
n ti tɔɲɔli kɛla, n tɛ telenbali ri, n
tɛ kaninkɛla ri, wala n tɛ ikomin
nisɔnkɔmirala ɲin. 12 N ye sun
donna siɲa fila lookun kelen kɔrɔ.
Ka la wo kan, n wa fen fen sɔrɔn, n
di wo ja bɔ.› 13 Kɔni nisɔnkɔmirala
wo ka ilɔ yɔrɔ jan. A ma sɔn ka hali
a ɲa lɔ sankolo fan dɔ. A ka a sisi
magbasi ka kɛ a nimisa tɔɔmasere
ri. A ka a fɔ ko: ‹Alla, i ye nmakoto,
baa kojuukɛla le nde ri.›»

14 Isa kan ko: «N ye a fɔla ai yɛ
ko nisɔnkɔmirala ka jo sɔrɔn, kɔni
Farisi cɛ wo ma jo sɔrɔn. Baa mɔɔ
mɔɔ wa a jɛrɛ bonya, wo ri majii,
kɔnimɔɔmɔɔwaa jɛrɛ fanmajii, wo
ri bonya.»

Isa duwara denninilu yɛ
15 Lon do rɔ mɔɔilu tɛrɛ ye nala

denninilu ri Isa ma ko a ye a bolo
la woilu kan ka duwa ie yɛ. Isa
la karandenilu ka wo yen ka mɔɔ
woilu makuma. 16Kɔni Isa ka den-
ninilu kili ko alu ye na a ma. A
ka a fɔ a la karandenilu yɛ ko: «Ai
ye a to denninilu ye na n ma. Ai
kana ie mabali, ka a masɔrɔn Alla
la mansaya ye ie ɲɔɔnilu le ta ri.
17A ragbɛ! Mɔɔmɛn ma sɔn Alla la
mansaya ma iko dennin sɔnni Alla
la mansaya ma ɲa mɛn ma, wo tɛ
don Alla la mansaya rɔ habadan.
Tuɲa le wo ri fewu.»

Isa ni nanfulutii do
18 Yahudiyailu la kuntii do nara

Isamaɲininkako: «Karanmɔɔɲuma,
n ye nfen kɛ sa n di ɲenemaya
sɔrɔn, ɲenemaya mɛn tɛ ban?»
19 Isa ka a jabi: «I ra a fɔ n ma
‹karanmɔɔ ɲuma› nfenna? Mɔɔ
ɲuma si tɛ ye fo Alla kelen pe.

20 Alla ra mɛn sɛbɛ a la sariya rɔ,
i ka wo lɔn. A sɛbɛni ye ko: ‹I kana
kaninkɛya kɛ. I kana mɔɔ faa. I
kana sonyali kɛ. I kana wuya fɔ
sereya rɔ. I ye i fa ni i na bonya.›»
21 A ka Isa jabi: «Karanmɔɔ, kɛbi n
denniya waati, n da sariya wo bɛɛ
mira.» 22 Isa ka womɛn waati mɛn
na, a ka a fɔ cɛ yɛ ko: «I ra dɛsɛ ko
kelen na butun. I ye wa i bolofen
bɛɛ san ka wo wodi di fantanilu
ma, sa nanfulu bɛrɛ bɛrɛ ri kɛ i bolo
harijeene rɔ. Wo wa ban, i yɛ na
bila n kɔ.» 23 Cɛ ka jabili wo mɛn
waati mɛn na, a jusu makasira, ka
amasɔrɔnnanfuluba tɛrɛyeabolo.

24 Isa ka a ɲa lɔ a rɔ ka a fɔ
ko: «Nanfulutii don gboman Alla
la mansaya rɔ de! 25 Nanfulutii
don Alla la mansaya rɔ, wo ka
gbɛlɛn ɲɔɔmɛ don di seyilan woo
la.» 26 Mɛn ka wo mɛn, woilu ka
ɲininkali kɛ ko: «Yon di se kisila wo
rɔ?» 27 Isa ka ie jabi: «Ko mɛnilu
ti se kɛla mɔɔ bolo, woilu ri se kɛla
Alla bolo.»

28Piyɛri ka a fɔ Isa yɛ ko: «Andeilu
don? An da fen bɛɛ to ye ka bila
i kɔfɛ.» 29 Isa ka a fɔ ie yɛ ko: «A
ragbɛ! Mɔɔmɔɔ wa sɔn ka a la bon
to ye, wala a muso, wala a baden-
mailu, wala a sɔrɔnbailu, wala a
denilu, ka wa Alla la mansaya
ɲinin, 30 wo sara ri wara dunuɲa
ɲin dɔ. Sini, ɲenemaya fanan di di
a ma, ɲenemaya banbali kɔnin.»

Isa ka a la saya ni a kunun ko fɔ
31 Wo kɔ, Isa ka a fɔ a la ke-

ladenba tan ni fila yɛ ko: «An watɔ
Jerusalɛmu. Alla la nabiɲumailu
ka fen fen sɛbɛ Mɔɔ Dencɛ la ko rɔ,
wo bɛɛ ri dafa ikomin a sɛbɛni ɲa
mɛn ma. 32 Alu ri a mira ka a don
siya gbɛrɛ mɔɔilu bolo. Woilu ri a
lafɛya ka a mayɛlɛ, ka a nani, ka ie
daji tu a kan. 33 Alu ri a gbasi ko-
juuya, ka ban ka a faa. Kɔni, a faa
tele sawana lon wa se, a ri wuli.»
34Keladenbailu ma foyi ɲayen a la
kuma rɔ. Wo kɔrɔ dooni tɛrɛ ie ma.
Aluma famunyali si sɔrɔn a rɔ.

Isa ka ɲa fuyen do ɲa laka
35Ka Isani a lamɔɔilu sudunyara

Jeriko so la, alu ka ɲa fuyen do
tɛrɛn yɔrɔ wo rɔ. A siini tɛrɛ ye
taralila sila da la. 36Ɲa fuyenwoka
jamamankanmɛn, kamaɲininkali
kɛ ko: «Nfen kɛni?» 37 A fɔra a yɛ
ko Isa Nasarɛtika le tamintɔ. 38 A
ka wo mɛn tuma mɛn na, a ka a
kan nabɔ ka a fɔ ko: «Isa, Mansa
Dawuda mamaren cɛ, i ye kinink-
inin n ma.» 39 Mɔɔ mɛnilu tɛrɛ ye
jama ɲɛfɛ, woilu ka a makuma ka
a fɔ a yɛ ko: «Imakun!» A ma sɔn
imakunna, fo ka a kan nabɔ fanka
la, ka a fɔ ko: «Isa, Mansa Dawuda
mamarencɛ, i yekininkininnma!»
40 Isa ka ɲa fuyen kan mɛn ka ilɔ,
ka a jamari kɛ ko ɲa fuyen ye lana
a ma. Mɔɔilu wara a ta ka na a ri
a ma. A se mɛn kɛni Isa ma, Isa ka
a maɲininka ko: 41 «A ye di? I ye a
fɛ n ye nfen kɛ i yɛ?» A ka jabili kɛ
ko: «Maari, n ye a fɛ n ɲa ye laka ikɔ
tuun.» 42 Isa ka a fɔ a yɛ ko: «Ale le
wori. Iɲara laka. I ra lakɛndɛya i la
lemɛniya sababu la.» 43A ɲa lakara
ikɔrɔ ye. A bilara Isa kɔ ka to Alla
gbiliyala. Mɔɔilu ka wo bɛɛ yen ka
Alla tando bakɛ.

19
Isa ni Sace

1 Isa donda Jeriko so kɔndɔ ka a
tamintɔ ka wa. 2Wo ka cɛ do tɛrɛn
ye, mɛn tɔɔ ko Sace. Ale tɛrɛ ye
nisɔnkɔmirala la kuntii ri. Nanfulu
ba tɛrɛ ye a bolo. 3 A loo tɛrɛ ye
a la ka a ɲa la Isa kan ka a lɔn.
Kɔni, jama warani tɛrɛ Isa laminin
dɔ kojuuya. Wo bolo ma, Sace ma
se a yenna, baa a kundiyani tɛrɛ.
4Aka ibori kawa jama ɲɛ, wo rɔ, ka
yɛlɛ toro ju la ka Isamakɔnɔ, kosa a
ri Isa tamintɔla yen, ka a masɔrɔn
Isa ka kan ka tamin dinkira wo rɔ.
5Nba, Isa semɛn kɛni jiri juwoma,
a ka a ɲa layɛlɛ san ma ka a fɔ Sace
yɛ ko: «Sace, ikaliya, i ye jii. N ye
a fɛ i ye n jiya i wara bi.» 6 Sace
jiira kaliya rɔ ka bɔ jiri la. A ka
Isa ramira sewa rɔ ka wa a malɔ fo

a wara. 7 Mɔɔilu ka wo yen tuma
mɛnna, aluka Isamafɔko: «A sɔnni
ka wa jiya kojuukɛla wara.» 8 Sace
ka ilɔ Maari ɲana ka a fɔ a yɛ ko:
«Maari, bi n di n na nanfulu tala
ka fan kelen di bolokolonilu ma.
Ka la wo kan, ni a ka a tɛrɛn n da
mɔɔdobolofenmira tɔɲɔli boloma,
n di a ɲɔɔn naanin laseyi wo ma.»
9 Isa ka jabili kɛ ko: «Kisi ko ra se a
wara bi baa a fanan ye Iburahima
dencɛdo ri. 10MɔɔDencɛ ra na,mɔɔ
tununnilu ɲininna ko ie ri kisi.»

Jɔn tan na ko
11 Iko Isa sudunyani tɛrɛ

Jerusalɛmu so la, mɔɔilu hankili
bilara Alla la mansaya ko rɔ. Alu
lani a la ko mansaya wo ri bɔ gbɛ
rɔ sisen sisen. Wo rɔ, Isa ka sanda
do la ie yɛ. 12 A kan ko: «Mansa la
kabila cɛdowara jamana jandɔ, ko
a ri mansaya sɔrɔn ka na. 13 Sani a
ye wa mansaba wara, a ka a la jɔn
tan kili. A ka wodigbɛ kelen kelen
di wo kelen kelenna bɛɛ ma, ka a
fɔ ie yɛ ko: ‹Ai ye wodi wo kɛ ai
manankundi. Yaninyenkoseyi, ai
ye do la a kan n yɛ.› 14Kɔni, mansa
la kabila cɛwo la ko tun ma di a la
jamanamɔɔdoilu yɛ. A bɔmɛnkɛni
a la jamana rɔ, wo rɔ, alu ka kelaya
mɔɔ lawa a kɔfɛ ka a fɔ ko: ‹an tɛ a
fɛ cɛwo ye kɛ an namansa ri.›

15«Haliwo,mansa la kabila cɛwo
ra mansaya sɔrɔn. Wo bolo ma, a
ka ikɔseyi a la jamana rɔ. A se mɛn
kɛni ye, a ka jɔnilu kili, a tun ka
wodi dimɛniluma, ko a ye a fɛ ka a
lɔn tɔnɔ yɛli ye ie bolo. 16A fɔlɔman
nara ka a fɔ a yɛ ko: ‹Mansa, n da
baara kɛ i la wodi rɔ ka a ɲɔɔn tan
sɔrɔn ka la a kan.› 17Mansa ka a fɔ
wo yɛ ko: ‹I ka wo bɛn! Jɔn ɲuma le
ile ri. Fen fitini le dira i ma, kɔni i
ka a mira ɲa lɔn. Wo rɔ, n di i lasii
so tan kun na.› 18 Wo kɔ, a filana
nara ka a fɔ mansa yɛ ko: ‹Mansa,
n da baara kɛ i la wodi rɔ ka a ɲɔɔn
loolu sɔrɔn ka la a kan.› 19 Mansa
ka a jabi: ‹I fanandi sii so loolu kun
na.› 20 Jɔn dɔgbɛrɛ nara. Wo ka a fɔ

mansa yɛ ko: ‹Mansa, n da na i la
wodi ri. N ka a bila faanin dɔ ka a
dokon ka a mara. 21N silanda i yɛ,
ka amasɔrɔn ile yemɔɔ kadagbɛlɛn
de ri. I ma mɛn bila, i ri wo ta. I
ma mɛn foyi, i ri wo ka.› 22Mansa
ka a jabi: ‹Jɔn juu le ile ri! N di i la
kiti tɛɛ ka bɛn i da rɔ kumama,mɛn
bɔ sa i da rɔ ɲin. I ka a lɔn ko n ye
mɔɔ kadagbɛlɛn di. I jɛrɛ ka a fɔ ko
n ma mɛn bila, n ye wo tala. Ko n
ma mɛn foyi, n ye wo kala. 23A ye
di wo rɔ? Nfenna i ma n na wodi
don tɔnɔ ɲininna bolo? Kosa n wa
na, n di tɔnɔ sɔrɔn n na wodi la.›

24 «Nba mansa ka jamarili di a la
mɔɔilu ma mɛn tɛrɛ ye yɛ ko: ‹Ai
ye a la wodi mira a la ka wo di jɔn
fɔlɔmanma, mɛn ka a la wodi ɲɔɔn
tan sɔrɔn.› 25 Alu ka mansa jabi:
‹Mansa,wodigbɛ tanye jɔnfɔlɔman
wo bolo!› 26 Kɔni mansa ka a fɔ ie
yɛ ko: ‹N ka wo lɔn. N di a fɔ ai yɛ
ko fen ye mɛn bolo, do fanan di la
wo ta kan. Kɔni foyi tɛ mɛn bolo,
hali fitini mɛn ye wo bolo, wo ri ta
a bolo. 27Nba, n juumɛnilu tun tɛ a
fɛ n ye sii ie kun na, wa woilu mira
ka na ie bɛɛ faa n ɲakɔrɔ yan.›»

Isa ka karanden fila lɔ fali den ta
la

28 Isa banni sanda wo lala, a bi-
lara jama ɲɛ kawa Jerusalɛmu. 29A
sudunyani so doilu la, Betifase ni
Betani kɔnin, a sera koyinkɛ yɔrɔ
do ma, mɔɔilu ye a fɔla mɛn ma ko
Olibiye koyinkɛ. A se mɛn kɛni ye,
a ka karanden fila lɔ kela diya. 30A
ka a fɔ ie yɛ ko: «So mɛn ye an ɲɛ,
ai ye wa se ye. Ai wa don so kɔndɔ,
ai ri faliden bulan sidini tɛrɛn ye,
mɔɔ si ma isii mɛn kan butun. Ai
ye a fulen ka na a ri. 31 Ni mɔɔ
ka ai maɲininka ko: ‹Ai ye fali den
fulenna nfenna?›, ai ye wo jabi:
‹An Maari mako ye a la.›» 32 Isa
ka mɛn lawa ie ka a tɛrɛn ikomin
a ka a fɔ ɲa mɛn ma. 33 Alu tɛrɛ ye
fali den fulenna tuma mɛn, a tiilu
nara ka a fɔ ko: «Hɛn! Ai ye fali den
fulennanfenna?» 34Aluka jabili kɛ

ko: «AnMaari mako ye a la.» 35Alu
ka fali den ta, wo rɔ, ka wa a ri
Isa ma. Alu se mɛn kɛni Isa tɔrɔfɛ
ye, alu ka ie la durukilu la fali den
kan. Alu ka Isa ta ka a layɛlɛ fali
kan. 36 Isa watɔla, mɔɔilu ka ie la
durukilu jɛnsɛn sila kan a ɲɛ. 37Wo
ɲa ma, a sudunyara Jerusalɛmu la,
ka na se Olibiye koyinkɛma. A seni
koyinkɛ lajii diya, Isa la karande-
nilu jamaba sewara ka ie kannabɔ
ka Alla tando Isa la kabannakoilu
ko kosɔn.
38Alu tora a fɔla ko:
«Duwawu yemansa yɛ,
mɛn nani Maari Alla tɔɔ rɔ.
Hɛra ye kɛ sankolo rɔ.
Tandoli ba ye kɛ Alla yɛ.»

39 Farisi doilu tora jama tɛma ka
a fɔ Isa yɛ ko: «Karanmɔɔ, a fɔ i la
karandenilu yɛ ko alu ye makun.»
40 Isa ka woilu jabi: «Ni alu bɛɛ ka
imakun, hali kabakurun ɲinilu ri
ie kan nabɔ ka Alla tando karande-
nilu nɔ rɔ. A ye ten de!»

41 Isa nara ka a ɲa la Jerusalɛmu
kan tuma mɛn, a kasira a la ko la.
42 A ka a fɔ ko: «Ko mɛn tun di
jusu suma di ai yɛ, ni ai tun ka wo
ɲayen, sa ai ra jusu suma sɔrɔn.
Kɔni ai filira wo ma. Wo ra dokon
ai ma sisen. 43 Lon do natɔ, ai
juuilu ri na ai kanma. Woilu ri so
bɛɛ sansan kojuuya, ka sila bɛɛ tɛɛ,
ka so laminin fan bɛɛ rɔ, fo ka ai
ragbɛlɛn. 44 Ai juuilu ri so kɔndɔ
mɔɔilu bɛɛ ratiɲan. Alu ri so bɛɛ te
fo ka a kabakurunilu bɛɛ jɛnsɛn. Ka
a masɔrɔn, Alla tun ye ai fɛ waati
mɛn na, ai mawo jate fewu!»

Isa ka julailu gbɛn
45 Nba, Isa wara Allabatobonba

kɔndɔ, ka a tɛrɛn julailu warani ye.
A ka ie gbɛn ie labɔ, 46 ka a fɔ ie yɛ
ko: «A sɛbɛni Alla la kuma rɔ ko: ‹N
na bon di kɛ Alla bato diya ri,› kɔni
ai ra a ta ka kɛ sonilu wara ri.»

47 Wo kɔ, Isa tɛrɛ ye mɔɔilu
karanna lon lon Allabatobonba
la. Sarakalasela kuntiilu ni sariya
karanmɔɔilu ni jamana ɲɛmɔɔilu
tɛrɛ ye a faa ɲa ɲininna, 48kɔni, alu

ti se wo kɛla, ka a masɔrɔn mɔɔ bɛɛ
tɛrɛ ye a la kumamirala fewu.

20
Isa ye yon na fanka kɔrɔ

1 Lon do rɔ, Isa tɛrɛ ye mɔɔilu
karanna ka kibaro ɲuma lase
ie ma Allabatobonba kɔndɔ.
Sarakalasela kuntiilu, ni sariya
karanmɔɔilu, ni mɔɔbailu wara a
tɛrɛn ye. 2Alu ka Isamaɲininka ko:
«I ye baaramɛn kɛla ɲin, yon ka i lɔ
wola? Iyeyonna fankakɔrɔ?» 3 Isa
ka ie jabi: «N di ai maɲininka fɔlɔ:
4Yon ka Yaya lɔ sun na ji rɔ? Alla le
ka a lɔ a la, wamɔɔilu?» 5Alu wara
iɲɔɔn ye kawo jabili ɲinin. Alu kan
ko: «Ni an ka a jabi: ‹Alla ka Yaya
lɔ wo la›, a ri a fɔ ko: ‹nfenna ai
ma la Yaya la wo rɔ?› 6 Ni an ka
jabili kɛ ko: ‹Mɔɔ ka Yaya lɔ,› mɔɔ
bɛɛ ri wuli ka an bon kaba la, baa
alu bɛɛ kan ko nabiɲuma do le tɛrɛ
Yaya ri.» 7Wo rɔ, alu nara Isa jabi:
«An ma Yaya kelayaba lɔn.» 8 Isa
ka jabili kɛ ko: «Nba, n fanan ti sɔn
ka n kelayaba tɔɔ fɔ ai yɛ, n ye mɛn
fanka kɔrɔ kɔnin.»

Baarala juuilu kamɛn kɛ
9 Ka Isa to ye, a ka sanda do la

jama yɛ. A kan ko: «Cɛ do ka jirifɛ
labɔ a la sɛnɛ rɔ, ka ban ka a karifa
baarala doilu la. A banni a kari-
fala, a bɔra ye ka wa taama rɔ. A
mɛnda ye, a ma ikɔseyi. 10 Jiri den
kadi waati sera tuma mɛn, jirifɛ tii
ka jɔn do lawa jirifɛ rɔ, ka a fɔ baar-
alailu yɛ ko alu ye a sɔ jiri den dɔ.
Keladen se mɛn kɛni ye, baaralailu
ma sɔnka a sɔ. Alu ka keladenmira
ka a gbasi ka a gbɛn. 11 Jirifɛ tii
ka jɔn gbɛrɛ lawa. A fanan seni ye,
baaralailu ma sɔn ka wo fanan sɔ,
fo ka a gbasi ka a nani ka a gbɛn.
12 Jirifɛ tii ka jɔn sawana lawa ie
ma. A se mɛn kɛra ie ma, alu ka a
mira ka a gbasi fo ka amadimin ka
wa a lafili kɔkan.

13 «Wo rɔ, jirifɛ tii ka a fɔ ko: ‹N
ye nfen kɛla? Nba, n di n diyanan
dencɛ lawa ie ma. Alu ka kan ka

ale bonya.› 14Baaralailu kadenwo
natɔla yen, ka a fɔ iɲɔɔn yɛ ko: ‹Den
wo ri kɛ jirifɛ tii ri a fa kɔ. An ye a
mira ka a faa. Sa jirifɛ ri kɛ an ta
ri.› 15Woboloma, alu ka amira ka
a lafili kɔkan ka a faa.»
«A ye di? Jirifɛ tii ri nfen kɛ baar-

ala woilu la? 16A ri na ka ie faa, ka
ban ka jirifɛ karifa dɔgbɛrɛilu la.»
Jama ka sanda wo mɛn ka a fɔ ko:
«Ɛɛ! Alla ma an kisira ko su wo
ma!» 17 Isa ka a ɲa lɔ jama rɔ ka
ie maɲininka ko: «Nba, mɛn sɛbɛni
Alla la kuma rɔ, wo kɔrɔ ye nfen di?
A sɛbɛli ko:
‹Bon lɔlailu ka iban kabakurun

mɛn dɔ,
wo le kɛra bon ju sii kaba ri.›»
18 «Mɔɔ mɛn wa be kaba wo kan,
wo ri madimin kosɛbɛ, kɔni kaba
wo wa be mɔɔ mɛn kan, wo ri
mɔɲɔnkɔ.»

19 Sariya karanmɔɔilu ni
sarakalasela kuntiilu ka a yen ko
Isa ka sanda wo la ie ma. Wo rɔ,
alu wulira ka Isa mira ɲa ɲinin
damira. Kɔni alu silanda jama yɛ,
ka a masɔrɔn Isa duman tɛrɛ ye
jama yɛ kosɛbɛ.

Nisɔnkɔ bɔ ko
20 Wo bolo ma, alu tɛrɛ ye Isa

lakɔrɔsila tuma bɛɛ. Alu ka jan-
fateilu lawa a ma, mɛnilu ka ie
jɛrɛ kɛ iko telenbailu Isa laɲinin
kanma. Woilu tɛrɛ ye a fɛ kuma
bɛnbali do ye bɔ Isa da rɔ, mɛn di
se kɛla a mira sababu ri. Kosa alu
ri wa a ri kiti diya fanma wara.
21 Wo bolo ma, janfateilu nara ka
ɲininkali kɛ a kun ko: «Karanmɔɔ,
an ka a lɔn ko i la kuma telenni le,
a ni i la karan. I tɛ mɔɔ dooyala
mɔɔ do yɛ. Alla la sila ka kan ka
taama ɲamɛn, i ye mɔɔilu karanna
wo la tuɲa jɛrɛ jɛrɛ rɔ. 22Wo rɔ, an
ye a fɛ ka i maɲininka ko do la. A
ye di? Ka nisɔnkɔ bɔ ka a di Rɔmu
mansaba ma, wo dani an ma, wa
wo dani tɛ?» 23 Isa ka a lɔn ko a
laɲinin kuma le ɲin. Wo rɔ, a ka a fɔ
ie yɛ ko: 24«Ai yewodi banan kelen
yiraka n na. Yon sawura ni yon

tɔɔ ye wodi banan ɲin kan?» Alu
ka a jabi: «Rɔmu mansaba.» 25 Isa
kan ko: «Nba, ai ye Rɔmumansaba
ta di Rɔmu mansaba ma. Ai ye
Alla ta di Alla ma fanan.» 26 Isa ka
jabili kɛ koɲuma jama bɛɛ ɲana ka
janfateilu mabali. A la jabili ka ie
kabannakoya fo ka ie makun.

Sadusilu ka ɲininkali kɛ Isa kun
27Dina mɔɔ doilu tɛrɛ ye, mɛnilu

tɔɔ ko Sadusilu. Woilu ye a fɔla ko
mɔɔ si tɛ wulila saya kɔ. Wo doilu
nara imadon Isa la ka amaɲininka
ko: 28 «Karanmɔɔ, Nabi Musa ka a
sɛbɛ a la sariya rɔ ko ni i kɔrɔcɛ sara
ka a muso densɔrɔnbali to ye, i ye
a muso ta, kosa muso ri den sɔrɔn i
kɔrɔcɛ yɛ. 29Awa, dencɛwɔrɔnwula
tɛrɛ ye cɛ do bolo. Dencɛ fɔlɔ
ka muso do furu. A sara ka a
muso densɔrɔnbali to ye. 30Ka bɛn
sariya ma, dencɛ filana ka muso
wo ta. Ale fanan sara ka muso
densɔrɔnbali to ye. 31Wo rɔ, dencɛ
sawana ka muso ta. Dencɛ wo
fanan sara. A kɛra ten haan muso
wo siira kanberen wɔrɔnwula ke-
len kelenna bɛɛ kun. Alu bɛɛ sara
ka muso densɔrɔnbali to ye. 32 A
laban, muso fanan sara. 33A ye di?
Suu lawuli lon, muso ri cɛ yon ta
ri sa? A siira a kelen kelenna bɛɛ
kun.»

34 Isaka ie jabi: «Bimɔɔiluye furu
kɛla. Cɛ ni muso ri furu ie ɲɔɔn
ma. 35Kɔni sini, a tɛ kɛwo ɲa. Alla
wa mɔɔ mɛnilu jate, woilu ri wuli
ka don harijeene. Kɔni furu ko tɛ
ye. Cɛ tɛ muso furu. Muso tɛ sii
cɛ kun ma. 36 Alu tɛ sa butun, fo
ka kɛ iko mɛlɛkailu. Alu ye Alla la
denilu ri, ka a masɔrɔn alu ra bɔ
saya rɔ ka don Alla la ɲenemaya
banbali rɔ. 37Mɔɔ ri wuli saya kɔ,
sika tɛwo rɔ. Nabi Musa jɛrɛ ka wo
le yiraka an na. A bɛnda Alla ri jiri
tuni taman dafɛwaatimɛn na, a ka
a fɔ Maari Alla ma ko: ‹Iburahima
la Alla, Isiyaka la Alla, a ni Yakuba
laAlla.› 38AwaAlla tɛ suuilu laAlla
ri, foɲenemailu. Mɔɔbɛɛ ɲenema le
Alla ɲana.»

39 Sariya karanmɔɔ doilu ka a fɔ
Isa yɛ ko: «Ɛɛ, karanmɔɔ! I ra jabili
kɛ koɲuma!» 40Mɔɔ si ma susu ka a
ɲininka foyi la wo kɔ.

Mansa Dawuda dencɛ ye Alla la
MɔɔƝenematɔmɔnin di wa?

41 Isa ka ie ɲininka ko: «Nfenna
mɔɔilu ye a fɔla ko Alla la Mɔɔ
Ɲenematɔmɔnin di kɛ Mansa
Dawuda dencɛ do ri wa? 42Mansa
Dawuda jɛrɛkaa sɛbɛ Jaburi kitabu
rɔ ko:
‹Maari Alla ka a fɔ nMaari yɛ ko:
Na isii n bolokininma,
43 haan n ye i juuilu bɛɛ mira ka

woilu lala i sen kɔrɔ.›
44Mansa Dawuda jɛrɛ ka a fɔ a ma
ko ‹n Maari.› A ye di? A ri se kɛla
Mansa Dawuda dencɛ gbansan di
wo rɔwa?»

Isa ka sariya karanmɔɔilu dooya
45 Isa ka kuma do fɔ a la

karandenilu yɛ jama ɲana. A
kan ko: 46 «Ai ye ai jɛrɛ lakɔrɔsi
sariya karanmɔɔilu la ko rɔ. A
duman ie yɛ ka duruki ɲumailu
don ka imataama. Alu ye a fɛ
mɔɔilu ye ie tuwa ka ie bonya jama
ladɛndiya rɔ, a ni ka ɲɛmɔɔ siidiya
sɔrɔn Allabato diya, a ni sali kinin
damun diya. Wo bɛɛ duman ie le.
47Alu ri cɛsamusoilu bolofenilu bɛɛ
damun, ka ban kawaati jan kɛAlla
matarala ka ie jɛrɛ kɛ ikomin Alla
kaninbailu. Jahadi juu ba ye woilu
makɔnɔla.»

21
Muso fantan kawodimɛn bɔ

1Ka Isa to Allabatobonba kɔndɔ,
a ka a ɲa lɔ wodi bila diya rɔ. A ka
nanfulutii doilu yen,mɛnilu tɛrɛ ye
wodi ba bilala ye. 2A ka cɛsamuso
fantan do fanan yen, mɛn ka wodi
misɛn fila kɛwodi bila diya rɔ.

3 Isa kawo bɛɛ lakɔrɔsi ka a fɔ ko:
«Tuɲa le! Cɛsamuso fantan wo ra
wodi mɛn bɔ, wo ka bon mɔɔ tɔilu
bɛɛ ta ri. 4 Alu kelen kelenna bɛɛ
ka dooni bɔ ie la nanfulu ba rɔ ka a

di Alla ma, kɔni ale, a la balo wodi
mɛnbɛɛ tɛrɛyeabolo, a kaabɛɛdi.»

Jerusalɛmu ri tiɲanMɔɔDencɛ ɲa
rɔ

5 Wo kɔfɛ, karanden doilu tɛrɛ
ye barola Allabatobonba la ko
kan. Alu ko, ko a lɔra kabakurun
ɲumailu la. Ko a masidi fenilu,
mɛnilu dini Alla bonya kanma,
ko woilu kɛɲi kosɛbɛ. 6 Isa ka
ie jabi: «Bi, ai ɲa ye bon ɲin na,
kɔni sini mɛn natɔ, a bɛɛ ri te. A
kabakurunilu bɛɛ ri jɛnsɛn ka bɔ
ye. A kabakurun si tɛ to ɲɔɔn kan.»
7Karandeniluka Isamaɲininkako:
«Karanmɔɔ, wo ri kɛ waati ɲuman
na? A waati wa sudunya, an di a
lɔn tɔɔmasere ɲuman de ma?» 8 A
ka jabili kɛ ko: «Ai ye a kɛ koɲuma.
Ai kana sɔn mɔɔ si ye ai lafili, ka
a masɔrɔn mɔɔ siyaman di na ai
ma n tɔɔ rɔ, ka a fɔ ko Alla la Mɔɔ
Ɲenematɔmɔnin le a ri, ko Alla la
waati ra se. Ai kana bila woilu si
kɔ. 9Ai wa kɛlɛilu kibaro mɛn, a ni
murunti kibaro, ai kana silan. A
fɛrɛ tɛ fo wo koilu ye kɛ fɔlɔ, kɔni
dunuɲa laban tɛwo si ri fɔlɔ.»

10 A kan ko: «Siya ri wuli siya
kanma. Jamana ri wuli jamana
kanma. 11Duukolo yɛrɛyɛrɛba ri kɛ
yɔrɔ doilu rɔ, a ni jankarɔ juu, a ni
kɔnkɔfitina ba. Masilan fenilu ri kɛ
san dɔ, a ni tɔɔmasere bailu.

12 «Kɔni, yani wo koilu ye
kɛ, mɔɔilu ri ai mira ka ai
bɛnsɛnkɔninteya. Alu ri ai don
salibon ɲɛmɔɔilu bolo, ka ai bila
kaso la. Mɔɔilu ri wa ai ri kiti
diya mansailu ni jamana ɲɛmɔɔilu
wara. Tɔrɔya wo bɛɛ ri kɛ ai la
nde la ko rɔ. 13 Kɔni wo bɛɛ kɛtɔ
fɛrɛ dila ai ma ka n na sereya bɔ
ai mirabailu ɲana. 14 Yani wo
waati ye se, ai ye ai jusu latɛɛ, sa ai
kana hamin ai lafasali ko rɔ. 15 A
waati wa se, nde jɛrɛ ri lafasali
kuma hankili di ai ma, ai ri mɛn
fɔ. Ai juu si ti se kuma wo sɔsɔla.
16 Ai sɔrɔnbailu ni ai kɔrɔilu ni ai
dooninilu ni ai badenmailu ni ai
terilu, woilu jɛrɛ ri ai janfa ka ai

doilu faa. 17Mɔɔ bɛɛ ri ai magboya
nde la ko rɔ. 18Hali wo, ai tɛ halaki,
hali ai kunsi den kelen pe tɛ tunun.
19Wo rɔ, ai ye iraja tuma bɛɛ ka ilɔ,
sa ai ri ai jɛrɛ kisi.

Jerusalɛmu tiɲan tuma
20 «Sorodasilu wa na Jerusalɛmu

so laminin lon mɛn, ai ye a lɔn ko
so te tuma a ra se. 21Wo lon, mɔɔ
mɛnilu ye Jude mara rɔ, woilu ye
ibori ka wa koyinkɛilu kan. Wowa
mɛnilu tɛrɛn Jerusalɛmu so kɔndɔ,
woilu ye bɔ ka wa idoon. Mɔɔ
mɛnilukɛra sɛnɛ rɔ,woilukanadon
sokɔndɔbutun, 22kaamasɔrɔn,wo
lon di kɛ Alla la jahadi lon di, sa
fen fen sɛbɛni Alla la kitabu rɔ, wo
bɛɛ ri dafa. 23 Wo lon, gbalo ri la
muso kɔnɔmailu a ni denbatiilu ka
a dan natamin, baa jamana bɛɛ ri
jakankata. Jahadi ri lamɔɔ bɛɛ kan.
24Doilu ri sɔɔ fan na ka faa. Doilu
ri mira ka bila jɔnya rɔ dunuɲa fan
bɛɛ rɔ. Wo tuma, siya gbɛrɛ mɔɔilu
ri don Jerusalɛmu. Alu ri don fanka
jɛrɛ jɛrɛ la, ka to ye haan ka jahadi
waati wo dafa.

Isa ri na ka bɔ sankolo rɔ
25«Tɔɔmasere ri kɛ tele ni karo ni

loloilu la san dɔ. Dunuɲa kɔndɔ, ji
kuru bailu ri wuli kɔɔji kan, ka kɛ
mankan ba ri. Wo ri mɔɔilu tɔrɔ
ka ie kɔndafili. 26 Ko mɛnilu kɛtɔ
dunuɲa rɔ, wo ri mɔɔilu masilan fo
ka ie kidon a la, ka a masɔrɔn hali
san kɔndɔ fenilu ri lamaa ka bɔ ie
nɔ rɔ. 27Wo tuma, alu ri Mɔɔ Dencɛ
natɔlayenbandasisi rɔ, sebaayaba
ni nɔɔrɔ ba rɔ. 28Ni ai ka ko woilu
kɛtɔla yen, ai ye ilɔ ka ai ɲa lɔ san
ma, ka a masɔrɔn ai la kanhɔrɔya
waati ra sudunya.»

29 Wo kɔ, Isa ka sanda do la ie
yɛ ko: «Ai ye toro ju lakɔrɔsi, wala
jiri dɔgbɛrɛ. 30 A wa naron, ai ye
a fɔla ko sanma donda ra sudunya.
31Wo ɲama, komɛnilu fɔni ai yɛ bi,
ai wa woilu kɛtɔ yen, ai ri a lɔn ko
Alla lamansaya ra sudunya. 32Ndi
tuɲa fɔ ai yɛ. Yani ɲin ko bɛɛ ye ban
kɛla, bi mɔɔilu tɛ ban sala. 33 San ni

dunuɲa ri ban ka tunun fewu, kɔni
n na kuma tɛ ban habadan!

34 «Ai ye ai jɛrɛ la ko lakɔrɔsi. Ai
kana to ai diyani koilu kɛla, ka dɔlɔ
min ka ai ɲa laminin, ka hamin
dunuɲa sii ɲa la. Lon wo kana ai
mira a bolo ma ikomin miralifen
ye sobo mirala ɲa mɛn ma. 35 N
natola ri kɛ ikomin miralifen, fen
fen bɛɛ ye duukolo kan a ri a bɛɛ
mira. 36 Wo rɔ, ai ye to iɲɛna,
ka Alla matara tuma bɛɛ; sa ai ri
fanka sɔrɔnkojuuɲinkan,mɛnkɛtɔ
kɔnin; sa ai ri bɔwo bolo; sa ai ri se
ka ilɔMɔɔ Dencɛ ɲana.»

37Nba, Isa tɛrɛyemɔɔilu karanna
Allabatobonba kɔndɔ lon lon. Ni
su kora, a ri wa susi koyinkɛ yɔrɔ
rɔ, mɛn tɔɔ ko Olibiye koyinkɛ.
38Sɔɔma jona,mɔɔilu ri iladɛnAlla-
batobonba kɔndɔ ka ie tolo malɔ a
la.

22
Janfa donda Isama

1 Nba, Yahudiyailu la Buru Fu-
nunbali Sali tun da sudunya, ni
doilu ra fɔ a ma ko Taminkunna
Sali. 2Wo tuma sarakalaselailu la
kuntiilu ni sariya karanmɔɔilu tɛrɛ
ye Isa faa ɲa ɲininna, ka amasɔrɔn
alu silanni tɛrɛ jama ɲɛ.

3 Wo rɔ, Setana donda Judasi
Sikariyɔti rɔ a tɛrɛ ye Isa la ke-
ladenba tan ni fila rɔ. 4 Wo rɔ, a
wara se sarakalaselailu la kuntiilu
ma, a ni Allabatobonba kandalila
kuntiilu. A ka a fɔ ie yɛ ko a ri
Isa mira ɲa ɲinin ie yɛ. 5 Kuma
wo diyara ie yɛ kosɛbɛ. Alu ka a
fɔ Judasi yɛ ko alu ri wodi di a ma.
6 Judasi diɲɛra wo ma. A bɔni yɔrɔ
wo rɔ, a ka isɛɛbɛ don Isa mira ɲa
ɲinin ma, Isa ri se mirala jama kɔ
ma ɲamɛnma kɔnin.

Karandenilu ka Taminkunna
Sali rabɛn

7 Nba, Buru Fununbali Sali lon
sera. Wo lon Yahudiyailu ka kan
ka saa san kelennin bɔ sarakaya la.
8 Isa ka Piyɛri ni Yuhana kili ka ie
lɔ kela la. A kan ko: «Ai ye wa sali

damunundabɛnanyɛ.» 9Aluka Isa
maɲininka ko: «I ye a fɛ an ye wa a
rabɛn yɔrɔ ɲuman?» 10 Isa kan ko:
«Ni ai donda so kɔndɔ, ai ri bɛn cɛ
do ri. Ji ye a kunma. Ai ye bila a kɔ.
Awa don lumɛnma, 11ai ye don ye
kaa fɔ lutii yɛko: ‹Karanmɔɔkanko
a jiyabonyemi, aleni a lakarande-
nilu ri Taminkunna Sali damunun
kɛ yɔrɔ mɛn?› 12 Cɛ wo ri bon ba
do yiraka ai la sankaso sanfɛ. Bon
wo rabɛnni. Ai ri Taminkunna Sali
damunun dabɛn an yɛ yɔrɔwo rɔ.»

13 Piyɛri ni Yuhana bɔra ye ka
wa a tɛrɛn iko Isa ka a fɔ ie yɛ ɲa
mɛn ma. Alu ka Taminkunna Sali
damunun dabɛn ye.

Sali damunun kɛra
14 Damunun kɛ waati sera tuma

mɛn na, Isa ni a keladenba bɛɛ ka
isii yɔrɔ kelen. 15 Ka alu to damu-
nunna, Isa ka a fɔ ie yɛ ko: «Bi a
loo ba ye n na ka sali damunun ɲin
kɛ ai fɛ, yani n ye jakankata, 16 ka
a masɔrɔn n di a fɔ ai yɛ ko n tɛ a
ɲɔɔn damunun kɛla butun fewu fo
a waati wa se Alla la mansaya rɔ.»

17A ka rɛsɛnji sɔri fen do ta, mɛn
fani rɛsɛnji la. A kabarakabilaAlla
yɛ, ka ban ka a fɔ ie yɛ ko: «Ai kelen
kelenna bɛɛ ye a ta ka do min a rɔ,
18 ka a masɔrɔn n tɛ na rɛsɛnji min
butun fewu fo Alla la mansaya wa
na lon mɛn.» 19 Wo kɔ, a ka buru
ta. A ka baraka bila Alla yɛ, ka ban
ka buru rakadikadi ka a di ie ma.
A ka a fɔ ie yɛ wo rɔ ko: «Buru ɲin
ye n fari le ri, mɛn dini ai kosɔn.
Ai ye wo kɛ ka hankili bila n na ko
rɔ.» 20Damunun banni tuma mɛn,
Isa ka ji sɔri fen ta. Rɛsɛnji ye a
kɔndɔ. A ka wo di ie ma ka a fɔ ie
yɛ ko: «Alla kɛtɔ teriya kura sidila
mɔɔilu yɛ n jeli baraka rɔ. Jeli wo
munuɲa le ɲin di, jeli mɛn di bɔ ai
kosɔn. 21Hali wo, mɛn di janfa don
n ma, wo siini n fɛ damunun diya
yan. 22 Mɔɔ Dencɛ ri faa iko a ra
latɛɛ ɲa mɛn. Sika tɛ fewu wo rɔ.
Kɔni, gbalo ba a ri la cɛwokanmɛn
ka a donmɔɔ juuilu bolo.» 23Alu ka

kuma wo mɛn ka iɲɔɔn maɲininka
yon ye ie tɛma, mɛn di sɔn ka ko su
wo kɛ?

Yon ye ɲɛmɔɔ ri?
24Nba,wo tuma, sɔsɔli wulira ke-

ladenbailu tɛma ko yon ka kan ka
jate ɲɛmɔɔ ri ie la dɛkuru rɔ. 25 Isa
ka ie jabi wo rɔ ko: «Jamana man-
sailu ri ie la jamana denilu mara
fanka la. Fanka ye mɛnilu bolo,
alu ye a fɛ mɔɔilu ye ie jate mɔɔ
ɲumailu ri. 26Ai kana kɛ ten. Mɛn
ye ɲɛmɔɔ ri ai tɛma, wo ye a jɛrɛ kɛ
iko dooman mɔɔ. Mɛn ye kuntiiya
la, wo ye kɛ iko baaraden. 27 A ye
di? Baaradenmɛn ye gba don na, a
ni a lakuntiimɛnsiini kadamunun
kɛ dɔrɔn, yon ka bon wo fila rɔ?
Mɛn siini ka damunun kɛ, wo ka
bon a la baaraden di paaɔn, wo tɛ?
Kɔni i ɲa lɔ! Nde ye ai tɛma yan iko
baaraden.

28 «Kɔni ai ra imuɲun ka to n kɔ n
nakɔrɔbɔli ko bɛɛ rɔ. 29Wo lekosɔn,
ndiAlla lamansaya labila ai yɛ, iko
n Fa ka a labila n yɛ ɲa mɛn, 30 sa
ai ri damunun kɛ ka imin n dafɛ n
na mansaya rɔ. Ai ri isii mansa la
siifenilu rɔ ka Isirayɛlika tan ni fila
la kiti tɛɛ.»

Piyɛri ri a fɔ ko ama Isa lɔn
31 Isa ka a fɔ Simɔn Piyɛri yɛ ko:

«Simɔn, Simɔn, i tolo malɔ n na.
Setana ra fɛrɛ ɲinin Alla fɛ ka ai
kɔrɔbɔ. 32 Kɔni n da Alla matara
ile yɛ, sa i ri iraja ka la nde la. I
wa ikɔseyi n ma, i ye i badenmailu
sɛɛbɛdon.» 33Aka Isa jabi: «Ndiwa
ikɔfɛkaso la. Ndi sa i fɛ.» 34Kɔni Isa
kan ko: «Piyɛri, i ɲa lɔ. Yani dondon
ye kasi bi, i ri a fɔmɔɔilu ɲana haan
siɲa sawa ko i ma n lɔn.»

Keladenbailu ye ie jɛrɛ rabɛn
35 Nba, Isa ka a la keladenbailu

maɲininka ko: «A ye di? Ai wamɛn
kɛni kawandili diya, wo tumanma
a fɔ ai yɛ ko ai kana wodi bila ai
kun, ko ai kana bɔrɔ ta, ko ai kana
sanbara ta? Wo tuma fen do dɛsɛra
ai bolo wa?» Alu ka a jabi: «Ɛɛn dɛ!
Foyi si ma dɛsɛ an bolo.» 36 Isa ko:

«Kɔni sisen, wodi ye mɛn bolo, wo
ye a bila a kun. Bɔrɔ ye mɛn bolo,
wo ye a ta. Ni fanmuru ti i bolo, i la
faanindomajiraka fanmurukelen
san, 37 ka a masɔrɔn n di a fɔ ai yɛ
ko, mɛn sɛbɛni n na ko rɔ, a fɛrɛ tɛ
fo wo bɛɛ ye dafa. A sɛbɛni n na
ko rɔ ko: ‹A jatera kojuukɛla le ri.›
Wo dafa waati ra sudunya sisen.»
38 Alu ka a fɔ Isa yɛ ko: «Maari, a
mafɛnɛ. Fanmuru fila ye yan.» Isa
kan ko: «Wo ri a bɔ.»

Isa ni karandenilu wara Olibiye
koyinkɛ kan

39 Wo rɔ, Isa bɔra ye ka wa Oli-
biye koyinkɛ la, iko a tɛrɛ ye a kɛla
ɲa mɛn ma tuma bɛɛ. A la karan-
denilu fanan bilara a kɔ. 40 Alu se
mɛn kɛni ye, Isa ka a fɔ ie yɛ ko: «Ai
ye Alla matara, sa ai kana manɛɛn
ka bila kojuu rɔ.» 41 Wo fɔni kɔ, a
ka a mabɔ ie la ka iɲɔɔnkin ka Alla
matara kɛ. 42 A kan ko: «N Fa, ni i
sɔnda, i ye jakankataya ɲin mabɔ n
na. Kɔni n jɛrɛ sawo kana kɛ, fo i
sawo.» 43Wo tuma, mɛlɛka do bɔra
sanfɛ ka na Isa sɛɛbɛ don, 44 ka a
masɔrɔnwo ko tun da gbɛlɛya ama
kojuuya. A jusu makasini fo ka a
dan natamin. Wo le ka a kɛ, a ka
iraja Alla matarala a ni a la tara ji
kɛni iko jeli, kaburuburunduuma.
45 A banni Alla matarala, a wulira
ka wa se a la karandenilu ma. A
nara ka ie tɛrɛn sunɔɔ rɔ. Jusu kasi
tun da ie bɔ. 46 A ka a fɔ ie yɛ ko:
«Nfenna ai ye sunɔɔla? Ai yewuli ka
Alla matara, sa ai kana manɛɛn ka
bila kojuu rɔ.»

Yahudiyailu nara Isamira diya
47 Ka Isa to kuma wo la, alu ka

jama ba natɔla yen. Jama wo bi-
lani tɛrɛ Judasi kɔfɛ, mɛn ye Isa la
keladenba tan ni fila do ri. Jama se
mɛn kɛni Isa ma, Judasi ka imadon
Isa la ka a sunbu. 48 Yɔrɔ wo rɔ,
Isa ka Judasimaɲininka ko: «Judasi,
i ri janfa don Mɔɔ Dencɛ ma ma-
sunbuli rɔwa?» 49Karandenilu ka
wo bɛɛ lakɔrɔsi ka a yen ko jama
nani Isa kanma, ka Isa maɲininka

ko: «Maari, an tɛ fan ta wa?»
50 Karanden do ka fan ta kelendi,
ka sarakalasela kuntii ba la jɔncɛ
bolokininma tolo tɛɛ a la. 51 Isa ka
a fɔ ko: «Ai ye a to ten!» A ka a bolo
maa jɔncɛ tolo la ka a lakendɛya.

52 Isa ka a fɔ sarakalasela
kuntiilu a ni Allabatobonba kan-
dalila kuntiilu a ni mɔɔbailu yɛ
ko: «Nfenna ai ra bɔ n kanma
fanilu ni gbelekeilu ri, iko mɔɔ ye
bɔla benkaninna kanma ɲa mɛn
ma? 53 N tɛrɛ ye ai fɛ lon lon
Allabatobonba kɔndɔ, kɔni ai ma
sɔn ka n mira ye. Kɔni ai la waati
ra se, a ni dibi la fankawaati ra se.»

Piyɛri ko ama Isa lɔn
54Nba, alu ka Isamira, kawa a ri

sarakalasela kuntiiba wara. Piyɛri
bilara ie kɔfɛ, kɔni a ma imadon ie
la. 55Mɔɔiluka ta ladan lubamaye,
ka isii ta da la. Piyɛri fanan nara ka
isii ie tɛma.

56 Baaraden muso do nara ka
Piyɛri siini tɛrɛn tada la. AkaPiyɛri
lakɔrɔsi kosɛbɛ, ka a fɔ mɔɔilu yɛ
ko: «Cɛ ɲin fanan tɛrɛ ye Isa kɔfɛ
jɔ.» 57 Piyɛri ma sɔn ka ilɔ wo la.
A ka muso jabi: «Muso, n ma a
lɔn.» 58 Wo kɔfɛ dooni, mɔɔ gbɛrɛ
nara Piyɛri sɔrɔn ye. Wo ka a fɔ
a yɛ ko: «I fanan ye Isa la dɛkuru
rɔ jɔ.» Piyɛri ka wo jabi: «Ɛɛn dɛ!
Nde sa a rɔ!» 59 A ma mɛn bakɛ,
dɔgbɛrɛ nara Piyɛri yɛ. Wo ka a fɔ
fanka la ko: «Sika tɛ a rɔ fewu, cɛ
ɲin tɛrɛ ye Isa kɔfɛ. I ma a yen,
Kalileka le.» 60 Kɔni Piyɛri kan ko:
«Cɛ, n ma i la kuma ɲa yen.» Piyɛri
banni wo fɔla, dondon kasira ikɔrɔ
ye. 61 Wo waati kelen na, Maari
Isa ka iyɛlɛman ka a ɲa lɔ Piyɛri rɔ.
Piyɛri hankili bilaraMaari la kuma
rɔ kelendi, ka a masɔrɔnMaari tun
da a fɔ a yɛ ko: «Yanidondonye kasi
bi, i ri a fɔmɔɔilu yɛ haan siɲa sawa
ko i ma n lɔn.» 62 Piyɛri bɔra lu ma
ka wa kasi kojuuya.

Isamirani Yahudiyailu bolo
63 Nba, wo tuma Isa marabailu

ka a lafɛya, ka a gbasi damira.

64Alu ka a ɲa lasidi ka amaɲininka
ko: «Yon ka i gbasi? A tii tɔɔ fɔ an
yɛ.» 65 Alu ka a nani ka kuma juu
siyaman fɔ ama.

66 Banda ka nin, sɔɔma da la,
Yahudiyailu la mɔɔbailu ka ladɛn
kɛ, sarakalasela kuntiilu ni sariya
karanmɔɔilu kɔnin. Isa marabailu
nara a ri kiti diya. 67A se mɛn kɛni
ye, alu ka a fɔ a yɛ ko: «Ni Alla la
Mɔɔ Ɲenematɔmɔnin le ile ri, i ye i
lɔ a la.» Isa ka ie jabi: «Ni n ka n lɔ
a la, ai tɛ la a la. 68Ni n fanan ka ai
ɲininka, ai ri iban n jabila. 69Kɔni
ka bɔ bi ma, Mɔɔ Dencɛ ri lasii Alla
Sebɛɛtii bolokinin ma.» 70 Alu bɛɛ
ladɛnni ka a maɲininka ko: «Alla
Dencɛ le ile ri wo rɔwa?» Isa ka ie
jabi: «Alu ye a fɔla ko n ye wo ri.»
71 Alu ka a fɔ wo rɔ ko: «An mako
ti sereya si la butun. An da ban a
kumakan mɛnna, mɛn bɔni a jɛrɛ
da rɔ.»

23
Aluwara Isa ri Pilate wara

1 Nba, ɲɛmɔɔilu bɛɛ ladɛnni
wulira wo rɔ ka wa Isa malɔ Pilate
wara. 2Alu se mɛn kɛni Pilate ma,
alu ka imakasi Isa kan. Alu kan ko:
«An da a lakɔrɔsi ka a yen ko cɛ ɲin
ye an na jamana mɔɔilu lafilila ka
ie lamurunti. A ye a fɔla ie yɛ ko
alu kana nisɔnkɔ bɔ ka a di Rɔmu
mansa bama. A jɛrɛ ko, ko ale le ye
Alla la MɔɔƝenematɔmɔnin di, mɛn
kɔrɔ ye ko mansa.» 3 Pilate ka Isa
maɲininka ko: «Ile ye Yahudiyailu
la mansa ri wa?» Isa ka a jabi: «I
ra wo fɔ.» 4 Wo rɔ, Pilate ka a fɔ
sarakalasela kuntiilu ni jama bɛɛ
yɛ ko: «N ma kojuu si sɔrɔn cɛ ɲin
na ko rɔ, mɛn di kɛ a jalaki sababu
ri.» 5Kɔni alu ka ie sɛɛbɛ don a fɔ a
ma ko: «Ale le jama lawuli la ka ie
karan ka ie lamurunti Jude mara
fan bɛɛ rɔ, a ka a damira Kalile ka
na haan yan.»

Aluwara Isa ri Herodi wara
6 Pilate ka kuma wo mɛn ka ie

ɲininka ko: «Isa ye Kalileka le ri
wa?» 7 Pilate ka a yen tuma mɛn



Luka 23:8 43 Luka 23:34

ko Isa bɔni Kalile mara rɔ, a ka a
lawa Herodi ma, mɛn siini Kalile
mara kun na. Wo tun da na bɔ
diya Jerusalɛmu. 8 Isa se mɛn kɛni
ye, Herodi sewara kosɛbɛ. A tɛrɛ
ye Isa la ko siyaman kalama. Kɛbi
waati jan, a loo tɛrɛ ye a la ka Isa
yen, ka a masɔrɔn a ye a fɛ Isa
ye kabannako do kɛ a ɲana. 9 Wo
rɔ, Herodi ka ɲininkali siyaman kɛ
Isa kun, kɔni Isa ma jabili si di
a ma. 10 Sarakalasela kuntiilu ni
sariya karanmɔɔilu bɛɛ lɔni tɛrɛ ye.
Alu jamanda ka Isa jalaki kɔsɛbɛ.
11Mansa Herodi ni a la sorodasilu
ka Isa dooya ka a lafɛya ɲa bɛɛma,
ka ban kamansa duruki bila a kan
na. Wo kɔrɔ alu ka a laseyi Pilate
ma. 12 Pilate ni Herodi tun ma di
kɔrɔman. Kɔni wo lon kelen, alu
diyara iɲɔɔn yɛ kosɛbɛ ka kɛ terilu
ri.

Barabasi ye bila, ka Isa faa
13 Pilate ka sarakalasela kunti-

ilu ni jamana ɲɛmɔɔilu ni Yahudiya
tɔilu ladɛn. 14 A ka a fɔ ie yɛ ko:
«Ai nara cɛ ɲin di ka a fɔ ko a yɛ
jamana mɔɔilu lamuruntila. N ka
a maɲininka, ka a fɛsɛfɛsɛ ai bɛɛ
ɲana. Kɔni n ka a yen ko ai ka fen
fen fɔ ama, ai jɔ tɛwo si rɔ. 15Aima
a yen? Herodi ra a laseyi nma yan,
ka a masɔrɔn a fanan ma kojuu si
tɛrɛn a la ko rɔ. Cɛ ɲin ma foyi kɛ,
mɛn ka kan ka kɛ a faa sababu ri.
16Wo le kosɔn, n di a gbasi biɲɛ la
ka a bila.»

17-18 * Alu bɛɛ ladɛnni ka ie kan
nabɔko: «Iye cɛ ɲin faakaBarabasi
bila!» 19 Barabasi wo ye mɔɔ mu-
runtini ri. Waati taminni, a tun ka
kɛlɛ ba lawuli jama tɛma so kɔndɔ,
kamɔɔ do faa fanan. Wo le kosɔn, a
mirara ka bila kaso la.

20 Pilate tɛrɛ ye Isa bila ko rɔ.
Wo rɔ, a ka jama madiya ikɔ tuun.
21Kɔni alu jamanda ka ie kan nabɔ
ko: «A ye gbɔngbɔn jiri kan, ka a
faa. A ye gbɔngbɔn jiri kan, ka
a faa!» 22 Pilate ka ie maɲininka

a siɲa sawana la ko: «N ye a
gbɔngbɔn nfenna? A ka kojuu su
ɲuman kɛ? N ma foyi sɔrɔn a la,
mɛn di kɛ a faa kun di. N di a gbasi
biɲɛ la ka a bila.» 23Kɔni ie ma diɲɛ
fewu, fo ka to ie kan nabɔla koju-
uya ko Isa ye gbɔngbɔn jiri kan. Ie
jamakankaPilatehankili yɛlɛman.
24Alu tɛrɛ ye mɛn ɲininna, a diɲɛra
wo ma. 25Alu tun da kasoden mɛn
na ko fɔ, mɛn tun ka mɔɔilu lamu-
runti ka mɔɔ faa, Pilate ka wo bila,
kɔni a ka Isa to ie sawo rɔ.

Isa gbɔngbɔnda jiri kan
26 Nba, ka alu to wala Isa ri a

gbɔngbɔn diya, alu bɛnda cɛ do ri
mɛn tɔɔ tɛrɛ ye ko Simɔn Sirɛnika.
A bɔtɔ waa rɔ. Sorodasilu ka a
mira ko a ye Isa gbɔngbɔn jiri ta
ka bila a kɔ. 27 Alu watɔla, jama
siyaman bilara ie kɔfɛ. Muso doilu
tɛrɛ ye kasila ka kule jama tɛma.
28 Isa ka iyɛlɛman ka a fɔ ie yɛ ko:
«Jerusalɛmu musoilu, ai kana kasi
nde la ko rɔ. Ai ye kasi ai jɛrɛ ni
ai denilu la ko rɔ, 29 ka a masɔrɔn
jakankata waati natɔ Jerusalɛmu
kan. Wo lon, ai ri a fɔ ko: ‹Muso
densɔrɔnbali, baraka ri don ie la ko
rɔ. Muso mɛn ma den ko lɔn, a ni
mɛn ma sin di den si ma, baraka ri
don ie la ko rɔ.› 30Wo tuma, mɔɔilu
ri a fɔ koyinkɛilu yɛ ko: ‹Be an kan.›
Alu ri a fɔ tindilu yɛ ko: ‹Birin an
kan ka an natunun,› 31 baa ko mɛn
kɛtɔ n na, ni mɔɔilu ri wo su kɛ jiri
kɛndɛ la, nfen di kɛ jiri jaran nawo
rɔ?»

32 Alu wara Isa ni kojuukɛla fila
malɔ gbɔngbɔnni diya. 33 Alu wa
se dinkira mɛn tɔɔ ko Kunkolo,
alu ka Isa gbɔngbɔn jiri kan, a
ni kojuukɛla fila wo. Kojuukɛla
kelen gbɔngbɔnda jiri do kan
Isa bolokinin ma, a to kelen
gbɔngbɔnda jiri kan a bolomaran
ma. 34Ka Isagbɔngbɔnni to jiri kan,
a ka a fɔ ko: «N Fa, i ye ie makoto,
ka a masɔrɔn alu ra ko mɛn kɛ, alu

* 23:17-18 Sɛbɛli do fɔla ko: Nba, Yahudiyailu la Taminkunna Sali waati wa se san san, Pilate ri
kasoden kelen bila ka Yahudiyailu ladiya.

ma wo lɔn.» Wo tuma, sorodasilu
ka kalabɛn kɛ ka a la faanin dafara.

35 Jama ba lɔni tɛrɛ ye wo bɛɛ
ragbɛla. Yahudiya ɲɛmɔɔilu tɛrɛ ye
Isa dooyala kojuuya. Alu kan ko:
«A ka doilu kisi kɔrɔman. Ni Alla
la Mɔɔ Ɲenematɔmɔnin de a ri, a
ye a jɛrɛ kisi sisen.» 36 Sorodasilu
fanan ka Isa lafɛya, ka a sɔ rɛsɛnji
kumundɔ. 37Alu ka a fɔ a yɛ ko: «Ni
Yahudiyailu la mansa le i ri, i ye i
jɛrɛ kisi.» 38 Sɛbɛli do tɛrɛ ye walan
kan Isa kun dɔ. A sɛbɛniwo kan ko:
«Yahudiyailu la mansa le ɲin di.»

39 Kojuukɛla mɛnilu gbɔngbɔnni
Isa dafɛ, wo kelen fanan ka Isa
lafɛya. A kan ko: «I tɛ Alla la Mɔɔ
Ɲenematɔmɔnin di wa? I jɛrɛ kisi ka
an fanan kisi.» 40Kɔni a duɲɔɔn cɛ
jamanda a ma ka a jabi: «I tɛ silan
Alla yɛ wa? I ma a lɔn ko an bɛɛ
gbɔngbɔnni. 41 Andeilu ka kan ka
tɔrɔya ɲin sɔrɔn, baa an ka kojuu
mɛn kɛ, wo sara le wo ri. Kɔni ale
ma kojuu si kɛ.» 42 A ka a fɔ Isa yɛ
ko: «Isa, i wa don i la mansaya la, i
ye i hankili to n dɔ.» 43 Isa ka a jabi:
«N di tuɲa fɔ i yɛ. Bi jɛrɛ i ri kɛndafɛ
harijeene.»

44 Midi waati seni, dibi donda
jamana fan bɛɛ rɔ. A tora ten haan
ka lansara waati magbɛn. 45 Baa,
tele ma bɔ fewu! Allabatobonba
tɛɛtɛɛ faanin farara a tɛma. 46 Isa ka
a kan nabɔ, wo rɔ, ko: «N Fa, n da n
nin don i bolo.» A banni wo fɔla, a
ka a nin bila.

47Rɔmu sorodasi kuntii ka kowo
bɛɛ yenni tuma mɛn na a ka Alla
tando ka a fɔ: «Tuɲa ka fisa: cɛ ɲin
telenni tɛrɛ!» 48Mɛnilu lɔni tɛrɛ ye
ka wo bɛɛ lakɔrɔsi, ka ban ka ie sisi
magbasi nimisali ni jusu makasi
rɔ, ka ikɔseyi so kɔndɔ. 49 Kɔni
muso mɛnilu tun da to Isa kɔ kɛbi
a bɔ waati Kalile, a ni a lɔnba tɔilu
bɛɛ, alu bɛɛ tora yɔrɔ jan ka wo bɛɛ
mafɛnɛ.

Isa suu don ko
50-51Nba, cɛ do tɛrɛ ye mɛn tɔɔ ko

Yusufu. A bɔni Arimate, so mɛn ye
Judemara rɔ. Mɔɔ ɲuma le tɛrɛ a ri,

a ni mɔɔ telenni. A jii lani Alla la
mansaya la. A tɛrɛ ye Yahudiyailu
la ɲɛmɔɔ dɛkuru rɔ, kɔni dɛkuruwo
tun ka mɛn natɛɛ ka mɛn kɛ Isa
la, wo ma diya a yɛ. 52 A wara
Pilate maɲininka Isa suu la ko rɔ.
53 Yusufu wara Isa suu lajii ka bɔ
gbɔngbɔnjiri kan a ka a kansankɛ
kawa a don kaburu rɔ. Kaburuwo
le senni farakolo rɔ iko falan. Suu
si tunma la wo kɔndɔ fɔlɔ. 54Ɲɔɲɔn
lon ɲarasii lon de tɛrɛ. Ni tele bera
Ɲɔɲɔn lon di bɔ.

55Musomɛnilu tɛrɛ ye Isa kɔ kɛbi
a bɔ tuma Kalile mara rɔ, woilu bi-
lara Yusufu kɔ ka wa suu don diya.
Wo bolo ma, alu ka kaburu yen, ka
Isa suu don ɲa fanan yen. 56Alu ka
ikɔseyi sokɔndɔ. Aluka tulu suman
duman ni latikolon dabɛn Isa suu
yɛ, ka ban ka iɲɔɲɔn. Ka bɛn sariya
ma, alu ma baara si kɛƝɔɲɔn lon.

24
Isa wulira saya rɔ

1 Ɲɔɲɔn lon taminni, Lahadi
sɔɔma dala jona, muso woilu ka
tulu suman duman ni latikolon
ta ka wa kaburu da la. 2 Alu seni
kaburu da la, kabakurun ba mɛn
lani tɛrɛ kaburu da la ka da tuun,
wo ra makurukuru ka bɔ ye. 3Wo
rɔ, alu donda kaburu kɔndɔ, kɔni
alu maMaari Isa suu tɛrɛn ye. 4Ka
alu to wo kɔndafili rɔ, alu ka cɛ
fila yen, faanin gbɛ mɛlɛnmɛlɛnna
tɛrɛ ye mɛnilu kan na. 5 Musoilu
silanda kojuuya, ka ie ɲakɔrɔ bɛn
duu ma. Cɛ fila wo ka a fɔ ie yɛ ko:
«Nfenna ai ye mɔɔ ɲenema ɲininna
suuilu tɛma? 6Atɛyan. Arawuli ka
bɔ saya rɔ. A ka mɛn fɔ ai yɛ Kalile
mara rɔ, ai kana ɲina wo la. 7Wo
tuma a ka a fɔ ai yɛ ko: ‹A fɛrɛ tɛ
fo Mɔɔ Dencɛ ye don kojuukɛlailu
bolo. Alu ri a ta ka a gbɔngbɔn jiri
kan ka a faa. Tele fila a sawana, a ri
lawuli ikɔ tuun.›» 8Wo ka musoilu
hankili lajii Isa la kuma rɔ.

Musoilu wara dantɛɛli kɛ

9 Alu ka ibori ka wa wo ɲa bɛɛ
fɔ keladenba tan ni kelen yɛ, a ni
ie dɛkuru tɔilu bɛɛ. 10 Mariyamu
Makidalaka, ni Yahani, ni Yakuba
na Mariyamu, a ni ie dafɔɲɔɔnilu
le tɛrɛ, mɛnilu bɔra kaburu da la
ka wa dantɛɛli kɛ keladenbailu yɛ.
11 Kɔni keladenbailu ma dantɛɛli
wo jate. Aluma la a la fewu. 12Hali
wo, Piyɛri wulira ka ibori ka wa
kaburu da la. A se mɛn kɛni ye, a
ka imajii ka kaburu kɔndɔmafɛnɛ.
A ma foyi yen a kɔndɔ fo kansankɛ
gbansan. A kɔndafilini ka ikɔseyi
so kɔndɔ.

Karanden fila ni Isa ka iɲɔɔn yen
Emayusi sila la

13 Nba, wo lon kelen na, karan-
den fila bɔra Jerusalɛmu ka wa so
do la, mɛn tɔɔ ko Emayusi. Wo so
ni Jerusalɛmu tɛ ri kilo tan ni kelen
ɲɔɔn bɔ. 14Ko mɛnilu kɛni, alu tɛrɛ
ye barola woilu kan. 15 Ka alu to
barola, Isa nara ka imadon ie la. A
ni iewara iɲɔɔn fɛ. 16Alu ka Isa yen
ie ɲa la, kɔni alu filiyara ama.

17 Isa ka iemaɲininka ko: «Ai tɛrɛ
ye barola nfen de kan?» Alu ka ilɔ,
alufilaninnafinni iema. 18Mɛn tɔɔ
ko Kilopasi, wo ka Isa jabi: «Ile ke-
len de lɔndanyala Jerusalɛmu yan
mɛn i ma a lɔn ko mɛn ye taminna
yan tele ɲin dɔ?» 19 Isa ka ie
maɲininka ko: «Ko su ɲuman de
wo ri?» Alu ka a jabi: «Ko mɛn
kɛra Isa Nasarɛtika la. A la kuma
ni a la kɛwalilu yirakara an na ko
Alla la nabiɲuma barakani le ale
ri, Alla ɲana a ni mɔɔ bɛɛ ɲana.
20Sarakalasela kuntiilu ni an na ja-
mana ɲɛmɔɔilu ka amira. Aluwara
a ri Rɔmufaamacɛmakoayea faa.
Wo rɔ, alu ka a gbɔngbɔn jiri kan
ka a faa. 21 An jii tɛrɛ ye a kan ko
ale ri Isirayɛli mɔɔilu hɔrɔya, kɔni
alu ra a faa. A faa tele sawanan
de bi ri. 22 An na dɛkuru muso
doilu nara kuma do fɔ an yɛ. Wo
ka an kɔndafili kosɛbɛ. Alu ka a fɔ
an ɲana ko alu wara kaburu da la
bi sɔɔma jona, 23 kɔni alu ma a suu

tɛrɛn kaburu kɔndɔ. Alu ka ikɔseyi
ka a fɔ an yɛ ko alu kamɛlɛka doilu
yen, mɛnilu ka a fɔ ie ɲana ko Isa
ɲenema le. 24 Wo le ka a kɛ, an
dafɔɲɔɔn doilu bɔra ye ka wa wo
lakɔrɔsi. Alu wara kaburu da la ka
a bɛɛ tɛrɛn iko musoilu ka a fɔ ɲa
mɛn. Kɔni aluma Isa jɛrɛ yen.»

25 Isa ka ie jabi: «Aihankilitanilu!
Nabiɲumailu ka mɛnilu fɔ, ai tɛ
lala woilu la jona dɛ! 26 Ni wo tɛ,
nabiɲumailu ka a fɔ ko Alla la Mɔɔ
Ɲenematɔmɔnin di tɔrɔya sɔrɔn ten,
ka ban ka don a la gbiliya jɛrɛ jɛrɛ
rɔ. Kuma wo ma kan ka kanbali
wa?» 27Wo rɔ, fen fen sɛbɛni a jɛrɛ
la ko rɔ Alla la kuma rɔ, ka damira
Nabi Musa la sariya rɔ haan ka na
se nabiɲuma tɔilu bɛɛ la sɛbɛlilu
ma, a ka wo bɛɛ kɔrɔ fɔ ie yɛ.

28 Alu ka so magbɛn tuma mɛn,
Isa ka a jɛrɛ kɛ taminbatɔ ri. 29Kɔni
alu ka a madiya kosɛbɛ, ka a fɔ a
yɛ ko: «I jaandi, i ye to an fɛ yan.
Su kotɔ le, dibi ri don sisen.» Wo
rɔ, a ni alu donda so kɔndɔ iɲɔɔn
fɛ. 30Damunun waati seni, alu bɛɛ
ka isii damunun kanma. Isa ka
buru ta ka baraka bila Alla yɛ, ka
a rakadikadi ie bɛɛ tɛma. 31Waati
kelen wo la, karanden fila bɛɛ ɲa
lakara ka a lɔn ko lɔndan cɛ wo
ye Isa le ri. Kɔni Isa tununda ie
ma kelen di. 32 Alu fila ka iɲɔɔn
maɲininka ko: «A ka Alla la kuma
fɔ an yɛ sila kan tumamɛn, an jusu
ma bɔwa?»

33 Alu fila wulira kelendi ka
ikɔseyi Jerusalɛmu. Alu se mɛn
kɛni ye, alu ka keladenba tan ni
kelen ni karanden tɔilu ladɛnni
tɛrɛn yɔrɔ kelen. 34Alu bɛɛ ladɛnni
ka a fɔmɔɔ fila wo yɛ ko: «Tuɲa jɛrɛ
jɛrɛ le. AnMaari ra wuli ka bɔ saya
rɔ. Simɔn jɛrɛ ra a yen.» 35Wo rɔ,
wo fila ka ie ta fanan fɔ. Alu bɛnda
Isa ri sila la ɲa mɛn ma, a ni alu ka
Isa lɔn ɲa mɛn buru rafara waati,
alu ka wo bɛɛ dantɛɛ jama ɲana.

Isa ka a jɛrɛ yiraka jama la
36 Ka alu to kuma wo kan, Isa

bɔra gbɛ rɔ ie tɛma. A kan ko: «Alla

ye hɛra kɛ ai yɛ.» 37Alu bɛɛ barara
ka silan kojuuya, baa alu tɛrɛ ye a
jatela suu jiya kɔrɔ le ri. 38 Isa ka a
fɔ ie yɛ ko: «Ai silanni nfenna? Ai
sikani nfenna?

39«Aiye imadonnnakanboloilu
mafɛnɛ, a ni n senilu. Nde jɛrɛ le
fasayi! Ai ye ai bolo maa n na. Bu
ni kolo ye n na jɔ! Ni suu jiya kɔrɔ
le, ai ri bu ni kolo yen wo la wa?»
40Wo rɔ, a ka a boloilu ni a senilu
yiraka ie la.

41Wokɛra sewa ko ba ri, kɔni alu
kabannakoyani tɛrɛ kojuuya, haan
ka ie kɔndafili. Sika tɛrɛ ye ie rɔ
butun. Ka alu to miriya wo rɔ, Isa
ka a fɔ ie yɛ ko: «Damunun fen tɛ ai
bolo yan wa?» 42Alu ka jɛɛ janinni
do ta ka di a ma. 43 A ka a ta ka a
damun ie bɛɛ ɲana.

44Wo kɔ, a ka a fɔ ie yɛ ko: «Waati
taminni, n tɛrɛ ye a fɔla ai yɛ ko fen
fen sɛbɛni nna ko rɔ, wobɛɛ ri dafa.
Mɛnilu sɛbɛni Nabi Musa la sariya
rɔ, a ni mɛnilu sɛbɛni nabiɲuma
tɔilu la kuma rɔ, a ni mɛnilu sɛbɛni
Jaburi kitabu rɔ, woilu bɛɛ ri dafa
fewu.» 45Wo rɔ, a ka hankili di ie
ma, sa alu ri se ka Alla la kuma ɲa
yen. 46 A ka a fɔ ie yɛ ikɔ tuun ko:
«A sɛbɛni Alla la kuma rɔ ko Alla la
Mɔɔ Ɲenematɔmɔnin di jakankata
ka faa. Kɔni a faa tele sawana, a
ri wuli ikɔ tuun. 47 A ri fɔ mɔɔilu
bɛɛ yɛ Alla la Mɔɔ Ɲenematɔmɔnin
tɔɔ rɔ ko alu ye tubi, kosa Alla ri ie
makoto. A kibaro ri bɔ Jerusalɛmu
yan ka jɛnsɛn jamana bɛɛ rɔ. 48Ai ri
kowoilu sereilu ri. 49NFaka lahidi
mɛn sidi ai yɛ, n di wo dafa lana ai
ma. Wo rɔ, ai kana bɔ Jerusalɛmu
so kɔndɔ fo sɛɛbɛwowa bɔ sanfɛ ka
jii ai kan.»

Isa yɛlɛra sanma
50 Wo kɔ, a wara ie malɔ Betani

so fan fɛ. A ka a bolo fila kɔrɔta
ka duwawu kɛ ie yɛ. 51 Ka a to
duwawu la, a kɔrɔtarakabɔ ie tɛma
ka wa sankolo rɔ. 52Alu ka a bato,
ka ban ka ie koseyi Jerusalɛmu
sewa ba rɔ.

53 Nba, alu tɛrɛ ye wala Allaba-
tobonba kɔndɔ tuma bɛɛ ka to Alla
batola.

Pɔli la bataki lawa
Kalatikailuma
Kalatikailu

Kumakan mɛn ye Kitabu
sɛniman ɲin kɔndɔ
Kitabu sɛniman ye sɛbɛni Pɔli le

bolo ka a lawa lemɛninya mɔɔilu
ma mɛn ye Kalati. Wɔ bɛɛ sɛbɛni
kitabu Keladenilu la Kewali kɔndɔ
suran 13 a ni suran 14.
Nba, Isa la baara damira waati,

lemɛninya mɔɔ siyaman tɛrɛ ye
Yahudiyailu le ri. ("Yahudiyailu" ni
"Isirayɛli" wo bɛɛ ye tɔɔ kelen de ri).
Yahudiyailu mɛn lemɛninyara Isa
ma ie ka lɔn kɔ Mɔɔ Suwandini le,
nabilukumaraa lakɔrɔ. Aluma Isa
la karan lɔn ikɔmi dina kura le. Alu
la miriya ye, Isa la karanya ma, a
ye ie la dina le dafa la, ikɔmi Alla
ka fɔ ɲa mɛn ma. Ka a ma sɔrɔn,
alu lemɛninyara, kɔni alu ma ie la
dina sariya sila si bila, Nabi Musa
la Tawurɛta a ni Nabi Dawuda la
Yabuur. Ie ma si bila. Alu ka lɔnni
mi sɔrɔn Isa fɛ, ie ka fanan la wo
kan.
Kɔnɔrɔfili si tɛworɔkaamasɔrɔn

Alla la kumakan tɛrɛ ye wala
Yahidiyailu le ma. Kɔni Isa la
karandenilu ka a la kumakan nase
siya gbɛrɛmɔɔilumawaatimɛnna,
kɔnɔrɔfilika siyagbɛrɛmɔɔilumira.
Siya gbɛrɛ mɔɔ mɛn lemɛninyara
Isa ma, alu ma sɔn Yahudiyailu la
namun tala ka a la ie ka lɔnin kan,
ie kamɛn sɔrɔn Isa la, ka amasɔrɔn
Isa la karan ka woilu wasa.
Ka a masɔrɔn wo fɛ, Yahudiya

lemɛninyamɔɔilu ma kuma kuɲɛ
siya gbɛrɛ mɔɔilu fɛ, ka a masɔrɔn
ɲinilu ma kɔjii kɛ. Yahudiya
lemɛninyamɔɔilu ka a fɔ ko
lemɛninyamɔɔ mɛn ma kɔjii kɛ ma
kisiba bɛrɛ sɔrɔn. Pɔli ka a mɛn
tuma mɛn ai le ye kuma wo fɔla,
a ka ie sɔsɔ ka a fɔ ko ni an di kisi
sɔrɔn Isa la saraka sababu la, an
makɔ sakɔjii la kɔsaandikisi sɔrɔn.
Ama a fɔ ko kɔjii kɛ ama ɲi. A ka fɔ

kɔ kɔjii kɛ ti an kisila; an ti se kisila
sila si fɛ. Isa kelen pe la saraka le ri
se wo kɛla.
Sɔsɔli la mɛn ye Yahudiya

lemɛninyamɔɔilu ni siya gbɛrɛ
lemɛninyamɔɔilu tɛma wo ri se
hankili dila an ma. Sariya doilu
ye dina rɔ an di se woilu bonyala,
kɔni a ti se an kisila. Namun doilu
ye ye an di se bilala namun sila
woilu kan. An ti se jatela ikɔmi a
diya bɔyani kɔ an di kisi sɔrɔn. A ka
gbelen dooni ka bɛɛ ɲafɔ, kɔni Alla
la kitabu sɛniman wo di se hankili
dila anma ka a ɲayen.
Kebi Pɔli ka bataki lawa Kalati

lemɛninyamɔɔilu ma, a ri se an
karanna ka bila lemɛninya a rɔ.
Lemɛninyamɔɔilu la sariya fɔlɔ le
kaninteya ri. Nin Sɛniman ye
lemɛninyamɔɔilujusu rɔ, wo fanan
ye sila yirakala ie la ka lɔ Alla ma.
Wɔ le tɔnɔ ye a la, ni wo tɛ Setana ri
bɔ fɛrɛ su bɛɛ la ka ai la lemɛninya
tiɲan, ka ai lɔ sila gbɛrɛmamɛn ye
kojuu sila ri. Alla ye an tanka wo
ma. Amina!

1Sɛbɛ ɲin faranindePɔli le la, nde
mɛn ye keladen di. Mɔɔilu ma n
suwandi baara wo kanma. Mɔɔ si
ma n kelaya. Ɛɛn, n kɛra keladen
de ri ka fara Isa Ɲenematɔmɔnin
de la, a ni an Fa Alla mɛn ka a
lawuli ka a bɔ saya rɔ. 2 Nde
ni an badenma mɛnilu bɛɛ ye n
tɔrɔfɛ yan, an ye sɛbɛ ɲin nawala
lemɛniyamɔɔilu la dɛkuruilu lema,
mɛnilu ye Kalati jamana rɔ. 3An Fa
Alla a ni Maari Isa Ɲenematɔmɔnin
ye ɲumaya kɛ ai yɛ, ka jususuma di
ai ma. 4 Isa Ɲenematɔmɔnin de ka
a jɛrɛ kɛ saraka ri an na kojuuilu
kosɔn, sa a ri an bɔ dunuɲa juu ɲin
fanka kɔrɔ, baa anFaAlla sawo tɛrɛ
ye wo rɔ. 5A tɔɔ ye gbiliya kadawu.
Amina!

Kibaro ɲuma kelen pe le ye ye
6Ndakabannakoyakojuuyakaa

masɔrɔn Alla mɛn ka ai kili ka fara
Ɲenematɔmɔnin na ɲumaya la, ai ra
aikɔdonwo la jona jona, kawakela

gbɛrɛ kɔ. 7 Kɔni kela gbɛrɛ tɛ wo ri
de! Mɔɔ doilu le ye ai kɔndafilila
ten. Alu ye a fɛ ka Ɲenematɔmɔnin
na kibaro ɲuma yɛlɛman. 8 Kɔni
an ka kibaro ɲuma mɛn nase ai
ma, ni fen fen ka kɛla gbɛrɛ lase ai
ma, mɛn ni fɔlɔman wo tɛ kelen di,
danka ye wo tii kan, hali ni a kɛra
andeilu ri, wala sankolorɔ mɛlɛka
do ri. 9An kamɛn fɔ ai yɛ kɔrɔman,
n di wo fɔ ikɔ ko ai sɔnda kibaro
ɲuma mɛn ma, ni mɔɔ mɔɔ ka kela
gbɛrɛ lase ai ma, mɛn ni fɔlɔman
wo tɛ kelen di, danka ye wo tii kan
kadawu!

10 A ye di? N ye a ɲininna ka n
jɛrɛ diya mɔɔilu yɛwa, wala Alla yɛ
wa? N ye a ɲininna ka mɔɔilu hɛnɛ
wa? Wo kuma tɛ! Ni n tɛrɛ ye a fɛ
ka mɔɔilu hɛnɛ fɔlɔ, n tun tɛna kɛla
Ɲenematɔmɔnin na baaraden di.

Alla ka Pɔli bila a la baara la ɲa
mɛnma

11N badenmailu, n ye a fɛ ai ye a
lɔn ko n ka kibaro ɲuma mɛn nase
aima, woma faramɔɔ la. 12Nma a
sɔrɔnmɔɔ si la. Mɔɔmankaran a la
fanan. Kɔni IsaƝenematɔmɔnin jɛrɛ
le ka a yiraka n na.

13N tɛrɛ ye taamala Yahudiyailu
la dina sila kan ɲa mɛn ma fɔlɔfɔlɔ,
ai ra womɛn. N tɛrɛ ye Alla la jama
tɔrɔla foo ka a dan natamin koju-
uya. N tɛrɛyeaɲininnakaaratiɲan
fewu. 14 N jɛrɛ siya mɔɔilu tɛma,
n tɛrɛ ye wala ɲɛfɛ Yahudiyailu la
dina sila kanka taminnkanyaɲɔɔn
ma fan ba kan, baa n benbailu la
landailu tun ka gbɛlɛnnmakosɛbɛ.

15Kɔni ka a tɛrɛn nma sɔrɔn fɔlɔ,
Alla ka n suwandi ka n bila a dan
na. A ka n kili ka fara a la ɲumaya
la. A diyara a yɛ tuma mɛn na
16 ka a Dencɛ yiraka n na sa n di
a la ko fɔ siya gbɛrɛ mɔɔilu yɛ, n
ma hankili ɲinin mɔɔ si la. 17 N
mawa Jerusalɛmuka hankili ɲinin
keladen fɔlɔilu la. N wara Arabu
jamana rɔ i kɔrɔ. Wo kɔ rɔ, n ka n
kɔseyi ka wa Damasi so kɔndɔ.

18 San sawa taminni kɔ, n wara
Jerusalɛmu, sa nni Kefasi* ri kuma
an ɲɔɔn fɛ. N ka tele tan ni loolu
kɛ a tɔrɔfɛ. 19 Kɔni n ɲa ma la
keladen tɔilu si kan, fo Maari Isa
doocɛ Yakuba.

20Ndeyemɛnsɛbɛlakaadiaima,
wuya tɛ wo ri. N ye wo lasereyala
Alla ɲana. 21Wo kɔ rɔ, n wara Siri
ni Silisi jamanailu rɔ.

22Kɔni lemɛniyamɔɔilu la dɛkuru
mɛnilu sidini Ɲenematɔmɔnin ma
Jude mara rɔ, woilu tun ma nde
yen, alu tun ma n lɔn. 23 Alu ka a
mɛn ten de dɔrɔn ko: «Mɛn tɛrɛ ye
an tɔrɔla fɔlɔfɔlɔ, wo ye lemɛniya ko
lasela mɔɔilu ma sisen, a tɛrɛ ye a
ɲininna ka lemɛniya ko mɛn tiɲan
fɔlɔfɔlɔ.» 24 Wo kɛra sababu ri alu
ka Alla tando nde la ko kosɔn.

2
Keladen tɔilu sɔnda Pɔli rɔ

1Nba, san tan ni naanin taminni
kɔ, nde ni Barinabasi wara
Jerusalɛmu ikɔ tuun. N wara Tite
fanan di. 2N na wa kun kɛra mɛn
di Alla le ka a fɔ n yɛ ko n ye wa.
N seni ye, n ye kibaro ɲuma mɛn
nasela siya gbɛrɛilu ma, n ka wo
yiraka mɔɔbailu la ie la ɲɔɔnyen
dɔ ka a ɲafɔ ie yɛ. N ka wo kɛ
ka a masɔrɔn n tun tɛ a fɛ n na
baara ye kɛ baara fuu ri, n tun
ka mɛn kɛ kɔrɔman na, a ni n tɛrɛ
ye mɛn kan wo waati la. 3 Ni wo
tɛ, hali n taamaɲɔɔn Tite mɛn ye
Kɛrɛkika ri, alu ma a diyagboya ko
a ye kojiikɛ. 4 Kuma wo kɛra ka a
masɔrɔn wuyafɔla doilu tun ka alu
jɛrɛ kɛ ikomin lemɛniyamɔɔilu, ka
alu dokon ka don an tɛma. Baa Isa
Ɲenematɔmɔnin ka an kanhɔrɔya
ɲa mɛn ma, alu tɛrɛ ye a fɛ ka wo
lakɔrɔsi bundu le rɔ. Alu tɛrɛ ye a fɛ
ka an kɛ jɔnilu ri ikɔ tuun. 5Kɔni an
ma sɔn ie rɔ hali waatini, sa kibaro
ɲuma ri to ai jusu rɔ, kibaro ɲuma
mɛn ye tuɲa ri.

* 1:18 Kefasi Simɔn Piyɛri, kɔnin.

6Kɔnimɔɔilu tɛrɛyemɛnilu jatela
ɲɛmɔɔilu ri, woilu ma fosi la n na
kibaro ɲuma kan, n ye mɛn nasela
mɔɔilu ma. Ni mɔɔilu ye ie jatela
ɲɛmɔɔilu le ri, wo tɛ n ɲana foyi ri,
baa Alla tɛ mɔɔ bɔla mɔɔ rɔ. 7 Kɔni
alu jɛrɛ ka a ɲayen ko Alla de ka
baara karifa nde la ko n ye kibaro
ɲuma lase kojiikɛbaliluma, ikomin
a ka baara karifa Piyɛri la ɲa mɛn
ma ko a ye a lase kojiikɛlailu* ma.
8 Baa Alla ka Piyɛri kɛ kojiikɛlailu
la keladen di ɲa mɛn ma, a ka nde
fanan kɛ siya gbɛrɛilu la keladen
di wo ɲa le ma. 9 Yakuba ni Ke-
fasi ni Yuhanamɛnilu tɛrɛ ye jatela
ɲɛmɔɔbailu ri, woilu jɛrɛ ka a ɲayen
ko Alla le ka ɲumaya kɛ n yɛ ka n
kelaya. Wo le rɔ, alu ka ie bolo don
Barinabasi ni nde bolo, ka a yiraka
an na ko an bɛɛ ye baarakɛɲɔɔnilu
le ri. An bɛnda a ma ko andeilu ye
wa kibaro ɲuma lase siya gbɛrɛilu
ma, woilu fanan ye wa wo lase
kojiikɛlailu ma. 10 Alu ka ko kelen
ɲinin an fɛ ko an ye an hankili to
fantanilu rɔ. N fanan tɛrɛ ye n
dajala ka wo kɛ tuma bɛɛ.

Pɔli ka Piyɛri jalaki Antiyɔci
11 Nba, Kefasi nara Antiyɔci so

kɔndɔ tuma mɛn na, n ka a sɔsɔ
gbɛ ni gbɛ rɔ, baa a ka ko mɛn kɛ,
wo ma bɛn fewu. 12 Ka a masɔrɔn
sani Yakuba la keladenilu ye na,
Kefasi ni ye mɔɔilu tɛrɛ ye damu-
nunkɛla kelen di, badenmamɛnilu
ye siya gbɛrɛilu ri. Kɔni Yakuba la
keladenilu nara tumamɛn na, a ka
a jɛrɛ mabɔ siya gbɛrɛ woilu la. A
ma sɔn a ni woilu ye damunun kɛ
kelendiwokɔ, baaa silandamɔɔilu
yɛ, mɛnilu kan ko siya gbɛrɛilu ka
kan ka kojiikɛ. 13 Badenma ɲɔɔn
ma mɛnilu tɛrɛ ye Yahudiyailu ri,
wo tɔilu ka ie bila Piyɛri kɔ a la
filankafuya rɔ. Wo kɛra sababu
ri hali Barinabasi ka a bila ie kɔ.
14 N ka a yen tuma mɛn na ko alu
tɛ taamala ka telen kibaro ɲuma

sila kan, mɛn ye tuɲa ri, n ka a
fɔ Kefasi yɛ ai bɛɛ ɲana ko: «A ye
di? Ile mɛn ye Yahudiya ri, ni ile
ka Yahudiyailu la landailu bila ka
i kɛ ikomin siya gbɛrɛilu, nfen de
kosɔn i ye siya gbɛrɛilu diyagboy-
ala ko alu ye Yahudiyailu la landa
latelen?»

Mɔɔilu ye kisila lemɛniya le rɔ
15 An ye Yahudiya jɛrɛwolo le ri.

An tɛ kojuukɛlailu ri siyailu tɛma.
16Kɔniankaa lɔnkomɔɔ si ti sekɛla
mɔɔ telenni ri ka fara NabiMusa la
sariya labatoli la. Ɛɛn, telenbaya
ye kɛla ka a fara lemɛniya ma Isa
Ɲenematɔmɔnin ma gbansan. Wo
le kosɔn, an fanan lemɛniyani Isa
Ɲenematɔmɔnin ma. Mɔɔ ri kɛ mɔɔ
teleni ri ka fara lemɛniya ma Isa
Ɲenematɔmɔnin ma, Nabi Musa la
sariya labatoli tɛ. Baamɔɔ si tɛ kɛla
mɔɔ telenni ri ka fara NabiMusa la
sariya labato ɲama.

17 Nba, ni an ye telenbaya
ɲininna gbɛ rɔ Ɲenematɔmɔnin
ladɛn dɔ, an ye a yirakala wo ɲa
kelen de ma ko an ye hakɛtii le ri
ikomin siya gbɛrɛ mɔɔilu, wo ye a
yirakala yɛ ko Ɲenematɔmɔnin ye
an sɛbɛ donna hakɛta ma wo rɔ
wa? Wo kuma tɛ! 18 N ka sariya
mɛn to ye, ni n ka n kɔseyi wo
ma ikɔ, n ye a yirakala ko n ye
sariyatiɲanna le ri. 19Wo rɔ, sariya
labatoli nde jɛrɛ sani sariya rɔ, wo
rɔ n ye ɲenemaya rɔ Alla yɛ. Nde
ni Ɲenematɔmɔnin gbɔngbɔnda jiri
kan kelen di. 20 Nde sa n ninna
butun, Ɲenematɔmɔnin de ye a
ninna n fari rɔ. N ye dunuɲaratɛɛ
mɛn kɛla faribanku ɲin dɔ sisen,
n ye wo kɛla lemɛniya le rɔ Alla
Dencɛ yɛ, mɛn ka n kanin ka a jɛrɛ
nin di n kosɔn. 21N ti sɔn ka n ban
Alla la ɲumaya rɔ. Baa ni mɔɔ ri se
kɛla mɔɔ telenni ri ka fara sariya
labatoli la, Ɲenematɔmɔnin sani le
wo rɔ gbansan!

* 2:7 kojiikɛlailu kojikɛ komɛn ye sɛbɛ ɲin dɔwo kuma ye fɔla Yahudiyailu la ko le rɔ.

3
Alla ye mɔɔ jatela mɔɔ telenni ri

ka fara lemɛniya le la
1 Ai Kalatikailu, ai ye kɔmɔɔilu

ri! Yon de ka ai lafili? Isa
Ɲenematɔmɔnin ka saya mɛn kɛ
gbɔngbɔn jiri kan, nde ka wo yi-
raka ai la ka a gbɛ. 2 N ye a fɛ ka
ai maɲininka ɲininkali kelen ma:
Ai ka Nin Sɛniman sɔrɔn di? Ai ka
wo sɔrɔn ka amasɔrɔn sariya laba-
toli le ma wa, wala ka a masɔrɔn
lemɛniyala kibaro ɲuma le rɔ, ai
ka mɛn namɛn? 3 Nfenna ai kɛra
kɔmɔɔilu di wo rɔ? Ai nɔ sila mɛn
taama damirala Nin Sɛniman na
sebaaya rɔ. A ye di? Ai ye a fɛ ka a
laban a jɛrɛ le sebaaya rɔ wa? 4 Ai
ka ko siyaman muɲun ai ma. Wo
kɛra ko fuu ri wa? Ni wo kɛra fuu!
5 Alla mɛn ye Nin Sɛniman dila ai
ma ka kabannakoilu kɛ ai tɛma, a
ye wo kɛla ka a masɔrɔn ai ye Nabi
Musa la sariya labatola wa, wala
ka a masɔrɔn ai lemɛniya kibaro
ɲumama, ai kamɛn namɛnwa?

6 Nba, Iburahima don? «Ibu-
rahima lara Alla la ɲa mɛn ma; wo
le kosɔn, Alla ka a jate mɔɔ telenni
ri,» 7 wo rɔ ai ye a lɔn ko mɛn wa
lemɛniya wo le Iburahima den de
ri. 8 A sɛbɛni Alla la kitabu kɔndɔ
fɔlɔfɔlɔ ko Alla ri siya tɔilu kɛ a jɛrɛ
ɲakɔrɔ mɔɔ telenilu ri ka fara ie
la lemɛniya le la. Wo le kosɔn, a
sɛbɛni ko a ka kibaro ɲuma lase
Iburahima ma fɔlɔ ko: «Siyailu bɛɛ
ri Alla la ɲumaya sɔrɔn ile le fɛ.»
9 Awa, mɔɔ mɔɔ wa lala Alla la
ikomin Iburahima lara Alla la ɲa
mɛn ma, wo bɛɛ ri Alla la ɲumaya
sɔrɔn.

10Mɔɔ mɛnilu ra alu la lemɛniya
la sariya labatoli kan, woilu bɛɛ
dankani. BaaasɛbɛniAlla lakitabu
kɔndɔ ko: «Mɔɔ mɛnilu tɛ Alla la
sariya sɛbɛnilu bɛɛ labatola, wo ti-
ilu bɛɛ dankanin de.» 11A gbɛni le
ko mɔɔ si tɛna kɛla Alla ɲakɔrɔmɔɔ
telenni ri ka fara sariya labatoli
la. Baa: «Mɔɔ telenni a ye dunuɲa
ratɛɛla landanya le rɔ.» 12 Kɔni

ka Alla la sariya labato, a ni ka
lemɛniya Alla ma, woilu tɛ kelen
di muumɛ. Baa: «Mɔɔ mɛn ka
sariyailu bɛɛ labato, wo ri kɛ ie la
dunuɲalatɛɛ kun di.»

13 Ɲenematɔmɔnin ka an kunka
danka le la, mɛn ye mɔɔilu kan
sariya kosɔn. Danka wo ye a kan
an na nɔ rɔ. Baa a sɛbɛni ko: «Mɔɔ
mɔɔ dunni jiri la, wo tii dankani.»
14 Isa Ɲenematɔmɔnin ka wo kɛ sa
Iburahima la duwawu ri se siya
gbɛrɛilu ma, a ni an bɛɛ ri Nin
Sɛniman sɔrɔn landanya le rɔ.

Nabi Musa la sariya ni Alla la
teriya

15 N badenmailu, n di misali di
ka a bɛn an na landailu le ma. Ni
mɔɔ do ka teriya sidi ka ban, mɔɔ
si kana teriya wo lasa, mɔɔ si kana
do la teriyawo kan. 16Awa, Alla ka
teriya sidi Iburahima ni a bɔnsɔn
na. A ma sɛbɛ ko «a bɔnsɔnilu»
ikomin bɔnsɔn siyaman de ko. Ɛɛn,
a sɛbɛni ko «i bɔnsɔn.» Wo kɔrɔ
le ko «i bɔnsɔn» kelen de ri, mɛn
ye Ɲenematɔmɔnin di. 17 N ye a
fɛ ka mɛn fɔ, wo le ɲin di: Sariya
mɛn nara san kɛmɛ naanin ni san
bisawaAlla la teriya kɔman ti se ka
Alla la lahidi ban. Kɔni sariya wo
ti se ka Alla la teriya lasa ka Alla
la lahidi bɔ a nɔ rɔ. 18 Baa ni cɛta
ye sɔrɔnna sariya labatoli le rɔ, a tɛ
sɔrɔnna lahidi rɔ butun. Kɔni Alla
ka wo di Iburahima ma lahidi wo
sababu rɔ.

Sariya siikun yemɛn di
19 Nba, sariya kun ye mun di?

A siira, sa an di sariya tiɲan
koilu lɔn haan lahidi den wa
sɔrɔn waati mɛn, lahidi mɛn
sidini. Mɛlɛkailu ka sariya wo di
ka a fara kumalataaminna le la
20 Ni kumataaminina ye ye, mɔɔ
kelenna ko tɛ wo ri. Kɔni lahidi la
ko rɔ, Alla kelen pe le wo ri.

21 A ye di wo rɔ? Nabi Musa la
sariya ye Alla la lahidilu sɔsɔla le
wa? Wo kuma tɛ! Ni sariya dira
mɔɔiluma,mɛn tundi seɲenemaya
dila ie ma, mɔɔilu tun di jate mɔɔ

telenilu ri ka fara sariya wo la.
22 Kɔni sɛbɛli kuma wo le nɔ an bi-
lana kaso la an julumun dɔ, sa Alla
ri a la lahidi dafa lemɛniyamɔɔilu
yɛ ka fara ie la lemɛniya la Isa
Ɲenematɔmɔninma.

23 Sani lemɛniya waati ye se,
sariya tɛrɛ ye an kɔnɔgbɛnna ka
an kɛ ikomin kasodenilu. An tora
ten haan ka lemɛniyamakɔnɔ, mɛn
natɔ bɔla gbɛ rɔ. 24 Wo rɔ, sariya
wo kɛra ikomin an na kɔrɔsiba
foo Ɲenematɔmɔnin na waati, sa
an di jate mɔɔ telenilu ri ka fara
lemɛniya la. 25 Lemɛniya nala
sisen, an tɛkɔrɔsibawobolo butun.

26 Baa ai bɛɛ ra kɛ Alla denilu ri
ka fara lemɛniya la, lemɛniya mɛn
ye ai badila Isa Ɲenematɔmɔnin
ma. 27 Ai mɛn sunda jii rɔ
Ɲenematɔmɔnin tɔɔ rɔ, ai badini
Ɲenematɔmɔninma.

28 Wo le kosɔn, faranfasi tɛ
Yahudiyailu ni siya gbɛrɛilu tɛma
butun, wala jɔnilu ni hɔrɔnilu
tɛma, wala cɛ ni muso tɛma. Baa ai
bɛɛ ka kan Isa Ɲenematɔmɔnin ma.
29Ni ai ye Isa Ɲenematɔmɔnin ta le
ri, ai fananye Iburahimabɔnsɔnilu
le ri. Cɛta la le ile ri ikomin lahidi
mɛn taani.

4
1 Nba, n ye a fɛ ka mɛn fɔ, wo

le ɲin di: den de ye a fa cɛtala
ri. A fa la fen bɛɛ ri kɛ a ta ri.
Hali wo, a denninya waati, a ni
jɔn bɛɛ ka kan. 2 Ka a to denninya
rɔ, a tɛrɛ ye a denmamiralailu ni a
denmakololailu la fanka le kɔrɔ foo
ka wa se a fa la waati latɛɛni ma.
3Andeilu fanan tɛrɛ ten de. An tɛrɛ
ye denninya rɔ tuma mɛn na, an
tɛrɛ ye dunuɲa koilu fanka le kɔrɔ,
ka kɛ woilu la jɔnilu ri. 4 Kɔni Alla
lawaati latɛɛni sera tumamɛnna, a
ka a dencɛ lana. Muso le ka a sɔrɔn.
A sɔrɔndaNabiMusa la sariya kɔrɔ,
5 sa a ri mɔɔilu kunka, mɛnilu ye
sariya kɔrɔ. Wo rɔ, an kɛra mɔɔilu
ri, Alla ye mɛnilu mirala ikomin a
denilu.

6Ɔɔn, ikomin ai ye Alla denilu ri,
a ka a Dencɛ Nin nana an ma. Nin
Sɛniman wo ye a kɛla, an ye Alla
kilila ko: «an Baba, an Fa!» 7Wo le
rɔ, i tɛ jɔn di butun, i ye Alla den de
ri sisen. Ikomin i yeAlladendi, a ra
mɛn dabɛn a denilu bɛɛ yɛ, i fanan
di wo sɔrɔn ale baraka rɔ.

Pɔli haminni Kalatikailu la ko rɔ
8Fɔlɔfɔlɔ, ka a tɛrɛnai tunmaAlla

lɔn fɔlɔ, ai tɛrɛ ye jinailu la jɔnya le
rɔ. Woilu tun tɛ batofen sebɛɛilu
ri. 9 Kɔni sisen ai ka Alla lɔn; tuɲa
le Alla ka ai lɔn. Ai ye a fɛ ka wa
dunuɲa ko barakatanilu le kɔ ikɔ
wo rɔwa, wo mɛnilu tɛ foyi ɲala ai
ma? Ai ye a fɛ ka kɛwoilu la jɔnilu
ri kokura wa? 10 Ai ye lon doilu
jatela lon bailu ri ka woilu bonya,
a ni karo doilu a ni waati doilu a
ni san doilu. 11Aa! N da hamin ai
la ko la, ko n ka baara mɛn kɛ ka ai
madɛmɛn,wobɛɛ ri kɛbaara fuu ri.

12 N badenmailu, n ye ai
madiyala ko ai ye ai jɛrɛ kɛ ikomin
nde ye ɲa mɛn ma, baa n ka n jɛrɛ
kɛ ikomin ai ye ɲa mɛn ma. Ai ma
kojuu si kɛ n na. 13 Ai ka a lɔn ko
jankarɔ le ka a kɛ n sera ai wara
ka kibaro ɲuma lase ai ma fɔlɔfɔlɔ.
14 N na jankarɔ ka ai tɔrɔ kosɛbɛ,
kɔni ai ma n dooya, ai ma ai kɔdon
n na. Ai ka nmira koɲuma, ikomin
ai tun di Alla la mɛlɛka wala Isa
Ɲenematɔmɔnin jɛrɛmirala ɲa mɛn
ma. 15Ai sewani tɛrɛ kosɛbɛ. Sewa
wo wani mi? N ye sereya di ko ni
a se tɛrɛ ai yɛ wo lon, ai tun di ai
ɲaden bɔ ka a di n ma. 16 Ai ye n
jatela ai juu ri baa n ka tuɲa fɔ ai yɛ
wa?

17 Karanmɔɔ wuya fɔlailu ye alu
rajala kosɛbɛ ai la ko rɔ, kɔni alu
tɛ wo kɛla kun ɲuman na. Baa alu
ye a fɛ le ka n ni ai fara ka an bɔ
an ɲɔɔn na, sa ai ri ai raja ka wa
ie kɔ. 18 Ni ai ka ai raja koɲuma
kɛla tuma bɛɛ, wo ka ɲi. Ai kanawo
kɛ n ɲana gbansan. 19 N denilu, n
ye tɔrɔla ai la ko rɔ kokura ikomin
muso mɛn ye tin ma. N di tɔrɔ ten
haan Ɲenematɔmɔnin ye don ai rɔ

tumamɛn na. 20A loo ye n na sisen
ka kɛ ai tɛma, sa n di se kumala ai
yɛ ɲa gbɛrɛ ma. Baa n da kɔndafili
ai la ko rɔ.

Saran ni Hajara la ko
21Nba, aimɛniluyea fɛka tɔNabi

Musa la sariya le kɔrɔ, ai ye n jabi:
Sariya wo ka mɛn fɔ, ai ma wo lɔn
wa? 22Nba a sɛbɛni ko Iburahima
ka dencɛ fila sɔrɔn. Jɔnmuso ka
kelen sɔrɔn a yɛ, hɔrɔnmuso ka a
tɔ kelen sɔrɔn a yɛ. 23 Jɔnmuso den
sɔrɔnda ikomin cɛ ni muso ye den
sɔrɔnna ɲa mɛn ma tuma bɛɛ. Kɔni
hɔrɔnmuso den sɔrɔnda ka a kɛ
lahidi den de ri, Alla tun ka lahidi
mɛn ta Iburahima yɛ.

24Misaliya gbɛrɛ fanan ye tariku
wo rɔ. Nba, muso fila woilu ye
teriya su fila yirakala. Teriya
mɛn sidira Sinayi koyinkɛ kan,
Hajara ye wo le yirakala. Ale
ye den mɛnilu sɔrɔnna, woilu
ye jɔnilu le ri. 25 Hajara le ye
Sinayi koyinkɛ misali ri, mɛn ye
Arabu jamana rɔ. Hajara le ye
Jerusalɛmu misali fanan, mɛn ye
ye bi. Baa Jerusalɛmu wo ni a la
mɔɔilu ye jɔnya le rɔ. 26 Kɔni Alla
la Jerusalɛmu mɛn ye sanma, wo
hɔrɔyani le ri. Ale le ye ikomin an
na. 27 Baa a sɛbɛni Alla la kitabu
kɔndɔ ko:
«Ile muso densɔrɔnbali, ile mɛn tɛ

den sɔrɔnna,
i ye sewa ka ɲaalen kosɛbɛ!
Ɔɔn, ile mɛnma tin tɔrɔ lɔn,
i ye i sewakan ba labɔ!
Baamusomɛn da bila,
wo denilu ri siyaya ka taminmuso

cɛtii ta kan.»
28Wo le rɔ, n badenmailu, ai ye

lahidi denilu de ri, ikomin Isiyaka.
29 Jɔnmuso den sɔrɔnda ikomin cɛ
ni muso ye den sɔrɔnna ɲa mɛn
ma tuma bɛɛ. Hɔrɔnmuso den
sɔrɔnda ikomin cɛ ni muso ye den
sɔrɔnnaɲamɛnma, kɔniden farara
Nin Sɛniman na. Nba, wo tuma
jɔnmusodenkahɔrɔnmusodenwo
tɔrɔ. Hali bi a ye ten de. 30 Kɔni
a sɛbɛni Alla la kitabu kɔndɔ di?

A sɛbɛni ko: «Jɔnmuso ni a dencɛ
gbɛn, baa hɔrɔnmuso dencɛ ri a fa
cɛta. Jɔnmuso dencɛ sen tɛ a rɔ
muumɛ.» 31Wo le kosɔn, n baden-
mailu, an tɛ jɔnmuso denilu ri; an
ye hɔrɔnmuso denilu le ri.

5
Ɲenematɔmɔnin ka an hɔrɔya

1Ɲenematɔmɔninkaanhɔrɔya, sa
an di kɛ mɔɔ hɔrɔyani jɛrɛ jɛrɛ ri.
Wo le rɔ, ai ye ai rajala. Ai kana
sɔnmɔɔilu ye ai bila sariya jɔnya rɔ
kokura.

2Ai ye ai tolo malɔ! Nde Pɔli kan
ko ni ai sɔnda mɔɔilu ye ai kojiikɛ,
Ɲenematɔmɔnin ka baara mɛn kɛ ai
yɛ, wo tɛ foyi ɲa ai ma. 3N ye a fɔla
ikɔ ko mɔɔ mɔɔ wa sɔn mɔɔilu ye a
kojiikɛ ten, fo wo tii ye Nabi Musa
la sariya bɛɛ labato; diyagboya le
wo ri. 4 Ai mɛnilu ye a ɲininna
ka kɛ mɔɔ telen ri ka fara Nabi
Musa la sariya la, ai ra ai jɛrɛ fara
Ɲenematɔmɔnin na. Ai ra ai kɔdon
Alla la ɲumaya la.

5 Kɔni andeilu, an jii ye a kan
ko Alla ri an jate mɔɔ telenni
ri. Nin Sɛniman ye an dɛmɛnna
ka wo le makɔnɔ ka fara an na
lemɛniya la. 6 Baa ni mɔɔ sidini
Isa Ɲenematɔmɔnin ma, kojiikɛ tɛ
foyi ri butun, kojiikɛbaliya fanan
tɛ foyi ri butun. Mɛn ye ko ba ri,
wo ye lemɛniya le ri, lemɛniyamɛn
yemɔɔ lɔla kewalilu kɛla kaninteya
kosɔn.

7Ai tɛrɛ ye ai borila koɲuma! Yon
ka ai la sila tɛɛ, ka ai mabali tuɲa
labatola? 8 Mabalili wo ma bɔ ale
rɔ, mɛn ka ai kili. 9 «Lɛbɛn fitinin di
buru siyaman nawuli ka a funun.»
10 Nba, n lani ai la ko ai la miriya
a ni n na miriya a ri kanya, baa an
bɛɛ sidini Maari ma. Kɔni mɔɔmɛn
ye ai hankili ɲaaminna, wo tii ri a
sara sɔrɔn, a kɛra mɔɔ su su ri.

11 N badenmailu, ni n ye
mɔɔilu kawandila fɔlɔ ko alu ye
kojiikɛ, nfenna mɔɔilu ye n tɔrɔla?
Ni n ye mɔɔilu kawandila ten,

Ɲenematɔmɔnin faa ko gbɔngbɔn
jiri kan,wo tun tɛna gbalamɔɔ si la.
12Mɔɔmɛnilu ye ai lamaala, woilu
ka kan ka ie jɛrɛ cɛya diya tɛɛ!

Lemɛniyamɔɔilu ka kan ka
taama ɲamɛnma

13Nbadenmailu, Alla ka ai kili sa
ai ri kɛ mɔɔ hɔrɔyanilu ri. Kɔni ai
kana hɔrɔya ko wo kɛ sababu ri ka
ai farikolo diyana koilu kɛ. Ɛɛn! Ai
ye ai ɲɔɔn dɛmɛn, kanintɛya kosɔn.
14Baa Alla la sariya bɛɛ ye sɔrɔnna
ɲin kuma kelen de kɔndɔ ko: «I
ye i mɔɔɲɔɔn kanin ikomin i jɛrɛ.»
15 Ni ai ka ai ɲɔɔn cin ka ai ɲɔɔn
rafarafara, ai ri ai jɛrɛ tiɲan.

16N ye a fɔla ai yɛ ko ai ye taama
ka a bɛn Nin Sɛniman na sila ma,
wo rɔ nata juu mɛnilu ye ai fari rɔ,
woilu tɛ ai lɔ kojuu kɛla habadan.
17Baa nata juu mɛnilu ye ai fari rɔ,
woilu ye Nin Sɛniman sɔsɔla. Nin
Sɛniman fanan yewoilu sɔsɔla. Alu
ye ie ɲɔɔn kɛlɛla. Wo rɔ, ai ye a fɛ ka
mɛn kɛ, ai ti se wo kɛla. 18 Kɔni ni
ai ye taamala ka abɛnNin Sɛniman
na silama, ai tɛNabiMusa la sariya
fanka kɔrɔ butun.

19 Farikolo ye baarada mɛn kɛla,
wo le ɲin di, bɛɛ ka a lɔn: jatɔya ni
konɔɔnikɛnimalobaliyakoilu 20ni
joo sɔli ni subaaya ni lagboyaɲɛ ni
sɔsɔli ni kɛlɛya ni jusu mangbɔya
ni natabaya ni bɛnbaliya ni kanin-
tema le fara ie ɲɔɔnna, 21 ni nata
ni dɔlɔmin ni manamana ko dan
nataminmɔɔilu, a niwo ɲɔɔngbɛrɛ.
N ye ai lalɔninna sisen ikomin n ka
ai lalɔninɲamɛn fɔlɔkomɔɔmɛnilu
yekosuwoilukɛla,woilu tɛninyɔrɔ
sɔrɔn Alla la mansaya rɔ.

22 Kɔni Nin Sɛniman ye a den
mɛn kɛla mɔɔ jusu kɔndɔ, wo le ɲin
di: kaninteya ni sewa ni jususuma
ni muɲunnin ni mɔɔ dɛmɛnnin ni
ɲumaya ni lemɛniya 23 ni sabari
a ni senjɛrɛla. Sariya si tɛ ko su
woilu kanma. 24 Mɔɔ mɛnilu ye
Isa Ɲenematɔmɔnin ta ri, alu ra ie
sawonan koilu ni ie nata juu bailu

bɛɛ gbɔngbɔn jiri kan. 25 Ni an da
ɲenemaya kura sɔrɔn Nin Sɛniman
na, an ka kan ka an taama ka a bɛn
a la sila ma. 26An kana jɛrɛdabaya
kɛ, an kana sɔsɔli lawuli an ni an
ɲɔɔn tɛma, an kana an ɲɔɔn kɛlɛya.

6
Lemɛniyamɔɔilu ka kan ka i ɲɔɔn

dɛmɛn
1N badenmailu, ni ai ka mɔɔ do

yen kojuu kɛla, ai mɛnilu ye taa-
mala ka a bɛn Nin Sɛniman sawo
ma, ai ye wo tii lali jususuma rɔ,
ka a dɛmɛn a kɔseyila sila ɲuma
kan. Kɔni i ye i janto i jɛrɛ rɔ,
sa i fanan kana manɛɛn ka ko-
juu wo ɲɔɔn kɛ. 2 Ai ye i ɲɔɔn
dɛmɛn ai la doninilu tala sa ai ri
Ɲenematɔmɔnin na sariya labato a
ɲa ma. 3Ni mɔɔmɛn ye a mirila ko
ale ye mɔɔ ba ri, ka a tɛrɛn a tɛ foyi
ri,wo tii ye a jɛrɛ le lafilila. 4Mɔɔke-
len kelennabɛɛ ye a jɛrɛ la kewalilu
fɛsɛfɛsɛ ani ka a jɛrɛbonya. Amako
tɛ a la ka a la kewalilu la mɔɔ gbɛrɛ
ta ma. 5 Baa bɛɛ ka kan ka a jɛrɛ la
kunko ta.

6 Karanden mɛn da Alla la ku-
makan sɔrɔn ka a karan, wo tii ka
kankaa lakaranmɔɔ sɔa labolofen
ɲumailu rɔ.

7 Ai kana ai jɛrɛ lafili. Mɔɔ ti
se mɔnɛdona Alla rɔ wala ka a
mayɛlɛ. Baa mɔɔilu wa si su su
foyi sɛnɛ rɔ, alu ri suman su wo
sɔrɔn. 8 Ɔɔn, mɔɔmɛn wa sɔn a jɛrɛ
farikolo nata juuilu ma ka kojuu
kɛ, wo tii ri saya sɔrɔn. Kɔni mɔɔ
mɛn wa sɔn Nin Sɛniman diyana
koilu ma ka koɲuma kɛ, wo tii ri
ɲenemayabanbali sɔrɔn. 9Ankana
kori koɲuma kɛ rɔ, baa ni an ma
jiitɛɛ ka a boloka, an di a tɔnɔ sɔrɔn
a waati la. 10 Wo le kosɔn, an wa
fɛrɛ sɔrɔn tuma mɛn na, an ka kan
ka koɲuma kɛmɔɔilu bɛɛ yɛ, ka tɛrɛ
tɛanbadenma lemɛniyamɔɔiluma.

Kuma laban
11 Nba, ai ye sɛbɛden kunba

ɲinilu ragbɛ. Nde ye woilu sɛbɛla
n jɛrɛ bolo le la ka a lawa ai

ma. 12 Mɔɔ mɛnilu ye a fɛ ka ai
diyagboya ko ai ye kojiikɛ, alu bɛɛ
yeaɲininnakadiyamɔɔiluyɛ tuun,
baa alu tɛ a fɛ mɔɔilu ye ie tɔrɔ
Ɲenematɔmɔnin faa gbɔngbɔn jiri
kan wo kosɔn. 13 Baa mɔɔ mɛnilu
kojiikɛ la, woilu jɛrɛ tɛ Nabi Musa
la sariya labatola. Kɔni alu ye
a fɛ ai ye kojiikɛ sa alu ri se alu
jɛrɛbonyala ko alu ka a kɛ kojiikɛ
nɔ ra kɛ ai fari ma. 14 Nde kɔni, n
tɛna n jɛrɛbonyala ko si ma, fo an
naMaari IsaƝenematɔmɔnin faa ko
gbɔngbɔn jiri kan. A la saya kosɔn
gbɔngbɔn jiriwokan, dunuɲakoilu
ye n ɲana ikomin fenmɛnilu faani.
N fanan ye dunuɲa ɲana ikomin
fen mɛn faani. 15 Kojiikɛ tɛ foyi ri.
Kojiikɛbaliya fanan tɛ foyi ri, foo a
kɛ danfen kura ri.

16 Mɛnilu ye sila wo taamala a
ni Isirayɛli mɔɔilu* fanan, Alla ye
jususuma di wo bɛɛma, ka hina ie
la.

17 Nba, sisen mɔɔ si kana n tɔrɔ
butun, baa tɔrɔya nɔ mɛnilu ye n
fari ma, n ka woilu sɔrɔn Isa le
kosɔn.

18 N badenmailu, an Maari Isa
Ɲenematɔmɔnin na ɲumaya ye to ai
fɛ. Amina.

* 6:16 a la Isirayɛli mɔɔilu wo kɔrɔ ye le mɔɔ mɛnilu lemɛniyani Maari Isa ma ko ale le ye an
kisiba ri.

Yakuba
Kuma Kan Mɛn ye Kitabu Ɲin

Kɔndɔ
Kitabu ɲin ye bataki le ri mɛn

farani Yakuba la. A ka ɲin sɛbɛ
Yahudiya lemɛniyamɔɔilu le ma
mɛn ye jɛnsɛnni jamana gbɛrɛilu
kɔndɔ lɔndanya la. Waati wo la,
lemɛniyamɔɔilu tɛrɛ ye tɔrɔya rɔ.
Hali jamana ɲɛmɔɔilu tɛrɛ ye ie
tɔrɔla. Alla la Nin Senaman ji-
ira Yakuba ma, a ka kuma ɲin
dafɔ damira a ni ka a sɛbɛ, ka
lemɛniyamɔɔilu fankadonsilamɛn
ye tuɲa ri, ka wa Alla ma.
Kitabu ɲin ye lalili siyaman de

dila lemɛniyamɔɔilu ma. A ye an
karanna Alla tɔɔ fɔ ɲala an dagbolo
la a ni ka Alla sariyailu bonya, wo
ye ko fila le ri mɛn tɛ kelen di.
Lemɛniya ti fɔyi ri ni i ma Alla la
sariya sila latelen. Kitabu ɲin ye
jusukolo le karanna a ni ka sila
ɲuma laka an ɲɔɔn fɛ. A ti se farala.
Kitabu ɲin ye mɔɔ lalila ɲa gbɛrɛ

ma mɛn ye an jusukolo lola sila
bɛrɛ mira la. An ma kan ka mɔɔ
bɔmɔɔ rɔ. A ye an maɲininkala ka
an ye an ɲɔɔn dɛmɛn, an ye an ɲɔɔn
bonya, an ye diya an ɲɔɔn yɛ. A ye
an maɲininkala an ye an nɛnkun
mira, ka kumaba fɔto ye. An ye
an muɲun an na tɔrɔyailu ma. An
kana kɛ mɔɔ mɔnɛma ri. An kana
dunuɲa nata diya an yɛ. An ye an
karifa Alla la, an na ko bɛɛ rɔ.
Alla ye an bɛɛ dɛmɛn an ye a la

sariya bɛɛ latelen ikomin a ka kan
ka kɛ ɲa mɛn ma. Allama wo kɛra.
Amina.

Yakuba la foli rɔ
1 Sɛbɛ ɲin farani Yakuba le la,

mɛn ye Alla la jɔn de a ni Maari Isa
mɛn Ɲenematɔmɔnin na jɔn de ri. N
ye a lawala *Isirayɛli la kabila tan

ni fila ma, mɛnilu jɛnsɛnni dunuɲa
fan bɛɛ rɔ. N ye ai tuwala.

Alu ye sewa tɔrɔya rɔ
2N badenmailu, tɔrɔya su su wa

ai sɔrɔn, ai ye wo mira ka a kɛ ai
sewa ko ba ri, 3 baa ai ka a lɔn ko
ai la lemɛniya wa kɔrɔbɔ, wo ri kɛ
sababu ri do ri la ai la muɲunnin
kan. 4 Ai ye tɔrɔya bɛɛ muɲun foo
ka a ban, sa ai ri kɛmɔɔ dafaninilu
ri fewu. Foyi tɛ ai jɛn butun. 5Kɔni
ni famunyali ka ai do jɛn, a ye Alla
matara. Wo ri famunyali di a ma,
baa Alla ye mɔɔ bɛɛ sɔla ka a wasa.
A tɛ alu jalakila fo ka alu sɔ. 6Kɔni
mɔɔ wo wa Alla tara, fo a ye ala
lemɛniya la Alla rɔ, a kana sika.
Mɔɔ mɛn ye sikasikala, wo tii ye
ikomin kɔɔji jikuru ba, fɔɲɔ ye mɛn
namaala kojuuya. 7Wo tii kana a
miri ko a ri fen sɔrɔn Maari bolo.
8 Filankafu le. A tɛ tola kan kelen
si kan ala ko si rɔ.

Fantan ni nanfulutii
9Lemɛniyamɔɔmɛn ye fantan di,

wo ka kan ka waso bakɛ, baa a
ka bonya sɔrɔn Alla la. 10 Mɛn ye
nanfulutii ri, wo fanan ka kan ka
waso bakɛ, baa a ka dooya sɔrɔn.
Mɔɔwori sakawa ikominbin fɛrɛn
ye jala ka wa ɲa mɛn ma. 11Ni tele
bɔra ka a wuyɛ ba labɔ, bin di ja, a
fɛrɛilu bɛɛ ri tunun. A dariya bɛɛ ri
ban fewu. Nanfulutii fanan bantɔ
ten de ka bɔ ala ko kɛtailu tɛma.

Alla tɛmɔɔmanɛɛnna
12 Kunnadiya mɔɔ mɛn ye a

muɲunna ala tɔrɔya rɔ, wo mɔɔ
wa ban kɔrɔbɔla Alla bolo a ri
ɲenemaya banbali sɔrɔn, Alla ka
mɛn lahidi ta a kanintemailu yɛ.
13Kojuukɛ loowamɔɔmiraa tɔrɔya
waati rɔ tuma mɛn na, a kana a fɔ
koAlla le yeamanɛɛnna, baakojuu
kɛ loo tɛ Alla mirala. Alla fanan tɛ
mɔɔ si manɛɛnna ten. 14Mɔɔ bɛɛ ye
manɛɛnna a jɛrɛ la nata juu la ka
a mira ikomin miralifen. 15 Kojuu
loo wa an mira tuma mɛn na a ri

* 1:1 Kuma ɲin ma fɔ ko mɔɔ wo ye sɔrɔnna Isirayɛli la kabila tan ni fila kelen de ma, a fɔnin
dunuɲamɔɔ bɛɛ le yɛmɛn laninMaari Isa la.

an kɛ kojuu kɛla ri, a ni kojuu wa
fanka sɔrɔn tuma mɛn na, a ri an
faa.

16Nba, n kaninbailu, ai kana sɔn
ai ye lafili. 17 Mɔɔ ri fen ɲuma
mɛnilu sɔrɔn, a ni fen dafanilu,
woilu bɛɛ ye bɔla Alla fɛ san ma,
mɛn ka san dɔ kɛnɛbɔlanilu dan. A
tɛ yɛlɛmanna ka bɔ a ɲa ma. Dibi
yɔrɔ si tɛ a la. 18 A ka ɲenemaya
kura latɛɛ ka a di anma ka fara ala
kuma la, mɛn ye tuɲa ri. A ka wo
kɛ, sa a ri lɔdiya fɔlɔ di an ma ala
danninfenilu bɛɛ tɛma.

Fo ka Alla la kuma labato
19 Ai ye hankili bila ɲin dɔ, n

kaninbailu, ai ka kan ka kaliya ka
ai tolo malɔ ai ɲɔɔn na, ai kana da
lakaliya kuma fɔla, ai kana mɔnɛ
jona. 20 Baa mɔɔ wa mɔnɛ, a ti
se telenbaya koilu kɛla. 21 Wo le
kosɔn, ai ye kɔnɔrɔjuuya bɛɛ to ye,
ka kojuu bɛɛ boloka. Ai ye ai fan-
majii ka sɔn Alla la kuma ma, a ka
mɛn don ai jusukun dɔ. Kuma wo
le ri se ka ai kisi.

22Ai ye ai tolo malɔ Alla la kuma
la ka a labato. Ai kana dan ai tolo
malɔla a la. Ni wo tɛ, ai ri ai jɛrɛ
lafili. 23 Baa ni mɔɔ ka a tolo malɔ
kumawo la, kɔni ama sɔnwo laba-
tola, a ye ikomin mɔɔmɛn ye a jɛrɛ
ɲakɔrɔ ragbɛla dubalen na kosɛbɛ.
24Awa ban a ɲakɔrɔ ragbɛla kawa,
a ɲakɔrɔ ye ɲamɛnma, a ri ɲinawo
ko i kɔrɔ. 25 Sariya dafanin di se
mɔɔilu hɔrɔyala. Mɔɔmɛnwaa raja
a karanna tuma bɛɛ, Alla ri wo tii
kunnadiya ala ko kɛtailu rɔ. Wo ye
mɔɔ le ri,mɛnyekumawo labatola.
A tɛ sɔn ka a tolomalɔ a la gbansan.

26Ni mɔɔ ye a mirila ko a ye Alla
la dina rɔ, ka a tɛrɛn a ti se a nɛn
kun marala, wo tii ye a jɛrɛ lafilila.
A ye mɛnilu jatela Alla la dina ri,
woilu tɛ foyi ri. 27 Ka faratanilu
ni cɛsamusoilu dɛmɛn alu la tɔrɔya
waati, a ni ka an jɛrɛmabɔ dunuɲa
ko nɔɔilu bɛɛ la, wo ye Alla la dina
sɛniman ba le ri an Fa Alla ɲakɔrɔ.

2
Alu kana mɔɔ do lafisaya mɔɔ do

ma
1 Nba, n badenmailu, ai ra

lemɛniya an na Maari Isa mɛn
Ɲenematɔmɔnin ma, gbiliya ba ye
mɛn bolo, wo rɔ ai kana mɔɔ do
lafisaya mɔɔ doma. 2N di misaliya
di ai ma. Ni lon do rɔ, mɔɔ do ri na
don ai kan ai la ladɛn diya, koyina
saninnaman ye a bolo la, faanin
ɲuma ye a kan na, a ni wo waati
kelen, fantan do fanan di don ai
kan, faanin koron ye a kan na,
3 tumadɔ ai ri ɲabɔ faaninɲumatii
wo la, ka a bonya, ka a fɔ a yɛ ko a
ye na a sii siifen ɲuma rɔ yan, kɔni
ai ri a fɔ fantan yɛ ko a ye a lɔ wo
ri, ni wo tɛ, ai ri a fɔ a yɛ ko a ye a
sii duu ma ai sen kɔrɔ. 4A ye di wo
rɔ? Ni ai ka a kɛ ten, ai ma mɔɔ do
lafisaya do ri ai tɛmawa? Ai ma na
kɛ miriyajuutii ri ai la kititɛɛ diya
rɔwa?

5N badenma kaninbailu, ai tolo
malɔ. Dunuɲa mɔɔilu ye mɛnilu
jatela fantanilu ri, Alla le ka woilu
suwandi sa alu ri lemɛniya kosɛbɛ.
Alla ka alu suwandi fanan, sa alu ri
se donna ala mansaya rɔ, a ka mɛn
lahidi ta a kanintemailu yɛ. 6 Kɔni
ai ye fantanilu dooyala! Nanfulu-
tiilu le tɛ ai mirala karagbɛlɛya la
wa? Alu le tɛ ai mirala ka wa ai ri
kititɛɛ diya rɔwa? 7Ai ye mɛn ta ri,
nanfulutii le tɛwo tanama kuma fɔ
wa?

8 A sɛbɛni Alla la kitabu kɔndɔ
ko: «I ye i siiɲɔɔn kanin ikomin i
ye i jɛrɛ kaninna ɲa mɛn ma.» Alla
la mansaya sariya le wo ri. Ni ai
ka sariya wo labato, ai ye koɲuma
kɛla. 9Kɔni ni ai kamɔɔbɔmɔɔ rɔ, ai
ra kojuu kɛ. Sariya ye a yirakala ko
ai ye sariya tiɲanbailu le ri wo rɔ.
10 Ni mɔɔ ka sariya kelen pe tiɲan
ka a tɔilu bɛɛ latelen, a ye ikomin
wo tii ra sariya bɛɛ tiɲan. 11 Baa
Alla kan ko: «I kana kaninkɛ kɛ.»
A kan fanan ko: «I kana mɔɔ faa.»
Awa, ni mɔɔ ka mɔɔ faa, wo tii ra
kɛ sariya tiɲanba ri, hali ni a ma

kaninkɛ kɛ. 12Alla ri ai la kititɛɛ ka
a bɛn sariya le ma, sariya mɛn ye
mɔɔ hɔrɔyala. Wo le kosɔn, ai ye ai
kuma ni ai taama bɛɛ kɛ ka a bɛn
miriya wo ma. 13Hina ri se kititɛɛ
ma.

Lemɛniyamɔɔilu ka kan ka ke-
waliɲumailu kɛ

14Nba, n badenmailu, ni mɔɔ do
ka fɔ ko lemɛniya ye a bolo, ka a
tɛrɛn a tɛ kewaliɲumailu kɛla, a ye
di wo rɔ? A tii ri se kisila wa? 15Ni
ai badenmacɛ wala ai badenma-
muso mako ye feriyabɔ ni balo la
don? 16Tumadɔai do ri a fɔmakotii
wo yɛ ko, «Alla ye hɛrɛ kɛ i yɛ, ko i
ye wa i maja, ka damunun kɛ ka i
fa,» kɔni ni a ka wo le fɔ ka a tɛrɛn
ama fosi di a ma ka a mako ɲa, wo
ye nfen de ɲala? 17Wo ɲa kelen de
ma, ni mɔɔ do kan ko a lemɛniyani,
ka a tɛrɛn a tɛ kewaliɲumailu kɛla,
wo tii la lemɛniya tɛ foyi ɲala ama.
A ye ikomin fen faanin de.

18 Tumadɔ do ri a fɔ ko:
«Lemɛniya ye i bolo, kɔni nde
ye kewaliɲumailu kɛla.» Nba,
ile mɛn tɛ kewaliɲumailu kɛla, i
ye i la lemɛniya yiraka n na ni
kewaliɲumailu tɛ. Nde fanan di
n na lemɛniya yiraka i la n na
kewaliɲumailu sababu la. 19 I lani
a la ko Alla kelen pe le ye ye. Wo
ka ɲi! Hali jinailu lani wo la. Woilu
silanni Alla yɛ foo ka alu yɛrɛyɛrɛ.
20Mɔɔkuntan! I ye a fɛnye a yiraka
i la wa ko lemɛniya tɛ foyi ɲala ni
a ma mɔɔ lɔ kewaliɲumailu kɛla?
21Allamaanbenba Iburahima jate
mɔɔ telenni ri ala kewaliɲumailu le
kosɔnwa? Baa a ka a dencɛ Isiyaka
la sarakadiya kan ka a kɛ Alla la
sarakafen di. 22 I ka a ɲayen wa?
A lemɛniyara Alla ma ka kewalilu
kɛ. A ka kewali mɛnilu kɛ, woilu
le ka ala lemɛniya dafa. 23 Wo le
rɔ, mɛn sɛbɛni Alla la kitabu kɔndɔ,
wodafanin. A sɛbɛni ko: «Iburahima
lara Alla la kuma la. Wo rɔ, Alla
ka a jate mɔɔ telennin di.» Ka a la
wo kan, Alla ka Iburahima kili ko
a tericɛ. 24 Ai ka a ɲayen wo rɔ ko

Alla ri mɔɔ jate mɔɔ telennin di a
tii la kewalilu kosɔn, lemɛniya ko
gbansan tɛ.

25 Wo ɲa kelen de ma, Alla ka
sunkurunba muso Rahabu jate
mɔɔ telennin di ala kewaliɲumailu
le kosɔn. Baa Isirayɛlika cɛ fila
mɛnilu wara jamana lakɔrɔsi,
Rahabu ka woilu ramira koɲuma
a wara, ka ban ka alu dɛmɛn sila
gbɛrɛ sɔrɔnna ka wa. 26Nba, ni nin
tɛ mɔɔ mɛn faribanku rɔ, mɔɔ wo
sanin de. Wo ɲa kelen de ma, ni
mɔɔ do kan ko a lemɛniyani, ka a
tɛrɛn a tɛ kewaliɲumailu kɛla, wo
tii la lemɛniyaye ikomin fen faanin
de.

3
Fanka yemɔɔ nɛn na

1 N badenmailu, ai siyaman ma
kan ka kɛ karanmɔɔilu ri, baa ai ka
a lɔn ko andeilu mɛnilu ye mɔɔilu
karanna, an na kiti ri gbɛlɛya ka
tamin mɔɔ tɔilu ta la. 2 An bɛɛ ye
filila ɲa siyaman de ma. Ni mɔɔ
mɛn tɛ filila a kuma rɔ fewu, wo tii
yemɔɔ dafanin de ri. A ye senjɛrɛla
mɔɔ le ri. 3An wa karafe don so da
rɔ sa a ri wa an sawonan diya rɔ, so
la ko bɛɛ ri kɛ andeilu le bolo. 4 Ai
ye jikan kulunbailumafɛnɛ. Alu ka
bon kosɛbɛ. Fɔɲɔ ba wa tɛɛ, a ri alu
ta ka wa alu ri. Kɔni kulun borilan
fitinidoyealu la,mɛnyealu lawala
kulunborila sawonan diya bɛɛ rɔ.
5 Wo ɲa kelen de ma, nɛn ye mɔɔ
faribanku fen fitini do le ri. Kɔni a
ye waso ko bailu fɔla.
A ragbɛ! Ta fitina ri se tu ba

mirala ka wo bɛɛ janin. 6 Mɔɔ
nɛn fanan ye ikomin ta. Foyi tɛ
a la ni kojuu gbansan tɛ! A ye
mɔɔ faribanku yɔrɔ do le ri, mɛn di
mɔɔ faribanku yɔrɔ tɔilu bɛɛ lanɔɔ.
A ye ikomin jahanama ta le ye a
rɔ. A ri se mɔɔ la dunuɲaratɛɛ
bɛɛ ratiɲanna. 7 Adamaden ye ni-
mafen subɛɛkolola: waa rɔ soboilu

wo, kɔnɔilu wo, ji rɔ fenilu wo, ni-
mafen misɛnilu wo, mɛnilu ye taa-
mala duu ma. Adamaden da wo
bɛɛ kolo, 8 kɔni mɔɔ si ti se a nɛn
kolola! Fen juu le. Mɔɔ ti se a la.
A kɛni ikomin a lafani baa le la.
9Maari mɛn ye an fa Alla ri, an ye
wo tandola an nɛn de la, kɔni Alla
ka mɔɔ mɛnilu dan ka alu kɛ a jɛrɛ
munuɲa ri, an ye woilu dankala
nɛn kelen wo le la. 10 Da kelen de
ri duwawukɛ a ri dankali fanankɛ!
Nbadenmailu,womakankakɛde!
11Ayedi? Ji dumanni ji kunani fila
bɛɛ ri se bɔla ji bɔ diya kelen dɔwa?
12 A ye di, n badenmailu? Toroju
ri se a denna olibiyedenilu la wa?
Rɛsɛnju ri se a denna torodenilu la
wa? Wo kuma tɛ! Nba, ji duman
tɛna bɔla ji bu yɔrɔ rɔ, kɔɔji ye bɔla
mɛn dɔ.

Famunyali mɛn bɔni Alla rɔ
13 Nba, mɔɔ ye ai tɛma wa, mɛn

yemɔɔ famunyali hankilima ri? Ni
do ye ye, wo tii ye ala famunyali
yiraka ala taama ɲuma rɔ, a ni
ala kewalilu rɔ, a ye mɛnilu kɛla
fanmajii mɛn bɔni famunyali rɔ.
14Kɔni ni keleya ye ai la kojuuya, a
ni bɛnsɛnkolontɛya, ai kana ai jɛrɛ
bonya ko ai yemɔɔ famunyanilu le
ri. Ni wo tɛ, ai ri wuya fɔ ka tuɲa
tiɲan. 15 Famunyali su wo ma bɔ
Alla rɔ sankolo rɔ. A bɔni dunuɲa le
rɔ yan, a ni adamaden ni jina le rɔ.
16Baakeleyanibɛnsɛnkolontɛyaye
yɔrɔ mɛn dɔ, sɔsɔli fanan ka siya
ye, a ni kewalijuu su bɛɛ. 17 Kɔni
famunyalimɛnbɔniAlla rɔ sankolo
rɔ, wo fɔlɔ ye a tii kɛla mɔɔ sɛniman
de ri, jususumadumanmɛn yɛ. Wo
tii ye mɔɔ sabarini de ri, mɛn na ko
ma gbɛlɛn. Wo ye hinala mɔɔilu la
kosɛbɛ ka koɲumailu kɛ alu yɛ. A tɛ
mɔɔ bɔla mɔɔ rɔ. Filankafuya tɛ ala
ko rɔ.

18 Mɔɔ mɛn ye jususuma baara
kɛlamɔɔilu tɛmawo ladunuɲaratɛɛ
ri kɛ telenbaya ri.

4
Ai ye ai madon Alla la

1 Nba, kɛlɛ ni sɔsɔli mɛnilu ye ai
ni i ɲɔɔn tɛ, woilu bɔni mi? Alu
ma bɔ ai la nata juuilu le rɔ wa,
mɛnilu ye kɛlɛ kɛla ai la ɲenemaya
rɔ tuma bɛɛ? 2 Fen loo ye ai la,
kɔni ai tɛ a sɔrɔnna. Wo rɔ, mɔɔ
faa loo ye ai mirala. Ai nata lani
fen do kan, kɔni ai ti sewo sɔrɔnna.
Wo rɔ, ai ye i ɲɔɔn sɔsɔli, ka i ɲɔɔn
kɛlɛ. Ai ye mɛn fɛ, wo tɛ ai bolo,
baa ai tɛ a tarala Alla la. 3 Ni wo
tɛ, ai wa a tara, ai tɛ fen sɔrɔnna,
baa ai ye a tarala miriyajuuya le
la. Ai ye a tarala ai jɛrɛ la nata ju-
uilu le nafa kanma. 4Ai ye ikomin
kaninkɛlailu! Dunuɲa koilu du-
manmɛn yɛ, Alla la ko ma di wo tii
yɛ. Aimawo lɔnwa? Nba,mɔɔmɛn
ye a fɛ ka kɛ dunuɲa koilu kaninba
ri, wo tii ye a jɛrɛ kɛla Alla juu le ri.
5Mɛn fɔniAlla lakitabukɔndɔ, ai ye
ai mirila le ko wo fɔni le fuu wa? A
kan ko: «Alla ka ninmɛn bila an dɔ,
wo duman a yɛ a ɲa jɛrɛ jɛrɛma.»

6 Kɔni Alla ka baraka don an na
ko rɔ haan ka tamin. Wo le kosɔn, a
fɔni Alla la kitabu kɔndɔ ko:
«Alla ye jɛrɛdabailu kɛlɛla.
Kɔni a ye baraka donna mɔɔ fan-

majiinilu rɔ.»
7Wo le rɔ, ai ye ai fanmajii Alla

yɛ ka a kan mira. Ai ye ai ban
Sɛtana rɔ. Wo rɔ, a ri a bori ka a
mabɔ ai la. 8 Ai ye ai madon Alla
la. Wo rɔ, Alla fanan di a madon
ai la. Ai kojuukɛlailu, ai ye ai bolo
bɔ kojuu la fewu. Ai filankafuilu,
ai ye ai jusukun sɛniya. 9 Ai ye
jusumakasa, ka kasi, ka kule! Ai
ye yɛlɛ boloka ka a kɛ kasi ri. Ai
ye sewa boloka, ka a kɛ jusukasi ri.
10 Ai ye ai fanmajii Maari ɲakɔrɔ.
Wo rɔ, a ri ai kun nawuli.

Lemɛniyamɔɔilu kana i ɲɔɔnmafɔ
11 Nba, n badenmailu, ai kana

i ɲɔɔn tɔɔjuu fɔ. Mɔɔ mɛn wa a
badenma tɔɔjuu fɔ, ka a badenma
jii kojuukɛla ri, wo tii ye Alla la
sariya le tɔɔjuu fɔla, ka sariya wo

jii fen juu ri. Ni mɔɔ don ka sariya
jii fen juu ri, wo tii tɛ sariya laba-
tola fo ka a jɛrɛ kɛ sariya jalakiba
ri. 12 A kelen pe le ye sariyasi-
iba ri. A kelen pe le ye kititɛɛla
ri. Ale le seni mɔɔ kisila, a seni
mɔɔ halakila fanan. Kɔni ai mɔɔ
gbansan, nfenna ai ye ai mɔɔɲɔɔn
jii kojuukɛla ri?

Lemɛniyamɔɔilu kana alu
jɛrɛdabaya

13 Nba, ai ye ai tolo malɔ sisen.
Ai kan ko: «An di wa so do kɔndɔ
bi, ni wo tɛ sini. An di san kelen kɛ
ye, ka julaya kɛ ka tɔnɔ sɔrɔn.» 14Ai
kan ten, kɔni ai ma wo lɔn mɛn di
kɛ sini. A ye di? Aila dunuɲaratɛɛ
ye nfen di? Ai ye ikomin duuru,
mɛn di bɔ ka waatini kɛ, ka ban ka
tunun. 15 Ai ka kan de ka a fɔ ko:
«Ni Maari sɔnda, an kɛndɛ ri to, an
di ko ɲinilu kɛ.» 16 Kɔni sisen, ai
ye aiwasola ka jɛrɛrabaya kumailu
fɔ. Wo ɲɔɔn bɛɛ ma ɲi le! 17Wo rɔ,
ni mɔɔ mɛn ka a lɔn a ka kan ka
koɲuma mɛn kɛ, kɔni a ma wo kɛ,
wo tii ra julumun kɛ.

5
Nanfulutii ɲaninkɛjuuilu

1 Nba ai nanfulutii, ai ye ai tolo
malɔ! Ai ye kasi ka kule, baa tɔrɔya
ri na ai sɔrɔn. 2 Aila nanfulu ra
tiɲan. Baabaanen da don ai la
faaninilu rɔ. 3 Korikori ra ai la
sanin ni ai la wodigbɛ mira. Ko-
rikori wo ri ai jalaki. A ri ai fari
halaki ikomin ta. Ai ra nanfulu
ladɛn ai jɛrɛ yɛ dunuɲa labanwaati
ɲin dɔ. 4Ai ɲa lɔ! Baaraden mɛnilu
ka ai la sɛnɛsumanilu ka, ai ka
woilu janfa. Aima sɔn alu sara dila
alu ma. Sara wo ye kulekan bɔla
ai kanma. Baaradenilu kulekan
ra se Maari Sebɛɛtii ma. 5 Ai ka
ai la dunuɲaratɛɛ kɛ fen duman
gbansan de kan, ka ai diyana koilu
gbansan de kɛ. Ai ra ai jɛrɛ kɛ
ikomin nisi tɔlɔnilu, mɛnilu ye alu
kannatɛɛ lon makɔnɔla. 6Ai ra kiti
labe mɔɔ telenni kan ka a faa, mɛn
tɛ ai sɔsɔli.

Lemɛniyamɔɔilu ye alumuɲun
7 Wo le rɔ, n badenmailu, ai ye

ai muɲun foo Maari ye na. Ai
ma sɛnɛkɛlailu kɔrɔsi wa? Alu ye
suman ka makɔnɔla, alu ri mɛn
sɔrɔn alu la sɛnɛ rɔ. Alu ri alu
muɲun foo sanci ye na, sanci fɔlɔ
ni sanci laban. 8 Ai fanan ye ai
muɲun, ka jusu lasewa, baa Maari
na lon da sudunya.

9 N badenmailu, ai kana ai
makasi ai ɲɔɔn kan, sa Alla kana
kiti labe ai kan. Kititɛɛla le a ri,
mɛn ma jan ai la. A ri na i tɔrɔfɛ
sisen. 10 N badenmailu, ai ye ai
hankili to Maari la nabiɲumailu la
kuma rɔ, mɛnilu kumara a tɔɔ rɔ.
Woilu ka alu muɲun i tɔrɔya kɔrɔ
ɲa mɛn ma, ai ye ai muɲun ɲa wo
le ma. 11 Ai ɲa lɔ! Mɔɔ mɛnilu ka
alu muɲun tɔrɔya rɔ, an ye a fɔla
ko wo tii kunnadiyani Alla bolo.
Ayuba ka a muɲun ɲa mɛn ma, ai
ka wo mɛn. Maari ka mɛn kɛ a yɛ
a laban dɔ, ai ka wo fanan lɔn, baa
Maari la kininkinin ka bon, a ni ala
kaninteya.

12 Nba, n badenmailu, n ye mɛn
magbɛlɛyala ai yɛ, wo le ɲin: ai
kana ai kali. Ɔɔn, ai kana ai kali
sankolo la, wala duukolo la. Ai
kana ai kali foyi la. Ni ai sɔnda ko
ma, ai ye a fɔ dɔrɔn ko ɔɔn. Ni aima
sɔn ko ma, ai ye a fɔ dɔrɔn ko ɛɛn.
Ai ye dan woma, sa kiti kana be ai
kan.

Fanka ye Alla tara rɔ
13Nba, ni tɔrɔbatɔ ye ai tɛma, wo

ye Alla tara. Ni mɔɔ sewanin ye
ye, wo ye kaliman bɔ Alla yɛ ka a
tando. 14 Ni jankarɔto ye alu rɔ,
wo ye lemɛniyamɔɔilu la dɛkuru
ɲɛmɔɔilu kili. Alu ye tulu kɛ a kun
na Maari tɔɔ rɔ, ka Alla tara a yɛ.
15Ni mɔɔ ka ala lemɛniya la Alla rɔ
ka a matara, jankarɔto ri kɛndɛya.
Maari ri a lawuli. Ni jankarɔto tun
ka kojuu le kɛ, Maari ri woilu yafa
ama. 16Wo le rɔ, ai ra kojuumɛnilu
kɛ, alu ye woilu fɔ i ɲɔɔn yɛ, ka Alla
tara ai ɲɔɔn yɛ, sa ai ri kɛndɛya.

Fanka ye telenba la tarali la a ye ko
ɲala kosɛbɛ.

17Nabi Eli fanan tɛrɛ adamaden
de ri ikomin andeilu, kɔni a ka a
raja Alla matarala ko sanci kana
na. Wo rɔ, sanci ma na san sawa
ni karo wɔɔrɔ kɔrɔ. 18Wo taminni
kɔ rɔ, a ka Alla tara ikɔ ko sanci ye
na. Sanci nara. Duukolo jiri ni a
sumanilu ka alu den.

19 N badenmailu, tumadɔ ai
do ri fili ka tuɲa sila bila, kɔni
lemɛniyamɔɔ do ri wo tii laseyi ka
a bila tuɲa sila kan ikɔ. 20 Ni wo
kɛra, ai ye la a la ko mɔɔ mɛn ka
kojuukɛla labɔ ala fili sila kan, wo
tii ra kojuukɛla ni kisi saya ma. A
fanan di kɛ sababu ri, Alla ri kojuu
siyaman ba yafa kojuukɛla woma.

